Монгол Улсын Их Хурлын 2010 оны хаврын ээлжит чуулганы Төрийн байгуулалтын байнгын хорооны 5 дугаар сарын 4-ний өдөр /Мягмар гараг/-ийн хуралдаан 14 цаг 55 минутад Төрийн ордны “А” танхимд эхлэв.


Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 21 гишүүнээс 18 гишүүн ирж, 85.7 хувийн ирцтэй байв. Үүнд:


Чөлөөтэй: Д.Лүндээжанцан

Өвчтэй: Н.Алтанхуяг, Р.Раш

Нэг.Нийслэлийн эрх зүйн байдлын тухай хуулийн шинэчилсэн найруулгын төсөл болон Нийслэлийн эрх зүйн байдлын тухай хуулийг хүчингүй болсонд тооцох тухай, Монгол Улсын нэгдсэн төсвийн тухай хуульд нэмэлт, өөрчлөлт оруулах тухай, Татварын ерөнхий хуульд нэмэлт, өөрчлөлт оруулах  тухай, Барилгын тухай хуульд нэмэлт оруулах тухай, Тусгай хамгаалалттай газар нутгийн тухай хуульд өөрчлөлт оруулах тухай хуулийн төслүүд /хэлэлцэх эсэх/


Хэлэлцэж буй асуудалтай холбогдуулан Нийслэлийн Засаг даргын нэгдүгээр орлогч Б.Баатарзориг, Шадар сайдын зөвлөх Ч.Сумаахүү, Нийслэлийн Засаг даргын Тамгын газрын хууль зүйн хэлтсийн дарга О.Машбат, Хотын хөгжлийн бодлогын хэлтсийн дарга Б.Баянжаргал, УИХ-ын Тамгын газрын Эрх зүй, хууль тогтоомжийн хэлтсийн зөвлөх Амаржаргал, Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав. 


Хуулийн төслийн талаархи төсөл санаачлагчийн илтгэлийг Монгол Улсын шадар сайд, УИХ-ын гишүүн М.Энхболд танилцуулав.


Төсөл санаачлагчийн илтгэлтэй холбогдуулан УИХ-ын гишүүн Су.Батболд, Н.Энхболд, Ч.Сайханбилэг, Ж.Батсуурь, Д.Энхбат, Г.Баярсайхан, Х.Тэмүүжин, Э.Бат-Үүл, Ц.Мөнх-Оргил нарын асуусан асуултад УИХ-ын гишүүн М.Энхболд, ажлын хэсгээс Б.Баатарзориг, О.Машбат, Б.Баянжаргал нар хариулж, тайлбар хийв.


УИХ-ын гишүүн Ж.Сүхбаатар, Ч.Сайханбилэг, Э.Мөнх-Очир, Х.Тэмүүжин, Д.Загджав, Э.Бат-Үүл, Д.Очирбат, Ц.Мөнх-Оргил, Су.Батболд, Ц.Батбаяр, Н.Энхболд нар санал хэлэв.

Ө.Энхтүвшин:-Нийслэлийн эрх зүйн байдлын тухай хуулийн шинэчилсэн найруулгын төсөл болон Нийслэлийн эрх зүйн байдлын тухай хуулийг хүчингүй болсонд тооцох тухай, Монгол Улсын нэгдсэн төсвийн тухай хуульд нэмэлт, өөрчлөлт оруулах тухай, Татварын ерөнхий хуульд нэмэлт, өөрчлөлт оруулах  тухай, Барилгын тухай хуульд нэмэлт оруулах тухай, Тусгай хамгаалалттай газар нутгийн тухай хуульд өөрчлөлт оруулах тухай хуулийн төслүүдийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн

15

Татгалзсан

2

Бүгд 


17



Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн Ц.Батбаяр УИХ-ын чуулганы нэгдсэн хуралдаанд танилцуулахаар тогтов.


Уг асуудлыг 17 цаг 10 минутад хэлэлцэж дуусав.


Хоёр.Төрийн хяналт, шалгалтын тухай хуульд нэмэлт, өөрчлөлт оруулах тухай, Байгаль орчныг хамгаалах тухай хуульд өөрчлөлт оруулах тухай, Амьтан, ургамал, тэдгээрийн гаралтай түүхий эд, бүтээгдэхүүнийг улсын хилээр нэвтрүүлэх үеийн хорио цээрийн хяналт, шалгалтын тухай хуульд өөрчлөлт оруулах тухай, Аялал жуулчлалын тухай хуульд өөрчлөлт оруулах  тухай, Даатгалын мэргэжлийн оролцогчийн тухай хуульд нэмэлт оруулах тухай, Даатгалын тухай хуульд нэмэлт оруулах тухай, Зар сурталчилгааны тухай хуульд өөрчлөлт оруулах тухай, Малын удмын сан, эрүүл мэндийг хамгаалах тухай хуульд өөрчлөлт оруулах тухай, Нягтлан бодох бүртгэлийн тухай хуульд нэмэлт, өөрчлөлт оруулах тухай, Таримал ургамлын үр, сортын тухай хуульд өөрчлөлт оруулах тухай, Ургамал хамгааллын тухай хуульд өөрчлөлт оруулах тухай, Шүүхийн шийдвэр гүйцэтгэх тухай хуульд нэмэлт, өөрчлөлт оруулах тухай, Боловсролын тухай хуульд өөрчлөлт оруулах тухай, Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай хуулийн төслүүд /хэлэлцэх эсэх/

Хэлэлцэж буй асуудалтай холбогдуулан Мэргэжлийн хяналтын ерөнхий газрын дарга Я.Содбаатар, дэд дарга Д.Гүньбазар, Д.Ганбат, Тамгын газрын дарга Ж.Гантөмөр, Стратеги төлөвлөлт, бодлого зохицуулалтын хэлтсийн дарга Р.Лхагвадорж, Төрийн байгуулалтын байнгын хорооны зөвлөх О.Тунгалаг, референт З.Нямцогт нар байлцав. 

Хуулийн төслийн талаархи төсөл санаачлагчийн илтгэлийг Монгол Улсын шадар сайд, УИХ-ын гишүүн М.Энхболд танилцуулав.


Төсөл санаачлагчийн илтгэлтэй холбогдуулан УИХ-ын гишүүн Ж.Сүхбаатар, Х.Тэмүүжин, Д.Очирбат, Н.Энхболд нарын асуусан асуултад УИХ-ын гишүүн М.Энхболд, ажлын хэсгээс Я.Содбаатар нар хариулж, тайлбар хийв.


УИХ-ын гишүүн Э.Мөнх-Очир, Ц.Мөнх-Оргил, Ө.Энхтүвшин нар санал хэлэв.

Ө.Энхтүвшин:-Төрийн хяналт, шалгалтын тухай хуульд нэмэлт, өөрчлөлт оруулах тухай, Байгаль орчныг хамгаалах тухай хуульд өөрчлөлт оруулах тухай, Амьтан, ургамал, тэдгээрийн гаралтай түүхий эд, бүтээгдэхүүнийг улсын хилээр нэвтрүүлэх үеийн хорио цээрийн хяналт, шалгалтын тухай хуульд өөрчлөлт оруулах тухай, Аялал жуулчлалын тухай хуульд өөрчлөлт оруулах  тухай, Даатгалын мэргэжлийн оролцогчийн тухай хуульд нэмэлт оруулах тухай, Даатгалын тухай хуульд нэмэлт оруулах тухай, Зар сурталчилгааны тухай хуульд өөрчлөлт оруулах тухай, Малын удмын сан, эрүүл мэндийг хамгаалах тухай хуульд өөрчлөлт оруулах тухай, Нягтлан бодох бүртгэлийн тухай хуульд нэмэлт, өөрчлөлт оруулах тухай, Таримал ургамлын үр, сортын тухай хуульд өөрчлөлт оруулах тухай, Ургамал хамгааллын тухай хуульд өөрчлөлт оруулах тухай, Шүүхийн шийдвэр гүйцэтгэх тухай хуульд нэмэлт, өөрчлөлт оруулах тухай, Боловсролын тухай хуульд өөрчлөлт оруулах тухай, Иргэний хэрэг шүүхэд хянан шийдвэрлэх тухай хуульд нэмэлт, өөрчлөлт оруулах тухай хуулийн төслүүдийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн

17

Татгалзсан

0

Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн Ц.Мөнх-Оргил УИХ-ын чуулганы нэгдсэн хуралдаанд танилцуулахаар тогтов.

Хуралдаан 17 цаг 50 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА
УИХ-ЫН 2010 ОНЫ ХАВРЫН ЭЭЛЖИТ ЧУУЛГАНЫ 

ТӨРИЙН БАЙГУУЛАЛТЫН БАЙНГЫН ХОРООНЫ 

5 ДУГААР САРЫН 4-НИЙ  ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Хуралдаан 14 цаг 55 минутад эхлэв.

Ө.Энхтүвшин:-Ирц бүрдсэн байна. Хурлаа нээе. Өнөөдөр Төрийн байгуулалтын байнгын хорооны хурлаар дараахь асуудлуудыг хэлэлцүүлэхээр санал оруулж байна.

1.Нийслэлийн эрх зүйн байдлын тухай хуулийн шинэчилсэн найруулгын төсөл, хэлэлцэх эсэх
2.Төрийн хяналт, шалгалтын тухай хуульд нэмэлт, өөрчлөлт оруулах тухай хуулийн төсөл, хэлэлцэх 

3.Бусад гэсэн ийм асуудал байна.

Хэлэлцэх асуудалтай холбогдуулж санал байна уу? Баярсайхан гишүүн
Г.Баярсайхан:-Өнгөрсөн хурлуудаар манай Ёс зүйн дэд хорооны дүрмийн асуудал яригдаж байгаад тодорхой шалтгаанаар хойшлогдоод яваад байгаа. Би Их Хурлын даргатай саналаа саяхан солилцсон. Ер нь дэмжиж байгаа. Төрийн байгуулалтын байнгын хороогоороо Ёс зүйн дэд хорооны дүрмийг хэлэлцэх асуудал дээр шуурхайлах тал дээр арга хэмжээ авч өгнө үү.

Ө.Энхтүвшин:-Энэ дээр ажлын хэсэг гарсан шүү дээ. Энхболд даргаас сүүлд бид нар хэлэлцээд, ялангуяа арга хэмжээ гэх юмуу даа авахтай холбоотой асуудлууд маань УИХ-ын тухай хууль, Дэгийн тухай хуулиуд нь, нэмэлт өөрчлөлт оруулах хуулиуд нь батлагдаагүй байгаа учраас тэрнийгээ харвал яасан юм бэ? тэрэнтэйгээ уялдуулъя гээд хойшлуулсан гэж ойлгож байгаа. Ер нь Энхболд дарга энэ дээр саналаа хэлээч, ажлын хэсгийн дарга.

Н.Энхболд:-Хоёр, гурван Их Хурал дамжсан асуудлыг хариуцаж, энэ удаагийн Их Хуралд оруулахаар бэлтгэх ажлын хэсгийн даргаар ажилласан. Ажлын хэсэг боломжийн хэмжээнд сайн ажилласан гэж бодож байгаа. Байнгын хорооны хуралдаанаар оруулсан. Энхтүвшин дарга тэр үед өөрөө байгаагүй шиг санагдаад байна. Батболдыг хэлэлцүүлэхэд. Манай байнгын хорооны гишүүд тал талаас нь янз янзаар хэлсээр байгаад үндсэндээ унагаачихсан шүү дээ. Шалтгаанаа юу гэж хэлсэн бэ гэхээр Их Хурлын тухай хууль, Дэгийн тухай хууль, Гишүүний эрх зүйн байдлын тухай хуультай холбож яривал яасан юм бэ гээд. Дарга зүтгүүлж байсан, би ажлын хэсгийн ахлагчийн хувьд зүтгүүлж байсан, Батболд гишүүн энд хамгийн сүүлд байнгын хорооны хурлаар авч ороход нь авч зүтгүүлээд үндсэндээ манай гишүүд янз бүрийн шалтаг хэлсээр байгаад, шүүмжилсээр байгаад л хойшлуулчихсан байж байгаа. Тэрнийг миний бодож байгаагаар заавал Их Хурлын тухай хууль, дэгийн тухай энэ юмнуудыг ярихгүйгээр, хүлээлгүйгээр хийчих боломжтой л санагдаж байсан. Одоо ч тэгж л санагдаж байгаа. Ярьсаар байгаад, янз бүрийн шалтгаан хэлсээр байгаад тэгээд үндсэндээ унасан.

Ө.Энхтүвшин:-Хэрвээ ажлын хэсгийн дарга тийм саналтай байгаа бол одоо ингээд оруулахад заавал хүлээх шаардлага байхгүй гэж тэгж үзэж байгаа бол тэрнийг ер нь дараагийн долоо хоногийн хурлаар оруулъя. 

Бусад гэдэг хүрээндээ энэний өмнө Байнгын хорооны хурлаар хэлэлцсэн УИХ-ын зарим гишүүдээс тавьж байгаа асуудал байгаа УИХ-ын Төрийн байгуулалтын байнгын хорооны тогтоолтой холбогдуулаад, тэрнийг гэж ойлгож байгаа. Ардчилсан намын бүлэг хурлаа хийчихсэн үү?

Ч.Сайханбилэг:-Хийгээгүй байгаа. Ирэх долоо хоногийн Даваа гаригийн хуралдаанаараа хэлэлцье гэсэн тийм төлөвлөгөөтэй явж байгаа.

Ө.Энхтүвшин:-Хоёр намын бүлгийн хурлыг хүлээе гэсэн л дээ. Нэгэнт бүлэг дээр ярья гээд энэний түрүүнд шийдсэн учраас. Тэгвэл бусад асуудал байхгүй. Ардчилсан намын бүлэг хурлаа түргэхэн хий. Тэгээд хурлаа хийсний дараагаар бидэнд нэг тийш нь, энэ хоёр намын бүлэг бас нэг шийдвэрээ гаргаад ирүүл. Байнгын хорооны хурал дээр тэрнийг л хүлээж байгаа, нэгдүгээрт.

Хоёрдугаарт, тэр асуудал тавьж байгаа гишүүд орныхоо хувилбарыг бас бодоорой гэж хэлсэн шүү дээ. Энд биш бол яг  тэнд гэдэг юмаа тооцоотой, тэрнийгээ дараагийнх нь юмыг тавина шүү гэдгийг хугацаа алдахгүйгээр шууд ажил эхлээд явахаар тэр хувилбараа бас давхар тавиарай гэж хэлсэн байгаа. Тийм учраас энийг дараагийн хурал хүртэл хойшлуулаад бусад асуудал байхгүй. Ингээд хоёр асуудлаа батлах уу? За.

Нэгдүгээрт, Нийслэлийн эрх зүйн байдлын тухай хуулийн шинэчилсэн найруулгын төсөл, хэлэлцэх эсэх байна. 

Энэ хуулийн төслийн талаар Монгол Улсын шадар сайд Энхболд танилцуулгыг хийнэ.

М.Энхболд:-Төрийн байгуулалтын байнгын хорооны гишүүд, та бүхний энэ өдрийн амар амгаланг айлтгая. 

Монгол Улсын Засгийн газар Нийслэлийн эрх зүйн байдлын тухай хуулийн шинэчилсэн найруулгын төсөл болон уг хуулийн төсөлтэй холбогдуулан боловсруулсан Монгол Улсын нэгдсэн төсвийн тухай хуульд нэмэлт, өөрчлөлт оруулах тухай, Татварын хуульд нэмэлт, өөрчлөлт оруулах тухай, Барилгын тухай хуульд нэмэлт, өөрчлөлт оруулах тухай, Тусгай хамгаалалттай газар нутгийн тухай хуульд нэмэлт, өөрчлөлт оруулах тухай хуулийн төслүүдийг Засгийн газрын хуралдаанаараа хэлэлцэн шийдвэрлэж  энэ 4-р сарын 13-ны өдөр УИХ-д өргөн мэдүүлсэн байгаа.

УИХ-аас Нийслэлийн эрх зүйн байдлын тухай хуулийг 1994 оны 7-р сарын 5-ны өдөр анх батлан мөрдүүлж, уг хууль батлагдсанаас хойш өнөөдрийг хүртэл 15 жилийн хугацаанд хот руу шилжилт хөдөлгөөн эрс нэмэгдсэнээс нийслэлийн оршин суугчдын тоо 471.5 мянган хүнээр өсч, 1 саяас дээш хүн амтай дэлхийн 477 том хотын нэгний эгнээнд орсон байгаа юм.

Дэлхийн дунджаар улс орнуудын хот суурингийн оршин суугчдын 11-25 хувь, нийт хүн амын 3-14 хувь нь нийслэл хотдоо амьдардаг байгаа юм. Гэтэл манай Улаанбаатар хотын  хувьд хүн амын 50 шахам хувь, хотын хүн амын 70 орчим хувь нь энэ хотод ажиллаж, амьдарч байгаа юм. Төвлөрөл ийнхүү зохистой хэмжээнээс хэтэрснээс ерөнхий төлөвлөгөөнд тусгагдсан хот байгуулалтын арга хэмжээг хэрэгжүүлсэн нөхцөлд ч хүн амын орон сууц, соёл, ахуйн үйлчилгээний хангамжийн үзүүлэлтэд дорвитой ахиц гарахгүй, төлөвлөлтгүй суурьшил бий болох, замын  хөдөлгөөнд түгжрэл үүсэх, хүн амын эрүүл мэнд, экологийн аюулгүй орчин, гэмт хэргийн нөхцөл байдалд нөлөөлөх зэргээр эдийн засаг,  нийгмийн бүх талын харилцаанд ихээхэн хүндрэл гарах болоод байгаа юм. Дээр дурьдсан нийгэм, хүн ам зүйн өөрчлөлтийг дэнслэн олон улсын туршлагыг өөрийн орны онцлогт нийцүүлж, Улаанбаатар хот Монгол Улсын  нийслэлийн үүргийг хэрэгжүүлж байгаатай холбоотой онцлог чиг үүрэг, оршин суугчийн эрх үүрэг, удирдлагын тогтолцоо, үйл ажиллагааны эрх зүйн үндэс, эдийн засаг, санхүү, өмчийн  харилцааг боловсронгуй болгох, эдийн засгийн бие даасан байдлыг хангах зорилгоор Монгол Улсын Ерөнхий сайдын 2009 оны  10 дугаар захирамжаар шадар сайдаар ахлуулсан ажлын хэсэг байгуулж, Нийслэлийн эрх зүйн байдлын тухай хуулийн шинэчилсэн найруулгын төслийг ийнхүү боловсруулсан байгаа юм.

Боловсруулсан  хуулийн төсөлд нэгдүгээрт, нийслэлийн хөгжилд оршин суугчдын оролцоог нэмэгдүүлэх, оршин суугч нь амьдарч буй орчноо тохижуулсан болон байгаль орчныг бохирдуулж буй үйлдлийг эрх бүхий байгууллага, албан тушаалтанд цаг тухайд нь мэдээлж, таслан зогсоох боломж олгосны төлөө урамшуулал хүртэх зэрэг эрхтэй байх болно. Зөвхөн ерөнхий төлөвлөгөөнд тусгагдсан бүсэд суурьшин амьдрах, шилжин ирэгсэд тухайн засаг захиргааны нэгжид тогтоосон хугацаанд бүртгүүлэх, хуульд заасан албан татвар, төлбөр хураамж төлөх, бусад оршин суугчийн эрх, эрх чөлөөг хүндэтгэж, нийгмийн хэв журмыг сахих зэрэг үүрэгтэй байхаар хуулийн төсөлд тусгасан байгаа юм.

Улаанбаатар хотын хөгжлийн ерөнхий төлөвлөгөөг эрх бүхий албан тушаалтан чанд мөрдөх, нийслэлийн удирдлагын шийдвэр үйл ажиллагаа нь олон нийтийн санал, оролцоонд тулгуурлан ил тод байх, оршин суугчийн нийтлэг эрх, хууль ёсны ашиг сонирхлыг эрхэмлэн Үндсэн хуульд заасан зарчмыг мөрдөж ажилласнаар удирдлагын үйл ажиллагааг боловсронгуй болгох, иргэдийн хууль ёсны эрх ашгийг хамгаалах асуудлыг тодруулан хуулийн төсөлд тусгаж өгсөн байгаа юм.

Гуравдугаарт, нийслэлийн удирдлага, хот байгуулалт, байгаль орчин, эдийн засаг, нийгмийн хөгжлийн тогтвортой орчин бүрдүүлэх, хүний хөгжлийг төлөвшүүлэх, өндөр технологийн үйлдвэрлэл, дэд бүтэц, гадаадын хөрөнгө оруулалт, хувийн хэвшлийн хөрөнгийг татах, үндэсний уран барилгын өв уламжлалыг хот байгуулалтын дэлхийн шилдэг жишигтэй хослуулан  хөгжүүлж, суурин соёл иргэншлийн тэргүүлэх байр сууриа хадгалах хот болон бүсийн хөгжлийн бодлого явуулахаар хуулийн төсөлд тусгасан.

Дөрөвдүгээрт, нийслэлийн талаархи төрийн дээд болон орон нутгийн байгууллагын бүрэн эрхийг УИХ, Засгийн газар, нийслэлийн иргэдийн төлөөлөгчдийн хурал, нийслэлийн Засаг дарга бөгөөд Улаанбаатар хотын захирагч, дүүрэг, хорооны удирдлага гэсэн ангиллаар цогц байдлаар тусгаж өгсөн байгаа. Мөн нийслэл, дүүрэг, хорооны удирдлагын статусыг нэг шат ахиулж, нийслэлийн Засаг даргыг Засгийн газрын гишүүнтэй, дүүргийн удирдлагыг аймгийн удирдлагатай, хорооны удирдлагыг сумын удирдлагатай албан тушаалын хувьд адилтгахаар хуулийн төсөлд тусгасан байгаа.

Тавдугаарт, хотын өсөлтийн өнөөгийн бодит нөхцөл, хөгжлийн түвшин, ирээдүйн шаардлагыг харгалзан нийслэлийн Иргэдийн төлөөлөгчдийн хурлыг Байнгын ажиллагаатай болгох шаардлага байгаа юм. Мөн нийслэлийн Иргэдийн төлөөлөгчдийн хурлын дарга нь бүрэн эрхээ хэрэгжүүлэхдээ Нийслэлийн Засаг даргын нэгэн адил баталгаагаар хангагдахаар хуулийн төсөлд тусгагдсан.

Нийслэл өөрийгөө тэтгэх эдийн засагтай байх, санхүүгийн чадавхийг бэхжүүлэх зорилгоор дор дурдсан заалтыг хуулийн төсөлд тусгасан. Үүнд, хотын онцлогт нийцсэн, нийслэл хотын оршин суугчийн албан татвар, хот төлөвлөлтийн албан татвар бий болгох, Улаанбаатар хот, Монгол Улсын нийслэлийн чиг үүрэг хэрэгжүүлэхтэй холбогдох гарах зардлыг улсын төсөвт тусган төсвийн ерөнхийлөн захирагчийн захиалгат бүтээгдэхүүний санхүүжилт хэлбэрээр нийслэлд олгох, хот хөгжүүлэх томоохон хөтөлбөрийг улсын төсвөөс санхүүжүүлэх зэрэг эх үүсвэрүүдийг ашиглах. Мөн нийслэлийн өмчийг захиран зарцуулахад дүүргийн эрх хэмжээг өргөтгөх, аймаг, сум, гадаад улсад нийслэлийн өмчит болон өмчийн оролцоотой аж ахуйн нэгж, төлөөлөгчийн газрыг байгуулах эрх олгох, мөн нийслэлд санхүүгийн корпораци байгуулж,  нийслэлээс гарсан бонд хувьцааг арилжаалах, санхүүгийн түрээс, лизингийн үйлчилгээ үзүүлэх, нийслэлийн өмч хөрөнгийг барьцаалан зээл авах зэргээр нийслэлийн санхүү, хөрөнгийн чадавхийг бэхжүүлэх, нийслэлийн эдийн засаг, аялал жуулчлалын чөлөөт бүс байгуулан ажиллуулах журмыг холбогдох хуулиар тогтоох асуудлыг тусгасан байгаа юм.

Долдугаарт, хорооны Засаг даргын эрх хэмжээг өргөтгөх, Иргэдийн нийтийн хурлын эрх зүйн статусыг тодорхой болгох, үйл ажиллагааг тогтвортой явуулах нөхцөлийг бүрдүүлэх замаар иргэдийн оролцоог сайжруулах, мөнгөний хуримтлалын санг бүрдүүлэх, зарим эх үүсвэрийг бий болгох, түүнчлэн дээд шатны Засаг дарга газар эзэмшүүлэх, ашиглуулах, барилга байгууламж барих зөвшөөрөл олгохдоо иргэдийн нийтийн хурлын саналыг заавал авч шийдвэрлэж байхыг хуулийн төсөлд тусгасан байгаа. 

Наймдугаарт, тусгай хамгаалалттай газар нутаг эзэмшүүлэх шийдвэр гаргахад дүүргийн Засаг даргын санал авч байгаа одоогийн байдлыг өөрчилж, нийслэлийн ил далд шугам сүлжээг нягт холбогдсон 1 ам.метр талбайд улсын дундажаас 100 дахин нягт суурьшил бүхий асар хязгаарлагдмал нутаг дэвсгэрт дэд бүтцийг барьж байгуулах асуудал нь газар олголтоос салж, цогц байдлаар шийдэгдэж чадахгүй хүндрэл бий болж байгаа тул Дүүргийн Засаг дарга бус, зөвхөн нийслэлийн Засаг даргын саналаар тусгай хамгаалалттай газар нутагт газар эзэмшүүлэх асуудлыг шийдвэрлэдэг болох нь зүйтэй гэж үзэж хуулийн төсөлд тусгасан.

Оршин суугч, аж ахуйн нэгж байгууллагад хориглох зүйлсийг зааж хууль тогтоомж зөрчигчдөд хүлээлгэх хариуцлагыг шинээр хуулийн төсөлд тусгасан байгаа. 

Энэ хуулийн төслийг Байнгын хороогоор хэлэлцүүлж байгаатай холбогдуулан Нийслэлийн Засаг дарга, Ерөнхий сайд Улаанбаатар хотод ажиллаж байгаа учраас бас жаахан ажилтай байгаа. Ирнэ гэж байгаа. Нийслэлийн Засаг даргын нэгдүгээр орлогч Баатарзориг, Шадар сайдын зөвлөх Сумаахүү, Нийслэлийн Засаг даргын Тамгын газрын хууль зүйн хэлтсийн дарга Машбат, Нийслэлийн Засаг даргын Тамгын газрын хотын хөгжлийн бодлогын хэлтсийн дарга Баянжаргал зэрэг албаны хүмүүс оролцож байна. Анхаарал тавьсанд баярлалаа.

Ө.Энхтүвшин:-Батболд гишүүн асуултаа асууя.

Су.Батболд:-Хэд хэдэн асуулт байна. Нэгдүгээрт, өргөн барьсан төсөл Монгол Улсын Үндсэн хуультай хэр зэрэг нийцэж байгаа вэ? Дотор нь уншаад үзэхээр олон олон заалтууд нь одоогийн хүчин төгөлдөр мөрдөж байгаа Монгол Улсын Үндсэн хуультай зөрчилдөөд байгаа юм шиг санагдах юм. Энэнтэй нийцүүлсэн юмуу, үгүй юмуу?

Хоёрдугаарт, Засгийн газраас өргөн барьж байгаа төсөл үү? Засгийн газрын хуралдаанаар хэлэлцсэн байх тийм ээ? Засгийн газрын хуралдаан дээр ямархуу юм ярьсан юм бол?

Энэ хуулиудын дотор хараад үзэхээр хэд хэдэн асуулт байна. Нийслэл албан татвартай байна, нийслэл хотын албан татварыг хуулиар тогтооно гэсэн байна. Энэ хоёр төрлийн татвар бий болох гэж байгаа юм чинь хот төлөвлөлтийн албан татвар, хотын оршин суугчийн албан татвар гээд. Энэ ямар татвар байх юм, ямар хэмжээтэй татвар байхаар төлөвлөж байгаа юм бэ гэдэг асуудал байгаа юм.

Нийслэлийн статус маань ямар байх юм бол. Монгол Улсын Үндсэн хуулинд аймаг, нийслэл, сум, дүүрэгт хуваагдана гэчихсэн байж байгаа шүү дээ. Ингээд харахаар нийслэлийн статус  нь ямар хэмжээнд болох гээд байгаа нь төдийлөн ойлгомжтой биш. Би түрүүнд Үндсэн хуультай нийцэж байна уу гэж асуусан, энэнтэй холбогдоод байгаа юм. 

Дүүргийн хурлын дарга, дүүргийн Засаг даргыг аймгийн Засаг дарга, аймгийн хурлын даргатай адилтган үзэж болно гэсэн заалт байна л даа. Энэ нь юу гэсэн үг вэ? энийг тайлбарлаж өгөөч. Адилтган үзнэ гэж, ямар юман дээр адилтган үзэх юм бэ? гэсэн ийм ойлгомжгүй заалт байна.

Сантай болно гэж байх шиг байна. Урд нь ажиллаж байсан сангууд ямар хэмжээнд ажиллаж байсан бэ? одоо нийслэл хот сангүй байгаа юу? гэдэг асуудал. Хуучин Улаанбаатар сан гэж байсан санагдаад байгаа юм.

Нийслэлийн байнгын ажиллагаатай болно гэж. Одоогийн хүчин төгөлдөр мөрдөж байгаа Үндсэн хуулиар бол Иргэдийн төлөөлөгчдийн хурал төлөөлөгч сонгогдоод байнгын ажиллагаатай Иргэдийн төлөөлөгчдийн хурал байхгүй байгаа л даа. Энийг ямар үндэслэлээр оруулсан юм бэ гэсэн ийм хэдэн асуултанд хариулж өгөөчээ. Дараа нь саналаа хэлье.

Ө.Энхтүвшин:-Асуултанд хариулъя.

М.Энхболд:-Зарим асуултыг манай ажлын хэсгийн нөхдүүд хариулна. Нийслэлийн эрх зүйн байдлын тухай хуулийг зайлшгүй өөрчлөх шаардлага бий болж байна гэдгийг сүүлийн үед Засгийн газар, ялангуяа Засгийн газрын орон нутгийн асуудлыг хариуцаж ажиллаж байдаг Засгийн газрын гишүүд удаа дараа ярьж, нийслэл хотын өргөжиж байгаа, хүн амын тоо өсч байгаа, ачааллаа даахгүй байгаа энэ бүх байдлыг арай өөр байдлаар авч үзэж шийдвэрлэхгүй бол цаашдаа ер нь Монгол Улсын хувьд нийслэл бас нэлээн хөгжих, тэлэх боломж бололцоо нь хомс болох нь ээ гэж ингэж үздэг. Батболд гишүүн ч гэсэн бас энэ чиглэлийн асуудлыг хариуцаж ажиллаж байхдаа ийм санаа оноотой байсан гэж би бодож байгаа.

Засгийн газар тодорхой шийдвэр гаргаад холбогдох улсуудыг оролцуулж, ажлын хэсэг гаргаад, ажлын хэсэг бас нэлээд хугацаанд ажиллаж, хэд хэдэн удаа хуралдаж, нийслэлийн шат шатны байгууллагуудын санаа, оноог нэлээн тусгаж авч, Засгийн газрын хуралдаанаараа хэлэлцээд энэ хуулийн төслийг оруулж байгаа юм. Засгийн газрын түвшинд өнөөдрийн өргөн барьж байгаа энэ хуулийн төслийг Үндсэн  хуулийн ямар нэг зүйл заалтыг зөрчөөгүй гэж үзэж байгаа. 

Засаг, захиргааны нэгжийг аймаг, нийслэл, сум, дүүрэг, баг, хороо гэж байна гэж зааж өгсөн байгаа болохоос биш, тэрнийг тэр нь тэрэнтэйгээ яг адилхан байна, сум, баг хоёр бол яг нэг түвшний засаг захиргааны хоёр нэгж байх юмаа гэж зааж өгөөгүй учраас Нийслэл хотын хувьд нэг шат ахиулж үзэх нь зохимжтой юмаа гэсэн ийм бодлын үүднээс энэ заалтыг оруулсан.

Мөн орон нутгийн өөрөө удирдах ёсны байгууллагыг орон тооны, байнгын ажиллагаатай байх уу, үгүй юу гэдэг талаар ч бас Үндсэн хуулинд тэгж заагаагүй. Өнөөдрийн болтол хэрэгжүүлж, орон нутгийн өөрөө удирдах ёсны байгууллагуудын үйл ажиллагаа явуулж байгаа байдал нь орон тооны бус байдлаар ингэж ажиллаж байгаа. Гэхдээ нийслэл хотод энэ нь хөгжлийнхөө асуудлыг шийдвэрлэхэд аль болохоор орон тооны байж, мэргэшсэн байж, ингэж байж асуудлыг авч үзэх боломж бүрдэх юмаа гэж ингэж үзсэн.

Энэ адилтгаж байгаа гол асуудал нь ерөөсөө орон тооны хувьд, бүтцийн хувьд, цалингийн сүлжээний хувьд тухайн шатныхаа адилтгаж байгаа тэр түвшингээрээ явах учиртай. Тухайлбал, сумын Засаг дарга бол одоогийн аймгийн Засаг даргын авч байгаа хэмжээний цалинтай, дүүргийн Засаг дарга бол аймгийн Засаг даргын хэмжээний цалинтай, дүүргийн Засаг даргын Тамгын газар бол бас хэмжээний хүрээний хувьд одоогийн байгаагаас арай жаахан нэмүү ингэж ажиллах боломж, бололцоогий нь тавьж өгье гэж ингэж бодож адилтгах гэсэн утгаар нь авч үзсэн байгаа юм. Ер нь Сонгинохайрхан дүүрэг гэхэд хүн амынхаа тоогоор 3 аймгийн хүн амтай л тэнцүү байх жишээтэй байгааг хэлэхэд л та бидэнд ойлгомжтой болох байхаа гэж бодож байна. 

Татварын тухай асуудал бол одоогийн хуулинд ч гэсэн нийслэл өөрийн татвартай байна гэдэг нэг ийм зүйл заалт бий. Шинэ хуулинд бид нар хоёр төрлийн татварын тухай асуудлыг дурьдаж өгч байгаа. Тусдаа татварын хууль байх ёстой гэж ярьж байгаа. Гэхдээ татварын тухай хуулинд бас өөрчлөлт оруулах байдлаар энэ асуудлыг шийдвэрлэж болох юм байна гэдгийг Засгийн газар дээр бас ярьсан байгаа.

Сангийн тухай асуудлыг Баатарзориг хариулчих уу? ямархуу түвшинд ажиллаж байгаа талаар. Одоо бол нэг л сан байгаа. Бид засаг захиргааны анхан шатны нэгжид нь бас үйл ажиллагаа явуулах, тодорхой сан бүрдүүлэх ийм нөхцөлийг нь тавьж өгье гэсэн ийм утгаар оруулсан байгаа.

Ө.Энхтүвшин:-Баатарзориг дарга хариулчих уу?

О.Машбат:-Одоогийн хүчин төгөлдөр нийслэлийн эрх зүйн байдлын хуулийн 18-р зүйл дээр байгаа нийслэлийг хөгжүүлэх сан гээд байж байгаа. Хуулийн төсөлд юу нэмэгдэж орсон бэ гэхээр дүүргийг хөгжүүлэх сан гэдгийг шинээр нэмж оруулж өгсөн байгаа. 

Ө.Энхтүвшин:-Тодруулъя.

Су.Батболд:-Дүүрэг яг хэдэн орон тоотой Засаг даргын Тамгын газар нь хэдэн орон тоотой, дэргэд нь хичнээн хэлтэс, алба ажиллаж байна. Бид хотынхноос асуумаар байна. Дүүргийн  хувьд, дүүргийн үйл ажиллагаа тааруу байгаа иргэдэд хүрч ажиллахгүй байгаа нь эрх мэдэл аймгийн Засаг даргатай чацуу биш байгаагаас болоод байгаа юмуу, эсвэл өөр юмнаас болоод байна гэж үзэж байгаа юмуу? оруулж ирсэнийг нь харах юм бол тэр эрх мэдэл нь байхгүй байгаа учраас дүүргүүдийн ажил явахгүй, дүүрэг хогтой, шороотойгоо байгаад байна уу гэж ойлгогдож байна л даа. Энийг хотын удирдлагууд юу гэж үзэж байгаа юм бэ? Сум бол 12-14 орон тоотой байгаа л даа. Би дүүргийг тийм болов уу гэж бодоод байна л даа, тийм үү, үгүй юу?

Б.Баатарзориг:-Улаанбаатар хотын дүүргүүд сумдуудтай харьцуулах юм бол 250 мянган хүнтэй ийм дүүрэг байгаа л даа. Тамгын газар 35 хүний бүрэлдэхүүнтэй, энэ нь хүн амын тооноосоо харьцуулаад Налайх, Багануур, Багахангай эд нар бол үүнээс бага хүнтэй. Жилдээ манайх бүхэл бүтэн аймгийн төв нүүж ирж байгаа ийм учиртай. Хуулийн төслүүд дээр өөрчлөлт орж байгаа нь 16 жилийн өмнө хууль батлагдахад хагас сая л хүнтэй байсан хот, одоо бүтэн нэмэгдээд хүн багтаамжийн хувьд ч тэр, зохицуулалтын харилцааны хувьд ч тэр ингэж орж ирж байгаа юм.

Ө.Энхтүвшин:-Н.Энхболд гишүүн асуултаа тавья.

Н.Энхболд:-Ярих юм их байгаа байх. Ер нь эрх зүйн байдал талаас нь янз бүрээр тодорхойлж болно л доо. Эцсийн дүндээ яг Улаанбаатар хотыг ийм хуультай, ийм эрх зүйн байдалтай болгосноор төрийн төвлөрсөн төр засгийн ачааллаас хэр зэргийг нь яг Улаанбаатар өөртөө авч, өөртөө хариуцлагыг нь хүлээж авч чадах бол? Гол асуудал энд шүү дээ. Түүнээс хотыг эрх мэдлийг нь томруулах, орон тоог нь нэмэх, өөрөө шийддэг юмнуудыг нь олон болгох тухай асуудал их амархан. Цаана дүндээ Засгийн газар дээр УИХ дээр ирдэг ачаалал, янз бүрийн дарамт гэж хэлье л дээ. Энэ бүхнийг тоогоор хувилаад хэлэхэд хэцүү л байх л даа. Ямархуу хэсэг нь Улаанбаатар хотын мэдэлд үлдэж, очиж, ажлын хуваарилалт, хариуцлагын хуваарилалт ямархуу түвшинд очих бол гэдэг нь их сонин байгаа юм. Энэ дээр хууль санаачилж боловсруулсан Засгийн газрын зүгээс, энд бодвол оролцсон байх Улаанбаатарынхны зүгээс ямархуу хариу өгөх бол? Энэ энэ юм төр засгийн газрын нуруун дээрээс явчих юмаа гэдэг асуудал л их чухал байгаа шүү дээ.

М.Энхболд:-Нийслэлийн эрх зүйн байдлын тухай  хуулийг шинэчилж байгаа, өөрчилж байгаа гол зорилго түрүүнд би танилцуулган дотор уншсан. Эдийн засаг, санхүүгийн хувьд нэлээн биеэ дааж ажиллах ийм боломж бололцоог нь бүрдүүлэх хэрэгтэй. Сүүлийн үед томоохон бүтээн байгуулалтын ажлын хөрөнгө санхүүг босгож байгаа энэ арга механизмуудыг хот өөрөө шийдвэрлээд, хэрэгжүүлээд явах ийм боломж бололцоо бүрдүүлэх ёстой гэж ингэж үзэж энэ хуулийн эдийн засаг, хотын бие даасан байдлыг хангах асуудал дээр нь  нэлээн тодорхой зүйлүүдийг хийж өгсөн. Энэ утгаараа жишээ нь, хотын иргэдийн өмнө тулгамдаж байгаа орон сууц, дэд бүтцээр хангагдах ёстой, нийгмийн үйлчилгээгээр  хангагдах ёстой энэ асуудлууд дээрээ хот өөрөө бас хөрөнгө хүч босгож, үйл ажиллагаагаа явуулах ийм боломж бололцоо бүрдэнэ гэж ингэж үзэж байгаа юм.

Нөгөө талаас нь өнөөдөр улсын төсвийн хөрөнгө оруулалтын хэдэн хувь Улаанбаатар хотод зориулагдаж, зарцуулагдаж байгаа вэ гэдэг дээр бид нар нэг зүйлийг бодох ёстой юм шиг байгаа юм. Хотын эдийн засгийн хувьд боломж бололцоотой гэдэг байдлаар маш олон жилийн туршид хотоос улсын төсөвт хөрөнгө төвлөрүүлэх, хотод болж байгаа энэ үйл явдлуудыг улсын шинж чанартай үйл явдлуудыг хотын хөрөнгө, санхүүгээр хийж хэрэгжүүлэх ийм ажлууд явагдаж ирсэн. Энийг хотын нуруун дээрээс ачааг нь хөнгөлж, тэр иргэдийн өмнө тулгамдаж байгаа асуудлуудаа шийдэх хөрөнгийн эх үүсвэрийг нь бий болгох тал дээр тодорхой хэмжээний дэмжлэг үзүүлэх ёстой юмаа гэж бодож энэ хуулийн төслийг боловсруулсан.

Эрхэлж байгаа ажил үүргийн хуваарийн хувьд Засаг захиргаа, нутаг дэвсгэрийн нэгж, түүний удирдлагын тухай хууль дээр ер нь ажлын зааг хэмжээг заагаад өгчихсөн болохоор юу гэдэг юм өнөөдрийн Засгийн газрын хийж хэрэгжүүлж байгаа тийм ажил хотод очоод Засгийн газрын ажил хөнгөрчихнө, УИХ-ын шийдэж байгаа тийм хууль тогтоох эрх нийслэлийн иргэдийн  хурал дээр очоод ажил хөнгөрчихнө гэж хэлэх зүйл байхгүй. Тэр бол хуулиараа, байгаа байгаа тогтоосон хэмжээ хэмжээндээ үйл ажиллагаа явагдаж, хариуцлагаа хүлээж амьдрал үргэлжлэх байхаа гэж бодож байгаа.

Ө.Энхтүвшин:-Сайханбилэг гишүүн
Ч.Сайханбилэг:-Бид нар нийслэлийн эрх зүйн байдал, дүүрэг, хороо ярихаараа Үндсэн хууль руу их стат хийдэг л дээ. Үндсэн хуулийн заалт их тодорхой шүү дээ. Ерөөсөө Монгол Улс нутаг дэвсгэрийн захиргааны хувьд аймаг нь суманд, сум нь багт, нийслэл нь дүүрэгт, дүүрэг нь хороонд хуваагдана гээд үндсэндээ заачихсан байдаг. Энэ заалт нь өөрөө энэ хуулин дээр орж ирж байгаа зүйлүүдтэй зөрчилдөнө гэж харахгүй байгаа юм. Ер нь 63-р зүйлийн 3 дээр ч гэсэн Засаг захиргаа, нутаг дэвсгэрийн нэгж, түүний удирдлагын эрх хэмжээ, зохион байгуулалт, үйл ажиллагааны журмыг хуулиар тогтооно гээд заагаад өгчихсөн. Өнөөдөр бид нар нийслэлийн эрх зүйн байдлын тухай гээд хуулийг хэлэлцэж байгаа учраас асуудал байхгүй.

 Би нэг асуудалд анхаарлаа гол нь хандуулах гэсэн юм. Ер нь 200-300 мянган хүнтэй ийм дүүргийг өнөөдөр сумтай адилтгаж тооцох, 20-30 мянган хүнтэй хороог өнөөдөр багтай адилтгаж тооцно гэдэг бол үнэхээр яаж ч эрүүлээр боддог хүний толгойнд багтахгүй зүйл л дээ. Тийм учраас бид нар эндээ бас энэ хуулиараа арай жаахан өөрчлөлт хийх ёстой. Гэхдээ өөрчлөлт хийхийн тулд ажлын хэсэг, манай Засгийн газар хагас алхамаа хийгээд ороод ирчихсэн байна. Өнөөдөр сум, дүүрэг, хорооны Засаг даргын эрх мэдэл мэдээж нэг шат ахиулах болон хийх ёстой ажлуудын нэг. Гэхдээ хамгийн гол юм бол миний энэ хуулиас хүсч байгаа гол зүйл бол өнөөдөр манай нэг захын сумыг аваад үзэхэд бүгд сургуультай байгаа. Бүгд цэцэрлэгтэй. Бүгд халуун устай, бүгд үүрэн холбооны сүлжээ 2-3 компани орчихсон ийм л байдалтай байгаа шүү дээ.

Хороогоо аваад үзэхэд бид нар 2, 3 хороо дундаа нэг сургуультай, дундаа нэг цэцэрлэгтэй, хүүхдүүд нь 5-7 км алхаж, нөгөө хороон дээрээ очиж сургуульдаа явдаг, цэцэрлэгтээ явдаг. Тэр сургууль нь 3 ээлжээр хичээллэдэг, цэцэрлэг нь орон тоо байдаггүй ийм байдалтай байгаа байхгүй юу, юун үүрэн холбоо. Тийм учраас энэ хуулийн гол зохицуулалт нь дарга нарын статусыг ахиулахаас гадна, яг хороон дээр ирж байгаа, дүүрэг дээр ирж байгаа эдийн засаг, нийгмийн үйлчилгээнүүдийг тэр шаттай нь адилтгаж бий болгох ёстой юм байгаа юм. Энэ чиглэлээр Засгийн газар оруулж ирж байгаа төсөл дээрээ ямар зохицуулалт хийв гэдгийг нэгдүгээрт асуумаар байгаа юм. Хэрвээ зохицуулалт хийгдээгүй бол яг энэ зүйл заалтыг оруулмаар байгаа юм. Өнөөдөр дүүрэг бол суманд үзүүлж байгаа бүх үйлчилгээг, хороо бол суманд үзүүлж байгаа бүх үйлчилгээг авах ёстой, дүүрэг аймагт үзүүлж байгаатай адилхан.

Яг ийм үйлчилгээний нэг шат ахисан ийм зохицуулалтыг хийж өгөх нь өөрөө бас энэ хуулийн гарч байгаа гол зорилгуудын нэг. Иймэрхүү байдлаар санал оруулаад явчихад ажлын хэсгийнхэн зөрчилдөх юм байна уу, байхгүй байна уу гэдэг дараагийн асуултанд.

Гуравдугаарт, эдийн засгийн баталгааг нь гаргаж өгөх ёстой. Яг энэ ажлуудыг үнэхээр өнөөдөр Засгийн газрын мөрийн хөтөлбөр, орон нутгийн өөрийнх нь хэрэгжүүлэх тэр сангийн болон орон нутгийн төсөв дээр нь зохицуулж, энэ үйл ажиллагаануудыг ойрын хугацаанд хийгдэх гэдэг энэ үндсэн хөшүүргийг нь хамт эрх зүйн хувьд нь зохицуулж өгөөчээ гэсэн ийм байна. Эд нар дээр байр сууриа илэрхийлж өгнө үү.

М.Энхболд:-Сайханбилэг гишүүний хэлж байгаатай санал нэг байна. Бид яг тийм ч бодлын үүднээс энэ хуулийн төслийг боловсруулсан. Хамгийн гол нь энэ хууль батлагдсан тохиолдолд нийслэлд ажиллаж, амьдарч байгаа иргэдийн өмнө тулгамдсан тэр бэрхшээлүүд хөнгөрсөн, эдийн засгийн боломж бололцоо  нь дээшилсэн, нийгмийн үйлчилгээ нь чанарын хувьд бас ахисан ийм үр дүн гарах ёстой гэж ингэж үзэж байгаа. Жишээлбэл, дүүргийн эрүүл мэндийн нэгдэл, дүүргийг аймагтай адилтгаж авч үзэх юм бол дүүргийн эрүүл мэндийн нэгдлийн тэр эмнэлэг үйлчилгээ явуулж байгаа санхүү, төсвийн байдал нөхцөл нь мэдээжийн хэрэг нэг шат ахиж байгаа учраас тэнд тодорхой хэмжээний ахиц өөрчлөлт гараад тэр нь иргэдийн эрүүл мэндэд, иргэд эмнэлгийн үйлчилгээ авахад тодорхой тус дөхөм болох ёстой гэж үзэж байгаа.

Магадгүй хуулийн төсөл дээр бас зарим нэгэн зүйлийг дутуу харсан байхыг үгүйсгэхгүй. Гэхдээ энэ хуулийн төслийг Засгийн газрын хуралдаанаар хэлэлцэх үеэр бас салбарын сайд нарын тодорхой саналууд гарч, нэлээд олон зүйл заалтууд бас хасагдсан зүйл байгаа. Тэр утгаар  нь Их Хурлын гишүүн энэ хуулийн төсөл дээр тодорхой санал гаргаад явахад ажлын хэсгийн зүгээс энэ дээр татгалзах зүйл байхгүй, харилцан ойлголцоод явахад би бүрэн боломжтой гэж үзэж байгаа.

Ө.Энхтүвшин:-Батсуурь гишүүн
Ж.Батсуурь:-1994 оноос хойш гэж тодорхой хугацаа өнгөрөөгөөд зайлшгүй шинэчлэх, зарим зүйлийг нэмж тусгах шаардлагатай болсон ийм хууль л даа. Гэхдээ энийг шинэчилсэн найруулга гэдгээр нь бүх юмыг хуульчлах гэж оролдсон. Бүгдийг хуульчлах гэж оролдохоор тэр нь илүү улам ээдрээтэй болгодог юм байдаг. Тийм учраас эндээс нэлээн тийм олон зүйлийг шаардлагагүй, тэртээ тэргүй хэрэгжээд явах боломжтой зүйлийг оруулсан байдал нэлээд ажиглагдаж байна. Нэг зүйл, дүүргийг аймгийн статустай болгоё гэж. Тэгэхээр хотын захиргаа өөрөө, өөрөөр хэлбэл аймгийн зэрэглэл, зиндаанд аваачиж тавина гэдэг нь би ойлгохдоо дүүрэг төсвөө Сангийн яамнаас шууд аваад дүүрэг өөрөө Засгийн газартай харьцаж байж, аймгийн зэрэглэлд очно шүү дээ. Энийгээ хотын захиргаа өөрөө болно гэж үзэж байгаа юмуу? Тэгэхээр яахав 21 аймагтай биш хэд болдог юм 8 дүүрэг, 29 аймагтай болоод л явна гэсэн үг. 

Аль эсвэл дүүргийнхээ Засаг даргын эрх мэдэл, төрийн өндөр албан тушаал гэдэг ангилал, зэрэглэлийг нь өөрчлөх гэж байгаа бол тэртээ тэргүй Засгийн газрын тогтоолд өөрчлөлт оруулаад, дүүргийн дарга нь аймгийн даргын цалин авна, орлогч нь орлогчийн цалин авна ч гэдэг юмуу, тэгээд л ангилал зэрэглэлийг нь өөрчлүүлчих асуудал шүү дээ. Түүнээс дүүргийнхээ эрх мэдэл, харьцах зиндааг энүүгээр хуульчилж өөрчлөх гэж байгаа бол дүүрэг чинь өөрөө төсвөө шууд Сангийн яамнаас аваад хотын захиргаанд ямар ч харьяалалгүй, өөрөөр хэлбэл, Засгийн газартай шууд харьцдаг, өөрөөр хэлбэл, дүүрэг гэж нэрлэнэ үү, юу гэж нэрлэнэ тэр нэрний асуудал бол өөр асуудал шүү дээ. Тийм л болж өөрчлөгдөнө гэсэн үг шүү дээ. Түүнээс дүүргийн даргын эрх мэдэл ямар байхав, түүнийгээ албан тушаалын ямар ангилал, зэрэглэлд оруулах вэ гэдэг нь Засгийн газрын тогтоолоор л шийдэгддэг зүйл шүү дээ. Тэгэхээр энийгээ хот өөрөө юу гэж ойлгож байгаа юм бэ?

Дүүрэг нь хороогоо сумын зэрэглэл, зиндаанд аваачих уу, үгүй юу гэдэг чинь дүүргийн өөрийнх нь эрх мэдлийн асуудал шүү дээ. Хорооныхоо даргыг юу гэдэг юм, ажлын албыг нь байгуулж өгөөд, тамгын даргатай болгоод ажлын албатай болгоод, тэр хорооны нутаг дэвсгэр байгаа сургууль, эмнэлэг, цэцэрлэгийн эрхлэгчийг нь томилоод тэрнийгээ юуны хувьд аваад яв гээд хороондоо төсөв өгөөд ингээд төсвийн эрх мэдэл өгөөд хорооныхоо нутаг дэвсгэр дээр байгаа сургууль, эмнэлэг, цэцэрлэг, бүх юмыг нь хорооныхоо мэдэлд өгөөд явбал сумын эрх мэдэл юм эдлээд явчихна гэсэн үг шүү дээ. Түүнээс энийг  нэг их хуульчлах гээд байх. Яг хуульчилна гээд ингэх юм бол зайлшгүй Үндсэн хуультай зөрчилдөх ийм асуудал гарч ирж байна. 

Ер нь нийслэлийн удирдлага өөрөө дүүргээ ийм зиндаанд аваачъя гэж байгаа бол өөрөө шийдээд явчих боломжтой. Дүүрэг нь хороогоо өөрчлөөд явъя гэж байгаа бол дүүрэг нь тэр эрх мэдлээ өгөөд төсвийг ангид нь салгаж өгөөд юу гэдэг юм танайх сум болсон шүү, ингээд төсвөө тусдаа аваад яваарай, танай хорооны нутаг дэвсгэр дээр байгаа сургууль таных шиг, удирдлагыг нь томилоод ингээд ингээд аваад яваарай гэсэн асуудал шүү дээ. Түүнээс дүүргийн дарга, хорооны даргын цалин, юу гэдэг юм, төрийн албан тушаалын ангилал,  зэрэглэл нь дутагдаад байгаа бол тэрнийг Засгийн газарт ярьж байгаад, Засгийн газрын тогтоолд өөрчлөлт оруулаад тэрнийх нь цалин, хангамж, эрх мэдлийнх нь юу гэдэг юм тэр ангилал зэрэглэлийг нь өөрчлүүлчихэд энэ хуулинд заавал өөрчлөлт оруулаад байх шаардлага нэг талаасаа байхгүй юм шиг байна.

Дараагийн нэг асуулт бол Нийслэлийн иргэдийн төлөөлөгчдийн хурал нь байнгын ажиллагаатай байж болно гээд заачихсан байна. Тэгэхээр одоо Байнгын ажиллагаатай болох юм байна л даа. Тэгэхээр байнгын ажиллагаатай хурал ч гэдэг юмуу, парламент гэдэг бол өөрөө удирдах ёсны байгууллага гэдэг бол миний ойлгож байгаагаар дагаж мөрдөх хууль л гаргах нөхцөлд. Түүнээс хот том байна, олон хүн амтай байна гээд хотын энэ олон байгууллага, хотын олон дарга нарын хийх ёстой асуудлыг хурал нь тогтоол гаргаж шийднэ гэвэл нэг талаасаа ямар ч утгагүй, эргээд хариуцлага хүлээхгүй, ер нь УИХ дээр ч гэсэн ийм зүйл ажиглагдаад байна л даа. Ажиллаж байгаа хэдэн хүнээ хувааж бичингүүтээ ажлын хэсэг гээд нэрлэчихдэг болсон. Хийх ёстой ажлынхаа цуглуулгыг чиглэл чиглэлээр нь ангилж бичээд усны чиглэлийн ажил байх юм бол Ус хөтөлбөр, юу гэдэг юм утааны чиглэлийн юм байвал Утаа хөтөлбөр гээд ингээд юм л бол хөтөлбөр баталдаг. Тэрнийгээ дээш дээш нь түлхсээр байгаад Засгийн газар ч батлахгүй, түлхсээр байгаад бүх хөтөлбөр, Мал хөтөлбөр, ямар ямар хөтөлбөр гэнэ үү бүгдийг нь УИХ хөтөлбөр баталдаг ийм болчихсон. Тэрэнтэй адилхан үгүй бол Нийслэлийн иргэдийн төлөөлөгчдийн хурал нь байнга ажиллаад тэгээд хотын даргынхаа хийх ажлыг, үгүй бол өглөө ажилдаа 9 цагт ирнэ, орой 6-д ажил багатай болж явж болно гээд ийм журам хэлэлцээд. Энд бас Нийслэлийн иргэдийн төлөөлөгчдийн хурлын бүрэн эрх гэдэг дээр нь тэртээ тэргүй бүх шатны бүрэн эрх заалттай байж байхад дахиад л нийслэлийн ус, агаар хөтөлбөр батална ч гэх шиг. Тэгээд тэр ус, агаар хөтөлбөр батлах эрх нь байж л байгаа шүү дээ.

Ер нь хуульчлах тусам өөрөө эргээд улам их ээдрээтэй, улам их бэрхшээлийг бий болгодог. Тэртээ тэргүй хуулинд хориглоно гэж заагаагүй бол тэр хөтөлбөр батлах эрх нь хориглоно гэж заачихсан л биш бол байж л байгаа шүү дээ. Тийм учраас энэ болгоныг, юм болгоныг хуульчлах гэж оролдохоор өөрөө улам илүү бэрхшээлийг дагуулдаг тийм зүйл маш их ажиглагдаж байгаа. Энэ дээр ямар бодолтой байгаа юм бэ? аймгийн тоог олшруулаад дүүргээ, аймаг болгочихож болно л доо. Тэгэхээр хотоороо дамжихгүй болсон нөхцөлд л аймагтай адилтгаж авч үзнэ. Түүнээс албан тушаалын ангилал зэрэглэл, цалин нь багадаад байгаа бол хүн ам нь аймгаас 4 дахин том болно. Тийм учраас 4 аймгийн даргын цалингийн хэмжээтэй цалин авна гээд тогтоол гаргачихвал тэгээд л болох юм биш үү? Заавал хуулинд өөрчлөлт оруулаад хуульчлах гээд байгаа юм бол ямар асуудал байгаа юм бэ? Асуух юм зөндөө байна, энэ удаа үүгээр товчилъё.

Ө.Энхтүвшин:-Гишүүд асуултаа их тодорхой тавихыг хүсч байна. Асуулт 1, 2, 3. Дараа нь саналаа хэлнэ шүү дээ. Хариулт, асуулт аль аль нь товчхон явъя.

М.Энхболд:-Таны асууж байгаа байдлаар авч үзэх юм бол түрүүний Батболд гишүүний надаас асуудаг Үндсэн хуультай нийцсэн үү, үгүй юу гэдэг юман дээр яг очиж байгаа юм. Жишээ нь, дүүрэг шууд Сангийн яамтай харилцаад, төсвийн хувьд шууд харилцаад явна гэдэг маань нөгөө Үндсэн хуулийн нийслэл нь дүүрэг, хороонд, дүүрэг нь хороонд хуваагдана гэдэг тэр зарчим нь алдагдах ийм байдалд хүрч байгаа юм. Тийм учраас бид нар яг энэ нийслэл нь дүүрэгт, дүүрэг нь хороонд ингэж доошоогоо шат шатандаа задарна гэдэг энэ Үндсэн хуулийн зүйл заалтынхаа зарчмыг барьж энэ хуулийн төслийг боловсруулсан. Энэ утгаараа төсвийн хувьд нийслэлийн төсөв гэдэгт дүүргүүдийн төсөв нэгдсэн байдлаар орж шийдэгдэх ёстой.

Зөвхөн Батсуурь гишүүнийг дүүргийн Засаг даргын цалин, хорооны даргын цалингийн асуудлыг бодоод байх шиг байна. Энэ бол бид нар зөвхөн цалингийн тухай асуудлыг бодсон хэрэг биш. Энд бид мэргэжлийн хүмүүс ажиллуулах, тэр хот байгуулалтын чиглэлийн асуудлууд, тэр шинэ суурьшлын бүсүүд бий болгох асуудлууд, тэр хотын ерөнхий төлөвлөгөөг тухайн дүүрэг дээр хэрхэн яаж хэрэгжүүлж, биелүүлэх вэ гэсэн энэ асуудлууд, энэ бүгдийг дүүргийн Засаг даргын Тамгын газрын мэдлэг, мэргэжлийн түвшин, мэргэжилтний тоо энэ юмнуудыг нэгдсэн байдлаар нь жаахан ахиулж байж ийм томоохон асуудлуудыг шийдэх боломж, бололцоог бүрдүүлэх ёстой гэж үзсэн юм.

Тэрнээс биш зөвхөн Иргэдийн нийтийн хурал, Засаг даргын цалин, хангамжтай холбогдолтой асуудлууд биш. Тэгээд ч жишээ нь, дүүргийн Засаг даргын Тамгын газрын бүтэц, орон тоог өнөөдөр нийслэлийн Засаг дарга баталдаггүй шүү дээ. Тэрнийг Засгийн газар тогтоож өгч байгаа. Тийм учраас энийг хуульчилж байж, тэгээд жаахан ахиулсан түвшинд нь асуудлыг авч үзэх ёстой гэж үзэж байна.

Байнгын ажиллагаатай иргэдийн төлөөлөгчдийн хурлын тухай асуудлаар Баатарзориг дарга хариулах уу?

Б.Баатарзориг:-Нэг дээр дүүргийн даргыг аймгийн дарга адилтгах дээр эрх гэхээсээ илүү үүргийн, хариуцлагын ийм зүйлүүд оруулсан юм. Энгийн ухамсрын түвшинд өнөөдрөөс илүү Улаанбаатар хотыг яаж сайхан байлгах вэ гэдэг дээр л ачаалал өгье, хариуцлага ногдуулъя гэдгээр Сүхбаатарын талбайгаас хойшоо 500-хан метрт л хөдөө байна шүү дээ, гэр хороолол. Энийг яаж зохицуулж болох вэ гэдэг дээр янз янзын хувилбараар ачаалал эрх өгөх ийм чиглэл барьсан юм.

Хоёрдахь асуудлын тухайд, байнгын ажиллагаатай гэдэг тухайд бол сая хүнтэй хотын тулгамдаж байгаа өдөр тутмын хэрэгцээ өндөр байна. Ийм учраас энэ дээр энэ механизмыг сайжруулахтай холбоотойгоор энэ заалтыг оруулж өгсөн юм.

Ө.Энхтүвшин:-Энхбат гишүүн
Д.Энхбат:-Хэлэлцэх эсэх асуудал явж байгаа учраас цөөхөн асуулт асууя. Нэгдүгээрт, хот хөгжих ерөнхий төлөвлөгөөг Их Хурлаар батлуулна гэсэн байгаа юм. Хотын хөгжлийн ерөнхий төлөвлөгөөг. Гэтэл нөгөө талаас энэ хуулийн үзэл санаа нь хот чинь өөрөө татвартай, өөрөө байнгын ажиллагаатай парламенттай шахуу, дээрээс нь хот маань өөрөө төсөвтэй ийм байхад яагаад заавал хотын ерөнхий төлөвлөгөөг парламентаар батлах ёстой юм бэ? өөрөөр хэлбэл, буцаагаад холиод байгаа юм биш үү?

Хоёрдугаарт, үйл ажиллагаатай холбоотой нэг жишээ асуулт асууя. Хот өөрөө радио, телевизтэй байна гээд дахиад хуулинд ороод ирсэн. Энэ чинь байх хэрэггүй гээд UBS-ыг хувьчилсан биш билүү? өөрөөр хэлбэл, телевизтэй байна гэхээр UBS-ээ буцааж авна гэсэн үг үү?

Гуравдугаарт, Улаанбаатар хотын чинь хамгийн том проблем бол хариуцлагын тогтолцооны асуудал байгаа шүү дээ. Тэгтэл яг энэн дээр хуулийн зарим заалтан дээр 30-р хэсэг дээр зөвшөөрөлгүй газар байшин барьсан, газар өмчилсөн тохиолдолд 1 сая хүртэл төгрөгөөр торгоно гэсэн байгаа юм. 300 мянгаас 1 сая төгрөг. Энэ чинь өөрөөр хэлбэл, энэ бүх өнөөдрийн Улаанбаатар хотын асуудлыг шийдэж байгаа гарц биш шүү дээ. Тэгэхээр яагаад зөвшөөрөлгүй газар байшин барьсан, инженерийн шугам барьсан, энэ бүх хүмүүсийг 300 мянган төгрөгөөр торгоно гэдэг  хуулийн төсөл орж ирж байгаа юм. Тэгэхээр яг иймэрхүү логикийн зүйлүүд байна. Энэ дээр товч хариулт өгөхгүй юу? олон асуулт байна л даа, гэхдээ өндөрлөе.

М.Энхболд:-Өнөөдрийн мөрдөж байгаа хуулиар бол нийслэл Улаанбаатар хотын ерөнхий төлөвлөгөөг Монгол Улсын Засгийн газар баталж байгаа. 2002 онд Улаанбаатар хотыг хөгжүүлэх 4 дэх ерөнхий төлөвлөгөө гэдэг ийм баримт бичгийг боловсруулж дуусаад 2 жил гаруй боловсруулж дуусаад Засгийн газраар батлуулаад энэ ерөнхий төлөвлөгөө ерөнхийдөө явж байгаа. Тэгэхдээ энийг тодотгож өөрчлөх шаардлага зүй ёсоор гарч байна гээд Японы Засгийн газрын байгууллага, Жайкагийн шугамаар судалгаа, дүгнэлт юмнууд гараад тодотгох, өөрчлөх ийм санаа оноо юмнууд хийгдэж байгаа. 

Хуулийн төсөлд бид УИХ-аар батлах ийм санал оруулж байгаа явдал нь Монгол Улсын нийслэлийн хөгжлийн ерөнхий төлөвлөгөөг баталж байгаа. Энэ бол ердийн нэгэн хот биш, улсын нийслэл учраас хууль тогтоох дээд байгууллагаараа батлах нь зохимжтой юмаа гэж ингэж үзэж байгаа юм.

Нөгөө талаараа хууль тогтоох дээд байгууллагын баталсан хуулийн хэмжээнд батлагдаж байгаа тэр ерөнхий төлөвлөгөө зөрчигдөхгүй байх дархлаа баталгаа нь улам  илүү байх юм. Тэр утгаар нь бид нар авч үзсэн. Тэгээд энэ Их Хурлаар батлуулъя гэдэг ийм зүйл заалт оруулсан юм.

Хариуцлагын тогтолцооны хувьд энэнээс өндөр тоо тавьж явж байсан. Бусад хуулиудын хариуцлагын өнөөдрийн мөрдөгдөж байгаа хариуцлагын төлбөрийн хэмжээ юмнуудтай уялдуулж, мэргэжлийн яамдаас нь өгсөн саналын дагуу ийм тоо хэмжээнд хүрсэн юм. Энэ яг эцсийн байдлаар асуудлыг шийдэж байгаа хэрэг биш. Гэхдээ өнөөдрийн байгаа хуультай харьцуулж үзэх юм бол бас хариуцлага гэж харагдах ийм хэмжээнд байгаа.

Хэвлэл, мэдээлэлтэй холбоотой асуудлыг Баатарзориг дарга хариулах уу?

О.Машбат:-Одоогийн хүчин төгөлдөр хуулийн 22-р зүйлд нийслэл Улаанбаатар хот нь өөрийн сонин, телевиз болон радиогийн нэвтрүүлэгтэй байж болно гээд заачихсан байгаа. Бид нар хуулийн төсөл боловсруулахдаа одоогийн хүчин төгөлдөр хуулийн үзэл санааг аль болохоор хаяхгүйгээр боловсруулсан байгаа. Гаднын улсын 23 улсын хуулийг судалсан. Тэндээс үзэхэд гаднын ихэнх улсууд, улсын нийслэлүүд дэргэдээ өөрийн сонин телевиз радиотой байдаг юм байна лээ. Тэрүүгээр нь энэ хуулийнхаа хүчин төгөлдөр заалтыг нь үргэлжлүүлээд тавьчихсан байгаа юм.

Д.Энхбат:-Тодруулаад асуучихъя. Улаанбаатар хотын нутаг дэвсгэрт зөвшөөрөлгүй байшин барьсан бол 1 сая төгрөгөөр торгуулах бол шууд бариад явчихсан нь ашигтай юм байна шүү дээ. Ер нь зөвшөөрөл авалгүйгээр 1 сая төгрөг төлөөд бариад явчихад болно, нэг тийм логикийн асуудал гарч байна.

Хоёрдугаарт, UBS телевизийг яах гэж байгаа юм бэ гэж гэж асуусан.

О.Машбат:-Хариуцлагын асуудлын тухайд одоогийн хүчин төгөлдөр хуулинд хууль тогтоомж зөрчигчдөд хүлээлгэх хариуцлага гэсэн зүйл, заалт ерөөсөө байхгүй л дээ. Ерөнхийдөө хариуцлагын асуудлыг шинээр оруулж өгсөн юм. Хариуцлагын асуудлыг мөнгөн дүнгийн тухайд бид нар Хог хаягдлын сангийн  хууль, холбогдох торгуулийн арга хэмжээ, санкц хэрэглэдэг тийм хуулиудаас ерөнхийдөө харьцуулж үзэж байгаад ийм хэмжээ байхад болох болов уу гэж ажлын хэсэг дээр үзсэн юм.

Ө.Энхтүвшин:-Телевиз радио, хуучин байсан тэрнийгээ буцааж авах юмуу, дахиад байгуулах юм уу гээд байна.

Б.Баатарзориг:-Сая манай хэлтсийн дарга хэлсэн, 23 орны нийслэл хотуудын хуультай танилцсан гэж. Үүнтэй холбоотойгоор Улаанбаатар телевиз юмуу, энэ телевизийн харилцааг энэний дараа ингэнэ гэсэн  хувилбар байхгүй байгаа. Хууль хэрхэн яаж батлагдсанаас энэ асуудал шийдэгдэнэ гэж үзэж байнга.

Ө.Энхтүвшин:-Баярсайхан гишүүн
Г.Баярсайхан:-Энэ хуулийг боловсруулахад Нийслэлийн иргэдийн төлөөлөгчдийн хурлын гишүүд оролцсон оролцоо байгаа юу? иргэдийн төлөөлөгчдийн хурлын гишүүд сонгогчидтойгоо, оршин суугчидтайгаа хамгийн ойр, тэдний проблем бүх зүйлийг шууд нүүр тулан уулзаж мэддэг улсууд шүү дээ. Энэ хуулийг боловсруулах ажлын хэсгийг харж байхад ерөөсөө 9 албан тушаалтан л байна л даа. Тэгэхээр энийг өргөн цар хүрээтэй оролцуулж болоогүй юмуу, тэдний оролцоо ямар байсан юм бэ гэж нэгдүгээр асуулт байна.

Хоёрдугаарт, дүүргийн Засаг дарга газар олголт явуулдаг. Нийслэлийн Засаг дарга бас газар олголтын захирамж гаргадаг. Тэгэхээр энэ дээр энэ хэвээрээ хадгалагдсан байна л даа. Тэгэхээр давхардсан газар олголтын маргааны асуудлыг яаж шийдвэрлэх вэ, одоо үүнийг урьдчилан сэргийлэх тал дээр арга хэмжээ авах юм байна уу? 

Түрүүнд бас хэллээ л дээ, Улаанбаатар хотын ерөнхий төлөвлөгөөг Их Хурал нь баталдаг. Нийслэлийн иргэдийн төлөөлөгчдийн хурал нь бас баталдаг. Энэ хоёр эрх бүхий субъектын дундаас зөрчил гарвал алиных нь илүү хүчтэй гэж үзэх вэ? нэгэнт л хоёулаа батална гэж үзэж байгаа юм бол?

Өнөөдөр Улаанбаатар хотын хүн ам механик өсөлт асар хурдан явагдаж байгаа. Энэ нийслэлийн Засаг даргын бүрэн эрхийн 10.7.2-т заасан байна л даа. Нийслэлийн хүн амын төлөвлөлтгүй суурьшил бий болохыг урьдчилан сэргийлэх гэж байна. Ерөөсөө таслан зогсоох тал дээр ямар зүйл заалт оруулсан юм бэ? 

Түрүүнд гишүүд бас хэлж байх шиг байна. Улаанбаатар хотод барилга барих асуудал дээр захиргааны хариуцлагын 1 сая төгрөг, өөр саяас дээш хэмжээний төгрөг, энэ үнэхээр бага байна. 1 кв.м газрын үнэ өөрөө 1000 доллар хүрч байсан тохиолдол байгаа шүү дээ. Тэгэхээр  энэ захиргааны хариуцлагыг нэлээн чанаржуулж, хариуцлагыг нь өндөржүүлэх хэрэгтэй. Газрын зөвшөөрлийг цуцлах хүртэл арга хэмжээ авах ийм хэмжээний хариуцлагыг оруулах шаардлагатай гэж би бодож байна.

Байгаль орчин хамгаалах тал дээр бас санал бодлоо хэлье гэж бодож байна. Улаанбаатар хотын нийслэлийн Засаг даргын бүрэн эрх гэж заасан байна л даа. Энд ерөөсөө хүрээлэн байгаа орчны асуудал ганцхан л орсон байна. 10.7.3 дээр хүрээлэн байгаа орчныг бохирдуулсан тохиолдолд тухайн байгууллагын эрхийг нь түдгэлзүүлнэ, зогсооно, хориглоно гэсэн зүйл заалт орсон байна л даа. Тэгэхээр ерөөсөө л энэ байх шиг байна. Би хувьдаа ингээд оруулчихаж болохгүй юу? 10.7.13 дээр нь байгаль орчныг хамгаалах талаар хэрэгжүүлэх арга хэмжээ авах гэж. Тэгэхгүй бол байгаль орчин, экологийн тэнцвэртэй байдлыг хадгалах тал дээр ерөөсөө маш их бага санал явж байна гэдгийг хэлмээр байна.

Мөн дүүргийн Засаг даргын эрх мэдэл дээр энэ яг ижилхэн санаа явж байгаа.

Ганц хоёр үг үсэг дээр асуулт тавья. 9.1.9 дээр нийслэлийн агаар, ус, хөрс, экологийн төрөл зүйлийг хамгаалах хөтөлбөр батална гэсэн байна л даа. Энэ нийслэлийн иргэдийн төлөөлөгчдийн хурлын бүрэн эрхийн хүрээнд байгаа юм байна. Тэгэхээр экосистемийг бүтнээр нь комплексоор нь авч үзэх юм бол агаар, ус, хөрс, Улаанбаатар хот бол ногоон байгууламж нь ой байгаа. Ой гэсэн үг гээгдсэн байна. Үүнийг оруулаачээ.

3.2.3 дээр нийслэлийн удирдлага, зохицуулалтын зарчим дээр нэг үг дутсан байна. Нийслэлийн удирдлагын шийдвэр, үйл ажиллагаа нь олон нийтийн санал оролцоонд  тулгуурлан ил тод байх гэсэн байна. Тэгэхээр шударга гэсэн үг хаачив. Ил тод гэдэг чинь хаалтанд ил тод явуулчихаар шударга гэсэн үг нь гээгдээд байна шүү дээ. Түүнийгээ бас оруулахаа мартуузай.

Ө.Энхтүвшин:-Нэлээн асуулт байна. Асуултанд хариулъя.

М.Энхболд:-Зарим зүйлүүд Баярсайхан гишүүний ярьж байгаа зүйлүүд санал байна. Саналыг бас мэдээжийн хэрэг хэлэлцэх эсэхийг шийдээд, дараагийн шатанд хэлэлцүүлгийн үед гишүүдийн гарсан саналыг санал онол хураагаад ингээд хуульд орох боломж бололцоог нь бүрдүүлээд явах байхаа гэж бодож байгаа.

Дүүрэг, хотын дарга нарын газар эзэмших, ашиглах шийдвэр гаргаж байгаа асуудал дээр уг нь өнөөдрийн дагаж, мөрдөж байгаа хуулинд их тодорхой зааглаад өгчихсөн юм. 2003 оноос өмнө ерөөсөө нийслэлийн Засаг дарга чинь газар олгох энэ асуудлаараа дүүргийн Засаг даргатай ямар ч тийм зааглаж ялгагдсан зүйл байхгүй байсан. 2003 онд газрын тухай энэ хуулинд бол Улаанбаатар хотын хувьд дэд бүтцэд холбогдсон буюу цаашдаа дэд бүтцэд холбогдох ийм газруудад нийслэлийн Засаг дарга шийдвэр гаргаж, дэд бүтцэд холбогдоогүй шинэ суурьшлын бүс бий болж байгаа тийм бүс нутагт дүүргийн Засаг дарга газар эзэмших шийдвэр гаргаж байна гээд хуулийн хувьд ялгаад заагаад өгчихсөн. Харамсалтай нь бас жаахан давхардаж чирэгддэг барьдаг ийм зүйлүүд байгаа. Одоо ч бас энэ тодорхой хэмжээгээр байх шиг байгаа юм. Энийг нэлээн цэгцэлж журамлах ёстой асуудал мөн байхаа гэж бодож байгаа.

Хөгжлийн ерөнхий төлөвлөгөөг УИХ-аар л батална гэж оруулсан. УИХ-аар батлахын өмнө мэдээжийн хэрэг Нийслэлийн Засаг дарга, Нийслэлийн иргэдийн хурал бол тэндээ өөрсдийнхөө түвшинд авч үзэж байж, тэгээд Засгийн газраараа дамжуулж, УИХ-д өргөн барих байхаа. Ямар нэгэн давхардал энд үүсэхгүй гэж бодож байгаа.

Иргэдийн төлөөлөгчдийн хурлын төлөөлөгчид энэ хуулийн төслийг боловсруулах үед бас тодорхой хэмжээгээр оролцож, санал бодлоо илэрхийлж, энэ дээр бас ярилцсан ийм зүйлүүд байгаа. Тэдний саналыг туссан гэж үзэж болно.

Байгаль орчинтой холбогдсон, байгаль орчныг бохирдуулж байгаа асуудлаар Баярсайхан гишүүний ярьсан зүйлүүд бол ерөнхийдөө санал маягтай зүйлүүд байна, энийг би тэмдэглэж авсан, цаашдаа анхааръя.

Ө.Энхтүвшин:-Тэмүүжин гишүүн
Х.Тэмүүжин:-Надад хоёр асуулт байна. Нэгдүгээрт, концепцийн шинжтэй, нөгөөдөх нь нэр томъёоны шинжтэй. Концепцийн шинжтэй асуултан дээр ер нь хууль боловсруулагчид нийслэл болон Улаанбаатар хот гэдэг хоёр статусаа ялгаж хууль боловсруулах чиглэл дээрээ харсан юмуу, үгүй юмуу гэдгийг гайхаад хараад байна л даа. Хэрвээ харсан бол чиг үүрэг, удирдлага, санхүүжилт, зохион байгуулалт, үйлчилгээ гэдэг энэ чиглэлүүд чинь тус тусдаа өөр байгаад байгаа шүү дээ. Хэрвээ нийслэл гэж байгаа бол чиг үүрэг нь төрийн дээд байгууллагуудын оршин байж байгаа газрын хэвийн үйл ажиллагааг  хангах үүргийг хүлээж авна. Улаанбаатар хот гэж харах юм бол хотод оршин байгаа иргэддээ үйлчлэх гэхийгээ илүү чухал гэж тооцно. Удирдлага гэх юм бол нийслэл гэж байгаа бол удирдлага нь хүссэн хүсээгүй төр Засгийн газартайгаа ямар нэгэн хамааралтайгаар томилгооны систем бий болно. Хот гэж харж байгаа бол энэ өөрөө удирдах ёсныхоо үүднээс сонгогддог юмуу, эсвэл яадаг юм, төлөөлдөг юмуу тэр систем рүүгээ явна. Тэгэхээр энэ хоёр чинь холилдоод ирэхээр хотын захирагч чинь ний нуугүй хэлэхэд энэ нийслэлийн статусдаа дарагдчихлаа шүү дээ.

Миний ойлгож байгаагаар бол нийслэл өөрчлөгдөхөд Улаанбаатар хот нь үлдэж байх ёстой тийм статустайгаа хуульчлагдах ёстой шүү дээ.  Гэтэл энэ чинь нийслэл өөрчлөгдөхөд Улаанбаатар хот чинь нүүчих гээд байна шүү дээ. Энэ хуулин дээр харахаар. Тэгэхээр энэ хуулийн зорилт чинь юу юм бэ? Үндсэн хуулин дээр хоёр хууль байгаа шүү. Нийслэлийн статус тусдаа эрх зүйтэй, хот, тосгоны статус тусгай эрх зүйтэй. Гэтэл хот, тосгоны эрх зүйн хуулиар шийдэгдэх олон асуудал энэ нийслэлийн хууль дээр ороод ирэхээр салж өгөхгүй, чиг үүргүүд нь ойлгомжгүй болж байна. Зохион байгуулалт нь тодорхойгүй болж байна. Санхүүжилт, Засгийн газраас үнэхээр үйлчилгээ авч байгаагийн  хувьд санхүүжилт шаардаж байгаа мөртлөө дахиад хотын татвараа ярьж байгаа. Гэтэл хотын татвар нь  надад ойлгомжгүй болоод явчихаж байна уу гэхээр нэр томъёоны асуудал гарч ирж байгаа юм.

Нийслэл хот гэдэг нь ямар нэр томъёо, хаанаас гараад ирэв. Нийслэл нь тусдаа, Улаанбаатар хот нь тусдаа. Гэтэл та хэд завсраас нь нэг нэр томъёо гаргаж ирээд нийслэл хотын оршин суугч бол,  нийслэлийн хотын албан татвар бол, нийслэл хотын хөгжлийн томоохон төсөл бол гээд нэг шинэ нэр томъёо гаргаж ирээд бүүр бантан тавьчихлаа шүү дээ. Нэр томъёоных нь хувьд. Хэрвээ Улаанбаатар хот гэж харах гэж байгаа бол би энд нэг юман дээр бүр гайхаад байгаа юм. Нийслэл хөгжиж тэлэх гэж ойлголт гаргаад ирлээ. Ямар газар нийслэл хөгжиж тэлдэг юм бэ? тийм ойлголт байхгүй шүү дээ. Төв Засгийн газар, төрийн өндөр байгууллагуудын үйл ажиллагааг хангаж байгаа статусанд гортиг зурагдаад, тэр хүрээндээ л царцах ёстой болохоос биш хөгждөг, тэлдэг юм байхгүй. Харин Улаанбаатар хот хөгжиж тэлнэ шүү дээ.

Гэтэл нийслэлийн статус руугаа хөгжил тэлэлтийнхээ Улаанбаатарын буланг оруулаад ирэхээр яг ний нуугүй хэлэхэд хоёр тусдаа хуулиар зохицуулах харилцааг нэг хууль руу чихэж оруулж ирэхээр энэ хууль чинь бантан болоод дараа нь хэрэгжүүлэхэд, дараа нь олон юм салахад зовно. Тэгэхээр би эндээсээ концепцийн хувьд нэг юмыг хараачээ гэж хэлмээр байна. Хотод зориулсан статусаа жаахан өөрчлөөд, хот тосгоны эрх зүйн байдлаа хурдхан шиг барьж аваад нэг жишиг тавьчих юм бол Дархан, Эрдэнэт гээд араас стандартаа дагаад хөгжих бололцоо харагдаад байгаа юм. Хот, тосгоныхоо эрх зүйн байдлыг сайжруулчих юм бол одоо энэ Багануур, Багахангай эд нараа дагуул хот болгох юмуу, хөгжлийнх нь тэлэлтийнх нь ямар хүчин зүйлийг ашиглах юм бэ гэдгээ эдийн засгийнх нь хөгжлийг харах бололцоотой байхгүй юу.

Нийслэлд эдийн засгийн хөгжлийг ярьдаггүй шүү дээ. Тэнд царцана шүү дээ. Хотын татвар  нийслэлд үйлчилдэггүй шүү дээ. Хэрвээ хотын татвар тавьчих юм бол нийслэлд байж байгаа, нийслэлээс авахаар тавьчих юм бол төрийн байгууллагууд чинь татвар төлөгч болж хувирна шүү дээ. Хотод байгаа хувьдаа. Энэнээс хамгаалахын тулд нийслэлийн статус гэдгийг чинь өөр байдлаар ярьдаг. Хотын статусаа өөр байдлаар яриад гортигоо зурж аваад, энд нийслэлийнхээ статусаа тавилаа шүү. Энэ хүрээнд зөрчил гаргахгүй саармагжлаа шүү, Улаанбаатар хотын татвар эндээс энд байгаа. Налайхад, Багахангайд, өөр хаана байдаг юм, өргөн хэмжээнд явж эдийн засгаа босгож ирнэ шүү дээ. Тэгэхээр ний нуугүй хэлэхэд концепцоо яаж харсан юм бэ? удирдлага нь яасан юм бэ? би хотын статусаараа нэмэгдүүлэх юм бол анх удаа Монголд Үндсэн хуультай зөрчилдөхгүй гээд санамж байж байгаа юм чинь захирагчаа бүх нийтээрээ сонгодог статус ороод ирээсэй гэж хүсч байгаа юм. Улаанбаатар хотын хувьд.

Гэхдээ нийслэлийнхээ биш. Улаанбаатар хотынхоо хувьд хотын захирагчаа сонгодог стандартаа оруулж ирээд хүн амынх нь квотыг тавиад 500 сая ч гэдэг юмуу, нэг тоо тавиад төдөөс дээш хүн амтай хот захирагчаа өөрөө сонгоно. Энэ бол монголын хамгийн том хөгжлийн бодлого шүү. Одоо хүссэн, хүсээгүй манайх төмөр замаа дагаад суурингууд үүснэ гэх юм бол том концепц чинь энэ дээр гарч ирнэ. Нийслэл гэдэг чинь явцуу статус шүү. Маш явцуу статус. Та хэд одоо энэ хуулин дэрээ нийслэлийн онцлог гэж өргөж авчихаад, тэгээд тэр онцлог дотроо эдийн засаг, олон олон хүчин зүйлүүдийг чихэх гэж оролдоод тэгээд нийслэлийн  хуулиар шийднэ гэж байгаа бол энэ их явцуу шүү. Нийслэл чинь зөвхөн Засгийн газар, яам, агентлагууд, УИХ, дээд шүүх,төрийн дээд байгууллагууд байгаа статусыг хамгаалахын тулд гардаг хууль шүү. Тэрнийг тойрсон үйлчилгээг.

Нийслэлийн иргэний эрх үүрэг гэдэг нь өдөр тутамдаа аюулгүй байдлыг тооцож, иргэний хязгаарлалт тавьдаг учраас нэмэлт үүрэг хүлээдэг статус шүү. Улаанбаатар хот бол өөр. Олон улсын зочид төлөөлөгчид ирдэг, төрийн өндөр албан тушаалтнууд байдаг учраас аюулгүй байдлыг нь тооцоод, замын хөдөлгөөнд нь хүртэл тусдаа дүрэм тавихыг нийслэлийн статус гэж хэлж байгаа юм. Иргэнд зориулаад дүрмээ тавих гэж байгаа бол хотын статус. Энэ хоёрыгоо ялгахгүй бол энэ хууль чинь хэрэгжүүлэхэд их төвөгтэй. Дараа нь шилжилт хийхэд төвөгтэй болох нь байна шүү гэдгийг хараарай. Би Улаанбаатар хотын амбицаар харсан гэдгийг чинь харж байна. Энэ амбицаа хангах гээд өөртөө ашиггүй статусаар хууль хийх гэж байгаа бол Улаанбаатар хотын чинь амбиц алга болно шүү. 

Хотын иргэдэд хэрэгтэй юм, хотын өөрөө удирдах ёсонд хэрэгтэй юм чинь алга болоод нийслэлийн статусаар төр, Засгийн газрын оролцоо илүү нэмэгдэнэ, санхүүжилт илүү нэмэгдэнэ, нөлөөлөл илүү нэмэгдэнэ. Жишээ нь, сая асууж байна шүү дээ. УИХ төлөвлөгөөг нь батална гэдэг чинь юу гэсэн үг юм бэ? нийслэлийнхийг бол батална, Улаанбаатар хотынхыг УИХ баталж болохгүй. Улаанбаатарынхыг өөрөө удирдах ёс нь батлах ёстой. Ийм хоёр зөрчлөө яаж шийдэх гэж байгаа юм, энэ чинь харагдахгүй байна. Шинэ зохиосон нэр томъёогоо эргээд харчихаач. Нийслэл хот гэж хаана ч байхгүй.

Ө.Энхтүвшин:-Асуултанд хариулъя, нэлээн концепцийн асуултууд юм байна.

М.Энхболд:-Тэмүүжин гишүүний ярьж байгаа үнэн л дээ. Үнэхээр нийслэлийн ачааг Улаанбаатар хот үүрээд явж байгаа. Улаанбаатар хотын ажил амьдралд тодорхой хэмжээний ачаалал нь  нэмэгдэж байгаа гэдэг нь ойлгомжтой. Гэхдээ өнөөдрийг хүртэл энэ шинэ Үндсэн хуулийн дагуу Улаанбаатар хотын ажил амьдралыг өнөөдрийн хувьд бидний хүчин төгөлдөр мөрдөж байгаа Нийслэлийн эрх зүйн байдлын тухай хууль зохицуулж ирсэн. Тэр утгаар нь бид нар энэ хуулийн шинэчилсэн найруулгыг мөн тийм байдлаар нь хийсэн. Өнөөдөр бас юу юуны духанд хүрэлгүйгээр Улаанбаатар хотоос улсын нийслэл нүүх тухай ийм шийдвэр арай гарчихаагүй ээ. Ийм яриа бол байдаг. Мэдээжийн хэрэг улсын нийслэл шинэ газар буйр сэлгэх болсон тохиолдолд шинэ хууль эрх зүйн орчинг бүрдүүлж байж энэ асуудал шийдэгдэх учиртай.
Тийм учраас нэг хот дээр байгаа энэ хоёр ачааг бид нар өнөөдрийнхөө түвшинд өнгөрсөн 15 жилийн туршлага ч байна, энэ байдлаасаа нэг хууль эрх зүйн орчноор аль алиныг нь зохицуулаад явъя гэдэг үүднээс энэ хуулийн төслийг боловсруулсан. Аль алиныг нь тулгамдаж байгаа харилцаануудыг энэ хуулиндаа багтааж зохицуулъя гэсэн ийм бодолтойгоор хийгдсэн зүйл байгаа юм.

Яг өнөөдөр Тэмүүжин гишүүний хэлж байгаачлан Улаанбаатар хотын захирагчийг нийт Улаанбаатар хотын иргэдээс бас сонгох ийм эрх зүйн орчин бидэнд байхгүй шүү дээ. Та бол нийслэл, аймгийнхыг иргэдийн хурлаас нэр дэвшүүлээд Ерөнхий сайд баталдаг тэр жишгээр л энэ хот, тосгодын захирагч нарын асуудал бүгд ярина гээд адилхан шийдэгдээд явж байгаа. Тэрэнтэй нэгэн адилаар Улаанбаатар хотыг нийслэлийн Засаг даргыг нь Ерөнхий сайд баталж, Улаанбаатар хотын захирагч гэдэг нь үндсэндээ шууд тэр хүн дээр автоматаар дагаж очиж байгаа ийм л албан тушаал болоод явж байгаа шүү дээ.

Х.Тэмүүжин:-Үндсэн хуулин дээр… энэ боломжийг ашиглавал уул нь шинэ стандарт, жишиг тогтох юм. Одоо бол сая хүнтэй хот гэдэг бол зүгээр л нэг Засаг даргын эрх хэмжээгээр явна гэж байхгүй шүү дээ. Нэгэнт иргэдийнхээ оролцоог хангана, шийдвэрүүдийг өөр дээрээ гаргана, хотын татварыг бий болгоно, дотоод хөгжлөө, эдийн засгийнхаа тусгалтыг хийнэ гэж бодож байгаа бол Үндсэн  хуулинд байгаа тэр гарцыг нээгээд, хотын захирагч гэдэг статусаа өргөж өгөөд, мандаттай болгож аваад мандатаараа бие даасан байдлаа бэхжүүлэх бололцоо байгаа юм. Хэрвээ Улаанбаатар хот гэдэг амбицаар хот харж байгаа бол ийм сонирхолтой бол ийм юм хийж болно гэж хэлж байгаа юм. Сонирхолгүй бол шалтаг тоочоод хязгаарлачихаж болно л доо.

Б.Баатарзориг:-Олон хууль наашаа өргөн барьж байсан, оролцож байсан л даа. Энэ хуулин дээр сүрхий их бэлтгэл хангасан. Сая Тэмүүжин гишүүн ярьж байна. Нийслэлийн статусын тухай, хотын статусын ойлголтууд, бүр Чимид гуайг хүртэл оролцуулж байгаа, үндсэн илтгэлийг нь тавиулж байгаад,  ингээд бэлтгэлийг маш их хангасан. Нийслэлийн дарга нь тусдаа байдаг хот, хотын дарга нь тусдаа сонгогддог хот, энэ бүх юмыг нь өөр ажлаар явж байгаа хүмүүсээр очиж үзүүлээд, хуулийг нь олуулаад, тэгээд зарим нь ч яахав холбооны системтэй учраас таарахгүй. Мөн нийслэлийн иргэдийн хурлаар бүтэн энийг тусгай асуудал болгоод хэлэлцсэн. Ийм учраас зарим зүйлүүд дээр. Энэ дээр гарч байгаа санаанууд иргэдийн хурал дээр, хэлэлцүүлгийн шатанд Засгийн газар дээр  яригдаж байсан. Явж явж Үндсэн хуулийн харилцаатай холбоотойгоор л зогсчихоод байгаа юм л даа. 13-р зүйлийг гол тулгуур болгоод Үндсэн хуулийн энэ чиглэлээр одоохондоо оруулж ирсэн. Тэгээд шийдвэрийн өмнө олон ургальч үзэл байна. Саналыг бид аль болохоор анхаарч үзье гэж ойлгож байна.

Ө.Энхтүвшин:-Бат-Үүл гишүүн

Э.Бат-Үүл:-Одоо яг энэ орж ирсэн хуулийн төслийг Их Хурал хэлэлцэх боломжгүй байна. Яагаад гэхээр хууль зүйн хувьд төвөгтэй байна, буруу хуулийн томъёоллууд ороод ирсэн байна гэж харагдаад байна. Яагаад Засгийн газар ийм хуулийн төсөл оруулаад ирэв? Гайхаад байна л даа. Жишээ нь, тайлбарлая л даа. Хэд хэдэн бэрхшээлтэй асуудал үүсээд байгаа шүү дээ. 7 сарын 1-нд Онц байдал тогтоох тухай Ерөнхийлөгчийн зарлиг гараад тэрнийг УИХ баталсан. Яагаад гэхээр нийслэлийн статустай тэр газар төрийн төв байгууллагуудын хэвийн үйл ажиллагааг хангах тэр шаардлагатай болсон учраас УИХ шийдвэр гаргаж, Ерөнхийлөгч зарлиг гаргаж, УИХ баталсан байхгүй юу. Нийслэл учраас. Тэрнээс хотын захиргааны захирамж гараад ч юмуу тэгж батлаагүй, энийг. Бүр зориуд тэгж тусад нь ялгаж үзэж байгаа байхгүй юу.

Тэгэхээр жишээ нь, энэ зохицуулалт бол тодорхойгүй байсныг бүр тодорхойгүй болгох гээд байна шүү дээ. Жишээ нь, би дахиад асууя. Дахиад нэг юм байдаг, гадаадын дипломат төлөөлөгчийн газрыг байгуулах газрын асуудал шийднэ гэхэд энэ чинь уг нь төрийн, нийслэлийн статусаар тогтоогдож байгаа төрөөс гаргадаг шийдвэрээр хийгдэх ажил байхгүй юу. Гэтэл одоо дипломат байгууллагын ажилтнуудад газар олгохгүй гээд Улаанбаатар хотод суучихсан. Ингээд эд нар чинь зөрөөд маш хүнд байдалд оруулж байгаа шүү дээ. Улс хоорондын харилцааны асуудал хөндчихсөн байж байгаа шүү дээ. Энийг нийслэлийн эрх зүйн байдлын шинэчилсэн найруулга гэхээр энийг тодруулж байгаа гэж ойлгочихсон юм. Одоо болсон чинь юун тодруулга. Яг үнэндээ жаахан бантагнуулаад дээрээс нь яасан бэ гэхээр Улаанбаатар хот маань явж явж нийслэлийн статусаа бүрхэгдүүлээд, дээрээс нь автономит эрхтэй бүс болж хувирч байна шүү дээ. Чөлөөт эдийн засгийн бүсээ өөрөө шийднэ гэж байна. Тэр битгий хэл тодорхой татварын төрөлд өөрөө ноогдуулна гэж байна. Иргэдийн оршин суух татвар гэдэг чинь нийтдээ татварыг оршин суугаа газраар нь ялгаварлан тогтоохгүй шүү дээ. Нийтлэг тогтоодог журамтай шүү дээ.

Дээрээс нь яаж байна гэхээр зориуд Үндсэн  хуулин дээр нийслэлийг засаг захиргааны тусдаа бүс гээд дүүрэг, хороо гээд хуваачихсан. Аймаг, сум, баг гээд хуваачихсан байсан чинь одоо манай орон нутгийнхан, аймгийнхан харвал гомдож үхмээр юм байна шүү дээ. Хуулин дээр аваачаад дүүргийн дарга аймгийн даргын эрх хэмжээтэй адилтгана гээд тэгж зааж болохгүй шүү дээ. Нийслэлийн эрх зүй гээд тэрэндээ дүүргийн Засаг дарга ийм ийм эрхтэй гэж заана уу гэхээс биш аймгийн даргын эрхтэй гэж өөр хязгаарт явдаг, өөр засаг захиргааны бүсийн албан тушаалтантай адилтгах байдлаар тогтооно гэдэг наадах чинь Үндсэн хуулийн цэц дээр очоод унана шүү дээ. Ийм төвөгтэй юмнууд оруулаад ирчихсэн байр юм.

Жишээ нь, би эхлээд бодсон. Нийслэлийн төлөвлөлтийг Их Хурлаар хэлэлцэж болно. Яагаад гэвэл бид дипломат газраа хаана байрлуулах юм, чөлөөт бүсийг нь бид нар хаана гаргаж өгөх юм, энэ бол Их Хурлын бүрэн эрх хэмжээний асуудал. Яагаад гэвэл нийслэл гэдэг бол төрийн төв байгууллага үйл ажиллагаа явуулж байгаа орон зай байхгүй юу. Энэ орон зайгаа яаж хуваарилах вэ гэдэг нэг асуудал. Хот гэдэг бол тусдаа асуудал. Тэмүүжин хэлчихээд байна л даа. Ингээд энэ хоёрыг чинь хутгаад. Одоо байж байгаа хүчин төгөлдөр байгаа хуулиудыг зөрчөөд ороод ирсэн. Чөлөөт бүсийг Их Хурал тогтоодог байхгүй юу, дэглэмийг нь Их Хурал тогтооно. Нутаг дэвсгэрийг нь Их Хурал заадаг, жишээлбэл. Дээрээс нь, хуулийн бичлэг хийхдээ ойлгомжгүй. Энэ яг Үндсэн хуулийн цэц дээр очиход ийм гацаа үүссэн байхгүй юу. Нийслэл Улаанбаатар  хот нь өөрийн сонин, телевиз болон радиогийн нэвтрүүлэгтэй байж болно гэж заачихаж байгаа юм л даа. Нийслэлийн нутаг дэвсгэр дээр үйл ажиллагаа явуулж байгаа телевиз, радиог, нийслэл хотын телевиз, радио гэж үзээд байгаа юмуу, аль эсвэл нийслэл хотын захиргааны өмч болж байгаа телевиз радиог нийслэл хотын гэж үзээд байгаа юмуу гэдэг энэ юм чинь тодорхойгүй ороод ирсэн. Хэрвээ захиргааны дэргэд телевиз радиотой гээд ярих юм бол хэвлэл, мэдээллийн хэрэгслийн чөлөөт байдлын хуулиар хориглочихсон байж байгаа шүү дээ. Төрийн захиргааны байгууллагууд, төрийн алба хажуудаа хэвлэл, мэдээллийн хэрэгсэлтэй байж болохгүй гээд заачихсан.

Нутаг дэвсгэрийн харьяаллаар нь хотын телевиз гэхээр 25-ыг, UBS-ыг ярьж байгаа бол хуулийн  хувьд тодорхой биш байдалтай оруулаад ирчихсэн. Ийм байдалтай байгаад байгаа юм. Энэ хуулийн төслийг нээрээн Чимид гуай эд нар суугаад хийсэн юмуу? Баатарзоригоо.

Б.Баатарзориг:-Хэлэлцүүлсэн юм. Эрдэм шинжилгээний хурал явагдсан юм.

Э.Бат-Үүл:-Тийм үү? Ийм байдлаар хийж байгаа юмуу?

Б.Баатарзориг:-Бүх зүйл энэнд тусгагдаагүй ээ.

Э.Бат-Үүл:-Яагаад ийм хуулийн заалтуудыг УИХ дээр одоо хүчин төгөлдөр байгаа хуулийн заалтуудтай яагаад уялдуулаагүй, ийм их олон заалт ороод ирсэн юм бэ? Хуулийн төслийг яаж боловсруулсан юм бэ? яаж хийчих нь энэ вэ?

М.Энхболд:-Засгийн газар энэ хуулийн төслийг боловсруулахад нэлээн ач холбогдол өгсөн. Ач холбогдол өгсөн учир шалтгааны талаар би ярьсан. Өнөөдөр нийслэл Улаанбаатар хотын ажил амьдрал, энэ хотод амьдарч байгаа иргэдийн нийгмийн асуудлыг шийдвэрлэхэд ямархуу бэрхшээлүүд тулгарч байгаа билээ гэдэг нь та бидэнд их ойлгомжтой харагдаж байгаа. Тийм учраас зориуд энэ дээр ажлын хэсэг гаргаж шадар сайдын хэмжээнд тэр ажлын хэсгийг ахлуулж, нэлээд ч багагүй хугацаанд бид хүн хүч, хөдөлмөр зарж, олон янзын түвшинд энэ төсөл юмаа хэлэлцүүлж, үзүүлж харуулж, Засгийн газар өөрөө УИХ-д өргөн барихын өмнө Хууль зүй, дотоод хэргийнхээ яамны мэргэжлийн хүмүүсээр үзүүлээд тэгээд энэ хуулийн үзэл баримтлалыг Шадар сайд, Хууль зүй, дотоод хэргийн сайд хоёр хамтарч батлаад, Засгийн газрын ХЭГ дээр энэ хуулийн төслийг бас нэлээн нарийн тооцож үзээд ер нь бараг 10 хэд, 20-иод зүйл заалтыг өнөөгийн мөрдөж байгаа хууль тогтоомжуудтай зөрчилдөж байна. 14 зүйл заалтыг зөрчилдөж байна гэж үзээд энэ хуулийн төслөөсөө хасаад тэгээд Үндсэн хуулийн болон бусад хуулийн зөрчил үндсэнд нь байхгүй гэж үзээд энэ хуулийн шинэчилсэн найруулга батлахтай холбогдуулж, хэд хэдэн хуулийн зүйл заалтуудыг өөрчлөх энэ хуулийн төслийг санаачлаад өргөн барьсан. Энэ дээр нэлээн цаг хугацаа зарж, хариуцлагатай хандсан. Би энийг ямар нэгэн хууль юмтай зөрчилдөж байгаа гэж ойлгохгүй байна.

Засаж сайжруулах, Их Хурлын гишүүдийн бас энэ хотын ажил амьдралын төлөө гэж гаргаж байгаа санаа оноонуудыг энд тусгах, уялдааг сайжруулах, хүссэн хүсээгүй өнөөдөр Монгол Улсын нийслэл Улаанбаатар хотод л байгаа шүү дээ. Тэрнийг өнөөдөр саланги хоёр юмыг зориуд нийлүүлээд хийчихсэн юм шиг ийм байдлаар ойлголт төрүүлэх гэж ингэж бас хийсэн хөдөлмөр юмыг үрэн таран хийх байдал би хэрэггүй байхаа гэж бодож байна. Өнөөдрийн бид нарын явж ирсэн байдал маань ч тэр. Хаана, хэзээ, аль үеийн хотын дарга дипломат байгууллагын газрын асуудлыг гацаачихаад ингээд Их Хурал, Засгийн газрын өмнө томроод байсан юм бэ? тийм юм ерөөсөө байгаагүй. Гадаад хэргийн сайд Засгийн газраар дамжуулаад асуудлаа тавьдаг. Нийслэл хамгийн боломж, бололцоотой газар дээрээ тэр дипломат байгууллагуудыг байршуулах хэд хэдэн саналуудаа гаргаад тэгээд л Гадаад хэргийн сайд түүнийг нь авч үзээд тэгээд л Их Хуралд оруулаад гэрээ, конвенцийнхоо дагуу харилцан мэдрэх га-гий нь тооцож үзээд ингээд хоёр талдаа зохицоод явж байсан.

Тийм учраас Улаанбаатар хотод нийслэл байгаа учраас нийслэлийн ажил, амьдралтай холбоотой асуудлыг энэ хуулиараа аль болохоор зохицуулах талд нь, болж бүтэх талд нь ингэж авч үзэх нь зөв байхаа гэж бодож байгаа. 15 жилийн туршид нийслэл өөрийн татвартай байна гэсэн хуулийн заалт өнөөдөр хүчин төгөлдөр байж л байгаа шүү дээ. Тэр  татварыг нь харин УИХ хуульчилж тогтооно. Өнөөдрийн хуулинд орж байгаа татварын тухай асуудал бол зүгээр л нэг тодорхой хоёр төрлийн нэрийг заагаад тэр нь мөн л ялгаа байхгүй УИХ тэр татварыг тогтооно. Нийслэл өөрөө тэр татварыг тогтоохгүй. Тэгээд тэрнийг тусдаа тогтоох үедээ УИХ болно гэж үзэх юмуу, болохгүй гэж үзэх юмуу тэгээд л болохгүй гэж үзвэл тэр татвар энэ хуулинд заагдаад өнгөрөх нь л дээ. Тийм байдлаар энэ асуудлыг аль аль хууль юмнуудтай нь уялдуулж авч үзсэн.

Нэгэнт нийслэл Улаанбаатар хот хоёр нэгэн газар нутаг дээр оршин тогтнож байгаа үед Улаанбаатар хотын ерөнхий төлөвлөгөөг тэрэнд хурал баталж, нийслэлийн ерөнхий төлөвлөгөөг энд Их Хурал баталж тийм хоорондоо зөрчилдсөн, цаашаа хэрэгжих боломж бололцоо нь алдагдсан ийм хоёр ерөнхий төлөвлөгөө баталж байх эрх зүйн орчныг бид өнөөдөр энд бий болгож яах юм бэ? Хамт л байгаа юм чинь хамт байгаагийн асуудлыг шийддэг дээд түвшинд нь шийддэг зарчмаар нь явчихъя. Нийслэл хот нүүхээ хүрэх юм бол би түрүүнд Тэмүүжин гишүүний асуултанд хариулсан шүү дээ. Нийслэл хот нүүхээ хүрэх юм бол мэдээжийн хэрэг хууль тогтоох дээд байгууллага бол нийслэлийн эрх зүйн байдлын тухай байтугай нэлээд олон хуулиудад өөрчлөлт орж байж энэ нийслэл хот, Эрдэнэзуу ч гэж ярьдаг, янз янзын ярианууд байдаг. Тэр хэзээ нэгэн цагт бүтвэл тэр эрх зүйн орчин их өөрчлөгдөж, шинэчлэгдэж байж тэр ажил хийгдэнэ. Тийм учраас хамт байгаа үед нь хамт л асуудлыг шийдэх, харилцаагий нь зохицуулах эрх зүйн акт нь зөв байхаа гэж бодож байна.

Ө.Энхтүвшин:-Бат-Үүл гишүүн тодруулах уу?

Э.Бат-Үүл:-Энхболд сайд аа, яг өөрийн чинь ярьж байгаа зүйлтэй холбогдуулж үүсэх хүндрэлийг энд аваад ирчихээд байгаа байхгүй юу. Жишээ нь, УИХ-аар яамаа хаана байрлуулах вэ, парламентын шинэ байрыг хаана барих вэ гэсэн зүйлүүдээ УИХ шийдье. Тэрнээс өөрийн чинь хэлж байгаа нийслэлийн төлөвлөлтийг оруулаад ирэх юм бол Баянхошуунд хаана сургууль барих вэ гэдгийг Их Хурал дээр ярих болчихоод байгаа юм. Тэр бол Их Хурлын хэлэлцэх асуудал биш байхгүй юу. Өөрөөр хэлбэл, бид юуг хаана ярьж байгаа юм бэ гэдгийг салгах юм байх гэж бодсон юм энэ хуулиар чинь. Өөрөөр хэлбэл, яамаа нүүлгэвэл хааш нь нүүлгэх вэ, парламентын байрыг нүүлгэвэл хааш нь нүүлгэх вэ гэдэг төлөвлөлтөө УИХ ярья. Шаардлагатай бол хотоос нөгөө хуулийнхаа бүрэн эрхийн дагуу парламент нь хэлэлцэж байгаад хотоос шинээр юу гэдэг юм, дипломат төлөөлөгчийн газар байрлуулах тэр төлөвлөгөө шийдвэрээ Их Хурал гаргачихъя. Энэ бол Их Хурлын гаргах асуудал. 

Тухайн дүүрэг дээр соёлын ордон барья, эсвэл тухайн дүүрэг дээр орон сууцны хороолол барья. Энэ бол хотын асуудал байхгүй юу. Энэ хоёрыг л салгаачээ л гэж бодсон юм. Салгаж орж ирнэ гэж нэгдүгээрт ойлгоод байна шүү дээ.

М.Энхболд:-Нийслэл Улаанбаатар хот бол өнөөдөр нэг цогц засаг захиргааны нутаг дэвсгэр байгаа. Нэг ийм газар нутаг дээр оршин тогтнож байгаа таны хэлж байгаачлан Улаанбаатар хотын элчин, дипломатын газар байгуулах, төр засгийн ордон байгуулах, хотын 1-р бүсийн ерөнхий төлөвлөгөөг парламент баталж, гэр хороолол, Баянхошуу, Чингэлтэй, Хайлаастад амьдарч байгаа тэр борчуудын ерөнхий төлөвлөгөөг хот батлах гэдэг ийм ялгаа зааг гаргаж, нэгэн хотын ажил амьдралд хандаж болохгүй ээ. Нэг газар нутаг дээр оршиж байгаад энэ нутаг цогц нэгжийн ерөнхий төлөвлөгөөг нэг л газар батлах ёстой. Тэр утгаараа бид хийсэн.

Э.Бат-Үүл:-Дараа нь ийм юм ярьсан шүү, Энхболд сайд аа. Нутгийн удирдлагын дэд хороон дээр ч бид яриад байгаа юм. Хот, аймаг өөрөө хувь хэмжээгий нь тогтоодог, төрлийг нь Их Хурлаар тогтоодог ийм татвар луу шилжье гэж яриад байгаа юм. Төрлийг нь Их Хурал тогтоодог, оршин суугчийн татвар гэдэг тодорхой татварын шинэ категорийг Их Хурал нь тогтооно. Ийм татвар байна гэж. Энэ нь нийслэлд ямар хэмжээтэй вэ, Сэлэнгэ аймагт ямар хэмжээтэй вэ гэдгийг нь Иргэдийн хурал тогтооё. Хувь хэмжээг нь. Яагаад гэвэл энэ зах зээлийн өрсөлдөөнд засаг захиргааны нэгжийг оруулж байгаа байхгүй юу. Жишээ нь, манай Сэлэнгэ аймагт гэх юм бол татварынхаа хувь хэмжээг багасгах замаар хөрөнгө оруулалтаа татмаар байна шүү дээ, ингэж ярьж байсан байхгүй юу. Тэгэхээр татварын төрөл тусад нь оруулж ирээд байна шүү дээ.

М.Энхболд:-Би түрүүнд ерөнхийд нь хэлсэн дээ, хоёр татварын төрлийг энэ хуулийн төсөлд нэр заасан байгаа. Энийг УИХ тогтооно. Татварын  хуулинд зохицуулалт, нэмэлт, өөрчлөлт хийхээр юмуу, эсвэл шинэ хуулиар байхаар юмуу ингээд тогтооно.

Би саяны таны хэлж байгаа татварын хувь хэмжээг орон нутгийн өөрөө удирдах ёсны байгууллага тогтоох энэ байдал руу явж байгаа энэ юмыг би хүлээн зөвшөөрч байгаа. Ингэж ялгаа гаргаж байж өнөөдөр энэ нийслэлийн ачааллыг багасгах ёстой. Бий болчихсон ачааллыг тодорхой хөрөнгө санхүү төвлөрүүлж байж тэр ачааллыг даван туулах ёстой. Тэрнийг би дэмжиж байгаа. Энэ бол тэрэнтэй ерөөсөө зөрчилдөхгүй.

Ө.Энхтүвшин:-Мөнх-Оргил гишүүн

Ц.Мөнх-Оргил:-Сүүлийн 20-иод жилд ялангуяа Азийн орнуудад хөгжлийн нэг чиг хандлага гэх юмуу, хөгжлийн том цогц бодлого хотоо тойрч хөгжиж байгаа юм л даа. Өөрөөр хэлбэл, ситикласстр гэж. Хотыг тойрсон класстер байгуулаад, тэгээд хотоороо дамжиж хөгжлийн хөдөлгүүр болгож хөгжих ийм шинэ модел гараад бусад орнуудад их амжилттай хэрэгжиж, ялангуяа БНХАУ, Солонгос эд нар. Өөрөөр хэлбэл, өнөөдөр хотод хүн төвлөрөөд, хотын ачаалал ихдээд, хөдөө орон нутагт хүмүүсийг яаж байлгах вэ, тэнд нь сургууль, цэцэрлэг нэмье гээд ингээд хотжилтоо проблем гэж ойлгоод байдаг. Хөгжлийн шинэ чиг хандлагаа гаргах юм бол энэ хотжил гэдэг маань өөрөө хөгжлийн шинэ боломж үүсгэсэн ийм том урьдчилсан нөхцөл болоод байна л даа.

Тэгэхээр энэ хотыг тойрсон хөгжлийн түлхүүр буюу хотоо тойроод улсын хөгжлийг чирч авч явдаг энэ моделийг ер нь цаашдаа хотын нөхдүүд судалж үзэх хэрэгтэй юм шиг байгаа юм. Ялангуяа Азийн хөгжлийн банк энэ дээр сүүлийн 20 жил маш их судалгаа хийгээд, олон орны жишээ гаргачихаад байна шүү дээ. Хот гэдэг бол өөрөө зүгээр нэг газар зүйн зах хязгаартай, нутаг дэвсгэрийн өөрийн хил хязгаартай, удирдлагатай, ийм Засаг захиргааны нэгж гэхээсээ илүү эдийн засгийн хөгжлийн тийм том хөдөлгүүр болдог энэ арга механизм, энэ концепцийг сайн судалж, цааш цаашдаа үйл ажиллагаандаа анхаарч байгаачээ гэж санал хэлж байгаа юм. Тэгэх юм бол бид нарын өнөөдрийн яриад байгаа хуулин дотроо оруулах гээд байгаа олон асуудлуудыг дор нь дор нь зохицуулаад шийдчихэж болж байгаа юм. 

Энэ өргөн барьсан  хуультай холбогдуулаад 2, 3 асуулт асуумаар байна. Хот өөрөө бонд гаргах хэрэгтэй л дээ, бонд байтугай бүр  гаргах гаргахдаа татвараас хөнгөлдөг, бондын орлого буюу бондоос хүүгийн орлогыг нь татвараас чөлөөлж, тэр хотын томоохон хөгжлийн төслүүд хэрэгжүүлж байдаг, энэ гарцаагүй шаардлагатай, энэ эрх зүйн орчинг бүрдүүлэх хэрэгтэй. Тэгэхдээ энэний тулд заавал Улаанбаатар хотын санхүүгийн корпораци байгуулах шаардлага байна уу, үгүй юу  гэдэг асуудал байгаа юм. Миний бодлоор бол заавал Улаанбаатар хотын санхүүгийн корпорацийг байгуулах шаардлагагүйгээр Улаанбаатар хотын удирдлага, санхүүгийн алба, хотыг хариуцсан санхүүгийн том алба байгаа шүү дээ. Тэр алба чинь өөрөө зах зээлийн харилцаанд ороод энэ бондыг гаргаж чадах аж ахуйн нэгжүүдтэй гэрээ хийгээд, тодорхой шаардлага хангасан аж ахуйн нэгжүүдээр дамжуулж бондоо борлуулах ийм бололцоо байгаа юм.Энэний тулд заавал хот дахиад санхүүгийн корпораци байгуулах ямар шаардлага байна гэж нэгдүгээрт асуумаар байна.

Хоёрт, энэ хуулийн 14.1.4-т ийм юм орсон байна. Иргэд орчноо тохижуулаад тэрэндээ таарсан урамшуулал авах, хөнгөлөлт авах бололцоотой болно гэж хэлсэн байгаа юм. Энийг яг бодит амьдрал дээр ямар механизм, арга замаар хийхээр төсөөлж байна вэ? энэ нь миний бодлоор мэдээж сонсоход их зүгээр сонсогдоод байгаа юм л даа. Хүн орчноо тохижуулчихаад тэрэндээ урамшуулал авна гэж. Хэрэгжүүлэхэд энэ хэцүү, арга механизмыг хотынхонд бодсон юм байна уу? энэ дээр саналаа хэлээч.

Гуравдугаарт, энэ хууль дээр байж болно гэдэг альтернатив зохицуулалт хэд хэд орчихжээ. Энэ нь миний бодлоор зарим газраа зохимжтой, зарим газраа зохимжгүй байна. Жишээ нь, нийслэлийн иргэдийн хурал байнгын ажиллагаатай байж болно. Байнгын ажиллагаатай байх юмуу, байхгүй юмуу? хууль чинь нэг тийш нь болгож өгмөөр байна шүү дээ. Байнгын ажиллагаатай байна гээд ажиллагааг нь зохицуулж өгөх нэг зохицуулалт байна. Эсвэл байж болно гээд. Байж болно гэхээр Иргэдийн хурал өөрсдөө шийдэх үү, Засаг дарга шийдэх үү, энэ чинь бас л туйлын ойлгомжгүй. Маш чухал асуудал шүү дээ энэ чинь өөрөө. Энэ ойлгомжгүй байна.

Дүүрэг хөгжлийн сантай байж болно гэж байгаа. Бас ойлгомжгүй байгаа юм. Бишээ, хуулин дээрээ нийслэл дүүрэг  хөгжлийн сантай байж болно гэж байгаа юм. Нийслэл сантай байх л даа, сангийн ажил нь ямархуу явж байгаа юм тэр нийслэлийнх нь тусдаа асуудал. Гэтэл дүүрэг дээр байж болно гэж байгаа юм. Тэгэхээр нэг тийш нь болгож өгмөөр байна шүү дээ.

Хорооны дарга, сумын Засаг даргатай адилхан статустай байж болно гэж байгаа юм, дахиад. Эсвэл дүүргийн Засаг дарга, аймгийн даргатай адилхан статустай байж болно гэж. Ингэж болно гэж хоёрдуулж хаясан юмнууд чинь эрх зүйн зохицуулалт биш болчихоод байна шүү дээ. Ойлгомжгүй болоод байна. Энэ дээр яагаад ийм юм гаргаж байгаа юм бэ, энийгээ нэг тийш нь болгоочээ гэсэн хүсэлт байна.

Энэ хуулиар ийм зохицуулалт уншигдаад байх юм. Би газрын хуулийг сайн мэдэхгүй. Хотын газрын холбоотой асуудлаар дутуу мэдлэгтэй учраас, мэдээлэлтэй учраас ойлгохгүй байна уу? одоо энэ хуулиар иргэдэд өмчлүүлэхээс бусад газрыг дүүргийн Засаг дарга эзэмшүүлэх тал руугаа орж байгаа юмуу, үгүй юу. Одоо тийм байгаа билүү? Одоо чинь хотын дарга газар эзэмшүүлэх асуудал даар захирамж гаргаж байгаа шүү дээ. Энэ хуулин дээр болохоор 10.7.10 дээр билүү, хэд билээ. Тэрэн дээр зааснаас гээд. Тэр нь болохоор иргэдэд өмчлүүлэхээс бусад газрыг дүүргийн дарга шийдэхээр юм шиг байх энэ зөв юмуу, би буруу харчихав уу?

Дээр нь бас нэг ийм юм яваад байх юм. Хорооны хурлын шийдвэргүйгээр газар эзэмшүүлэх, ашиглуулах, барилга байгуулах зөвшөөрлийг олгохгүй гэсэн санаа яваад байх юм. Ингэж оруулах гэж байгаа юмуу? Юу гэдэг юм, дүүрэг юмуу, нийслэл, зам тавья, байшин бариулъя гэхээр хорооны нийтийн хурал хуралдаад болж байна, энд Мөнх-Оргилд бариулна, тэнд Очирбатад бариулахгүй гэсэн иргэдийн хурлын заавал зөвшөөрөл авахаар болж байна уу, үгүй юу? Хэрвээ ийм байгаа бол энэ хэр зохимжтой юм бэ? ер нь иргэдээс санал авах нь зөв л дөө. Гэхдээ газартай холбоотой, хотын хөгжилтэй холбоотой, их хөрөнгө оруулалттай холбоотой, тэр тусмаа зам барилга, өндөр хүчдэлийн шугам юу гэдэг юм, энэнтэй холбоотой асуудал чинь хэтэрхий задгай явчих юм биш үү?

Эцсийн асуулт, хуульд иргэдэд хотын оршин суугч иргэдэд эрх олгох, үүрэгжүүлэх тал дээр шинэ заалтууд оржээ. Энийг дэмжиж байна. Тэгэхдээ нөгөө талаас нь бас нэг ийм санаа оруулмаар байх юм. Хотын иргэдэд эрх олгох чухал. Жишээ нь, иргэд хотын удирдлагаас, дүүргийн удирдлагаасаа мэдээлэл авах эрхтэй гээд заачихаж л дээ. Энэ бол эрх нь. Нөгөө талаасаа хотын удирдлага, дүүргийн удирдлагаа үүрэгжүүлэх юм заавал хийх хэрэгтэй байгаа юм. Өөрөөр хэлбэл, таны үүрэг шүү, та зүгээр л тэр хүн танаас мэдээлэл авъя гээд эрхээ хэрэгжүүлэхээр та өгөх өгөхгүй асуудал чинь бүрхэгдүү байхгүй. Та заавал үүрэгтэй гээд үүрэг болгож өгөх асуудал энэ дээр орхигдсон байгаа. Энэ талаас нь үүрэгжүүлэх тал руу нь, хотынхоо удирдлагуудыг, хороодын удирдлагуудыг, дүүргийн удирдлагуудыг агентлагуудаа үүрэгжүүлэх тал дээр нь иргэдийнхээ эрхийг баталгаажуулж өгөөчээ гэсэн ийм нэг санал байна.

Асуултанд хариулт авмаар байна. Нэг шинэ төрлийн татвар нэмж байна л даа, бид нар. Хотын албан татварыг оршин суугчийн татвар болгоод тэгээд хот төлөвлөлтийн татвар гээд шинэ төрлийн татвар нээж байна. Энэ хэдэн хувьтай байхаар тооцож байгаа юм? ямар төрлийн татвар байх юм, тогтсон үнийн дүнтэй татвар байх юмуу, орлогоос нь байх юмуу, эсвэл яаж тэр татварыг одоогийн байдлаар тооцъё гэж бодож байгаа юм бэ? хэдэн төгрөг байх юм бэ? жишээ нь, Мөнх-Оргил гээд хотын оршин суугчаас сардаа, жилдээ хэдэн төгрөгний татвар авна гээд тооцож байгаа юм бэ? үнийн дүн байна уу?

М.Энхболд:-Нийслэл хот 1999 онд билүү 2000 онд 29-р тогтоолоор өмчтэй болсон шүү дээ,  нийслэл өөрийн өмчтэй болсон тэр цагаас хойш л бонд гаргана гэдэг юмыг л хэдэн жил ярьж байгаа юм бэ, 10 гаруй жил ярьж байгаа юм. Энийг бас нэг бонд гаргах гэж нэлээн хууль эрх зүйн зохицуулалт юмнуудыг хийх алхамыг өмнө нь хийсэн юм. Тэгээд зөвхөн Сангийн сайдын саналыг авчихаад бусад зүйлийг нь хууль эрх зүйн хувьд боломжтой болгоод бас нэг бонд гаргах оролдлогыг 2004, 2003 онд хийж байсан юм. Тухайн үеийн Сангийн сайд бас гүйцэд сайн зөвшөөрч өгөөгүй учраас тэр бондоо гаргаж чадаагүй юм. Одоо бол бид нар энэ хуулийн төсөлд юу гэж оруулсан бэ гэхээр нэгэнт нийслэл өөрийн өмчтэй учраас, тэгээд ерөөсөө Засгийн газар, Сангийн яамнаас хамааралгүйгээр тэр хөгжлийнхөө асуудлыг шийдвэрлэхэд зориулж тодорхой хөрөнгийн эх үүсвэр бий болгох зорилгоор бонд гаргах эрхтэй болж авъя гэсэн ийм зорилгын үүднээс хийсэн санхүүгийн корпорацийн хувд заавал биш, Засгийн газар дээр ч энийг нэлээн ярьсан юм. 

Орчноо тохижуулаад урамшуулал авна гэдэг бол энэ ерөөсөө анх санаа нь энэ л дээ. 2003 онд хот орчноо тохижуулах жил гэж зарласан билүү яалаа, тийм их өргөн хүрээтэй ажил зарлаад тэр үед Нийслэлийн Засаг даргын захирамж гаргаж, нийслэл хотод иргэн мод  тариад, тарьсан мод нь 2 жил ургавал 3 дахь жилээс нь эхлээд нийслэлээс тэр хүнд мөнгө өгнө гэсэн Засаг даргын ийм шийдвэр гаргаж байсан юм. Тэр бол сүүлдээ хэрхэн яаж хэрэгжсэн юм байгаа юм, тухайн үедээ бас зөв шийдвэр боллоо, аливаа мод 2 жил, тухайн шинэ ургуулсан тэр газартаа дасан зохицчих юм бол 3 дахь жилээсээ өөрөө ургаад явчихдаг гэдэг энэ үндсэн дээрээс тэрнийг хийсэн. Тэр бол хотын тохижилт, ногоон байгууламжийг нэмэгдүүлэхэд тодорхой хувь нэмэр болох ёстой. Ногоон байгууламж нэмэгдүүлэхийн тулд нийслэлийн жил болгоны төсөвт өдий төдий мөнгө төсөвлөж өгдөг, тэр мөнгөнөөсөө тарьсан мод нь 3-аас дээш жил ургасан иргэдэд тодорхой хэмжээний урамшуулал өгч байя гээд ингээд явсан. Энийг л арай жаахан өргөн хүрээтэй, тохижилттой болгоё гэж манай ажлын хэсгийн нөхдүүд яриад энийг оруулсан юм. Хотын нийтийн эзэмшлийн талбайн тохижилт, соёлжилтонд оруулсан хувь нэмрээр нь бас тодорхой хөрөнгө мөнгө өгч байя гэж. 

Засаг захиргааны анхан шатны нэгжийн саналыг авч байж газар эзэмшүүлэх, ашиглуулах энэ шийдвэрийг Нийслэлийн ч бай, дүүргийн Засаг дарга гаргаж байя гэдгийг энэ ерөөсөө бас нэг яг үндсэн нэгж дээр, ажил амьдрал дээр улсуудын хүсээд байгаа зүйл л дээ. Олон жил яригдаж байгаа.  Нэг хорооны Засаг дарга намайг ерөөсөө мэдээгүй байсан чинь энд ингээд манай хотын дарга газар олгочихсон байна лээ, манай дүүргийн дарга захирамж гаргачихсан байна лээ, би ерөөсөө мэдээгүй байсан гээд. Тэгээд ерөөсөө мэдээгүй байснаараа дуусдаг. Үнэн хэрэг дээрээ бол бас нэлээн сайн мэдэх үйл ажиллагаанд нь оролцчихоод мэдээгүй байсан гэдэг. Тийм учраас ер нь тухайн өөрийнх нь хариуцаж байгаа хорооны нутаг дэвсгэр дээр ерөнхий төлөвлөгөөнд нийцсэн ямар барилга байгууламжууд барих асуудал байдаг юм. Тэрнийг өөрөөс нь саналыг нь аваад тэгээд гаргаж байя. Тэгээд тэр барилга байгууламжийн бүтээн байгуулалтын ажлын явц байдалд нь ч бас тэр Засаг дарга өөрөө санкц өгсөн хүний хувьд өөрөө бас хариуцлага хүлээж, юу гэдэг юм газар эзэмшчихээд 10 жил хог шороонд даруулаад байж байна гэдгийг нь дээд шатандаа хэлээд, тэр чинь өөрийнх нь оролцоотойгоор олгогдчихсон учраас бас хариуцлага нь арай дээшлэх юмаа гэдэг энэ байдлаас хийсэн юм. 

Нийслэлийн иргэдийн үүрэгжүүлэх талаар хотын иргэний дүрэм гээд ийм зүйлүүдийг бас явж байсан юм. Засгийн газрын хуралдаан дээр нэлээд зүйлүүд нь жаахан хасагдчихсан юмнууд бий. 

Татварын тухай Баатарзориг хариул даа. Яг ч өнөөдөр нарийн хувь тооцчихсон юм байхгүй дээ. Ямар жишиг бодож байгаа юм.

Б.Баяржаргал:-Нийслэл хотын татварыг бий болгох  тухай 1994 онд хуульчлагдсан Нийслэлийн эрх зүйн байдлын хуульд хуульчлагдсанаас хойш улсын нэгдсэн төсвийн тухай хууль, татварын тухай ерөнхий хуульд энэ татварын төрөл хуульчлагдсан. Татварын ерөнхий хуульд нийслэл хотын татвар гэдэг яг энэ нэр томъёогоор хуульчлагдаад орсон юм. Энэ татварыг 15 жилийн дотор бүрдүүлж, хуульчлуулаагүй юм. Энэ татварыг бий болгохын тулд бид бас мэргэжлийн хүмүүстэй зөвлөж, бусад орнуудын туршлагыг судалсан. Ялангуяа Азийн орнууд, тэр дотроо Япон, БНСУ-ын туршлагыг судалсан. Эдгээр орнуудад, ер нь Азийн ихэнх орнуудад хотын татвар гэдэг, нийслэл хотын татвар гэдэг энэ ойлголтын дор хот төлөвлөлтийн татварыг ойлгож ирсэн юм.

Ц.Мөнх-Оргил:-Уучлаарай. Яриаг чинь таслаадахъя. Би хотын татварыг дэмжиж байна. Ерөөсөө эсэргүүцээгүй. Бусад хотуудад байдгийг сайн мэдэж байна. Хэд гэдэг төсөөлөл байгаа юм бэ?

Б.Баянжаргал:-Оршин суугчийн татварыг одоогоор бид нар Нийслэл хотын албан татварын тухай хуулийн төслийг боловсруулаад ажлын хэсэг Сангийн яаман дээр гарчихсан явж байгаа. Энэ дотор оршин суугчийн татварыг хөдөлмөрийн хөлсний доод хэмжээнээс тооцож тодорхой хувиар тооцож тогтоохоор санал боловсруулагдаж байгаа. Хот төлөвлөлтийн татварын хувьд бол үл хөдлөх хөрөнгө эзэмшиж байгаа этгээдээс үл хөдлөх хөрөнгийн татварын хамт тооцож авахаар бас тодорхой хуульд заасан үнэлгээнээс нь хамааруулж авахаар ийм урьдчилсан санал явж байгаа.

Ц.Мөнх-Оргил:-Тодруулъя. За за ер нь яг төдөн хувь, төдөн төгрөг гэсэн тогтсон юм байхгүй байгаа юм байна шүү дээ. Хот дээр тогтчихсон тоо байхгүй. Сангийн яамтайгаа ярьж байгаа юм байна. Тийм үү? 

Б.Баянжаргал:-Тийм, ажлын хэсэг гарчихсан боловсруулж байгаа.

Ц.Мөнх-Оргил:-11.5.3 дээр энэ хуулийн 10.7.10-т зааснаас бусад газрыг эзэмшүүлэх, ашиглуулах шийдвэр гаргах гээд дүүргийн Засаг даргын эрх мэдэлд байж байгаа юм л даа. 10.7.10 чинь болохоор Монгол Улсын холбогдох хуулийн дагуу нийслэлийн оршин суугч, Монгол Улсын иргэнд газар өмчлүүлэх гэж байгаа. Тэгэхээр иргэнд өмчлүүлснээс бусад газрыг ер нь дүүргийн Засаг дарга шийдэх болчихоод байнаа даа. Энэ тогтолцоо чинь зөв юмуу, ийм санал яг оруулж ирж байна уу, эсвэл би буруу уншаад байна уу?

О.Машбат:-Одоогийн газрын тухай хуулийн 21.2.3-т зааснаар Нийслэлийн Засаг дарга инженерийн шугам сүлжээтэй газарт газар эзэмшүүлэх шийдвэр гаргадаг. Түрүүнд Энхболд дарга бас хэлсэн. Инженерийн шугам сүлжээгүй газар дүүргийн Засаг дарга газар эзэмшүүлэх шийдвэр гаргадаг. Түүнийг нь үндэслээд Нийслэлийн Засаг дарга өмчлүүлэх шийдвэр гаргадаг юм. Монгол Улсын иргэнд газар өмчлүүлэх хуулийн дагуу. 

Ц.Мөнх-Оргил:-Одоо энэ та нарын оруулж ирж байгаа 11.5.3 чинь Газрын тухай хуультайгаа яг зөрчилдөөд байна шүү дээ, тийм байгаа биз дээ. 

О.Машбат:-10.7.9 л дөө. 

Ц.Мөнх-Оргил:-11.5.3-аа уншчих даа. Энийг хараарай, энэ чинь хуультайгаа зөрчилдөөд байна. Та нар өөрөөр хэлбэл, энэ хуулиараа дүүргийн дарга нарт бүх газар олгох шийдвэрийг өгөх гээд байна шүү дээ. Иргэнд өмчлүүлснээс бусад. 

Энхболд даргаа тэр бондын асуудал дээр яг одоо энэ байгаа зохицуулалтаараа бол хот өөрөө шууд бонд гаргах юм чинь тэр болгон энэ дээр сайн харагдахгүй байна. Энийг дараа хэлэлцэхдээ маш ойлгомжтой болгож өгөх ёстой юм. Даже шаардлагатай бол энэ дотроо механизмуудыг нь зааж өгөх ёстой юм. Уул нь номоороо бол хот тосгоны, аймгийн бондын тусгай хууль гаргачихвал амар байгаа юм. Тэгэх юм бол их ойлгомжтой болчих байхгүй юу.

Ө.Энхтүвшин:-Асуулт хариулт дууслаа, санал ч их хэлсэн дээ. Одоо дахиад эхнээсээ ярих юмуу? Сүхбаатар гишүүн.

Ж.Сүхбаатар:-Товчхон хэлье. Манай гишүүдийн тавиад байгаа асуудал их зөв байгаа юм. Түрүүнд Батсуурь, Батболд гишүүн ч бүгд л хэлээд байгаа юм. Тэгэхдээ нэг зүйлийг, зарчмын хэдэн асуудал байгаа юм. Нэгдүгээрт, Нийслэлийн эрх зүйн байдлын тухай хуулийн шинэчилсэн найруулгын төсөл орж ирсэн энэ найруулгыг харахад үзэл баримтлалын талаасаа ярихаар юмнууд яах аргагүй байгаа юм. Гэхдээ миний бодлоор бол өнөөдөр Хот, тосгоны эрх зүйн байдлын тухай хуулийг бид нар бас авч үзэх шаардлага байгаа юм. Нийслэлийн эрх зүйн байдлын тухай хуулийг авч үзэх шаардлага байна. Засаг захиргаа, нутаг дэвсгэрийн нэгж, Үндсэн хууль гээд явчихна. Тэгэхдээ иж бүрэн хандана гээд ингэхээр явахгүй байгаад байгаа юм. Би нийслэлийнхнийг энэ Машбат эд нарыг сайн ажиллаж байсныг мэдэж байна. Бас боловсруулах явцад хүртэл надтай ирж санал солилцож байна, би бас санал онолоо хэлж л байсан л даа. Гэхдээ л зарим зүйлийг нь оруулаагүй байна.

Гэхдээ би Засгийн газрын оруулж ирсэн энэ төслийг энэ удаад нь яахав ажлын хэсгээ гаргаад сайн ажиллая, хамтаръя, гишүүдийн саналыг оруулъя. Ингээд энэ хуулиа гаргачих нь зөв. Гэхдээ энэ хууль гарснаар нийслэлийн удирдлагын улсуудад ч хэлмээр байна. Энхболд даргад ч гэсэн хэлмээр байна. Энэ бол асуудал руу нэг л алхаж байгаа ийм л хэлбэр болж байгаа юм. Гэхдээ ядаж нэг алхуулчихъя. Дараагийн алхамыг нь залгуулаад хийх ёстой байхаа гэж бодож байгаа учраас би дэмжиж байгаа юм. 

Хоёрдахь асуудал бол, ер нь сум, дүүрэг дээр статус адилхан байна гээд ингээд нэг яриад байгаа юм. Би энийг Машбатад хэлж байсан. Энэ чинь адилхан байх ёстой шүү дээ. Энэ чинь улс төр, эрх зүйн статус байхгүй юу. Эдийн засгийн статус биш. Тэгэхээр сум, дүүрэг адилхан байж болно статус. Сумын Засаг дарга ч, дүүргийн Засаг дарга ч, улс төрийнхөө засаг захиргааны талаас ижил статустай боловч, хамгийн гол юм нь зарим орон тоо, хүн ам яриад байна шүү дээ. Энэ чинь биш. Энэ чинь тэр төсөв, эдийн засгийн үндэс талаасаа тэр чинь том илүү том төсөвтэй, илүү үйлчилгээ үзүүлэх боломжтой багтаамжаараа нэмэгдүүлэх ёстой гэж. Тэгэхээр  тэр дарга нарын захиргааны ангиллын хувьд статус тэнцүү байх тухай асуудал биш. Энэ чинь засаг захиргааны статус байхгүй юу. Энэний ялгааг зарим улсууд бас ерөөсөө ойлгож өгөхгүй байгаад байгаа юм. Засаг захиргааны статус гэдэг чинь ижилхэн байж болдог байхгүй юу. 

Хоёр рот байлаа гэхэд, ротын захирагч байлаа гэхэд ротын тоо нь зарим нь арай илүү ротын зарим тооноос илүү байж болно. Тэгэхдээ л ротын захирагч байхгүй юу, команд өгөх, захиргааны талаар шийдвэр гаргах гэх мэт. Гэхдээ тэр олон хүнтэй учраас тэр хүний норм, норматив, төсвийн төлөвлөлт, үйлчилгээгээ зохион байгуулах тэр юм чинь илүү боломжтой. Тэр илүү боломжийг нь тавьж өгөх гэж байгаа бол тэр нь захиргааны статусаар оролдож, эрх үүргийг нь нэмэгдүүлсэн талаасаа болохгүй. Гол юм нь эдийн засаг, төсвийн асуудал гэж. Би энийг зориуд хэлэх гээд байгаа юм. Тэгэхгүй бол Батсуурь гишүүн их зөв хэлсэн байхгүй юу. Ингээд нэг ийм асуудлуудыг чинь засгийн тогтоолоор хийж болно шүү дээ. Тэгээд дүүргийн Засаг дарга чинь шууд Засгийн газартай харилцах юмуу, яах юм гээд. Энэ чинь яг үнэн байхгүй юу, захиргааны тогтолцоо байхгүй юу, удирдлагын тогтолцоо. Тэгэхээр энийгээ бодоочээ, энийг нэг салгаж чадахгүй байгаа юм.

Гуравдахь асуудал, салгаж чадахгүй байгаа асуудал нь ерөөсөө бид хот гэдгээ ойлгохгүй байгаа шүү дээ, хот гэж яг именно юу юм бэ? Нийслэл Улаанбаатар хот гээд байгаа юм. Танай энэ зарим нөхдүүд буруу ойлгоод байгаа шүү. Улаанбаатар хот гэдэг бол Налайх, Багануур, Багахангай биш. Ердөө л Богд уулын наана цаана байгаа энэ юм байгаа шүү дээ. Би энэ дээр яагаад энийг хэлж байна вэ гэхээр зарчмын асуудлууд хэлж байгаа учраас энэ юман дээр алдаа гаргаж яриад байгаа. Тэгэхээр сая Тэмүүжин ч гэсэн хөндөж л байна. Үнэн л дээ. Энэ Нийслэлийн эрх зүйн байдлын тухай хууль гэвэл энэ нийслэлийн эрх зүйн байдал талаасаа явна. Нийслэл Улаанбаатар хотын гэсэн ийм хольсон талаасаа явж байгаа бол энэ дотор та нарын ярьж байгаа юмнууд чинь нийслэл Улаанбаатар хотын эрх зүйн байдлын тухай хууль болчихож. Цэвэр нийслэлийн эрх зүйн байдлын тухай үндсийг хийнэ гэвэл сая Энхболд сайдын хэлээд байгаа шиг нийслэлийн нэмэлт чиг үүрэг, янз бүрийн онцлогууд гэдэг чинь эндээ гол нь сууж өгөөд, тусдаа салаад явахад Хот, тосгоны эрх зүйн байдлын тухай хуулиараа аймгийн зэрэглэлтэй, улсын зэрэглэлтэй гэж хийчихээд мөн улсын зэрэглэлтэй, аймгийн зэрэглэлтэйгээс тусад нь нийслэл байгаа хотын асуудлыг тусгайлан хот, тосгоны хуулин дээр нэг бол хийж өгч болно. 

Тэгэхээр энэ бол концепцийн тэр асуудал мөн үү, яах аргагүй мөн байгаа юм. Гэхдээ энийг би түрүүнд хэлсэн. Яг энэ рамандаа бид хольж энэ дотор нь багтаасан гэдэг утгаар нь явлаа. Гэхдээ парламентын хийх ажил бол залгуулах ажлууд нь цаана нь үлдэж байгаа. Тийм учраас манай энэ гишүүдийн хэлээд байгаа юмнуудыг нь харахад эсэргүүцээд байгаа юм шиг боловч нэг талаасаа дандаа тийм юунуудаа  хэлээд байгаа юм. Нэг нэг талаасаа болохгүй байгаа юм. Яг энийг багцлаад нийлүүлчих гэхээр шийдэл нь зөв гарахгүй байгаа гэж би хараад байгаа учраас та хэдийг байгаа хэмжээндээ боловсруулаад нэлээд нухсан гэдгийг чинь мэдэж байгаа учраас энийг би жишээ нь хувьдаа энийг энэ удаад нь дэмжээд хамгийн гол нь цаашаа ажиллах тал дээр нь явъя гэсэн ийм байр суурьтай байна.

Ө.Энхтүвшин:-Сайханбилэг гишүүн. Товчхон ярина шүү, одоо сая асуулт асууж байна гэж баахан ярилаа, одоо дахиад саналаа хэлнэ гээд дахиад давтахгүй шүү. Товчхон.

Ч.Сайханбилэг:-Би гишүүдийг нэг юман дээр анхаарлаа хандуулаач гэж хүсэх гээд байна. Яагаад гэхээр нэлээн хөндөгдчихсөн учраас хууль мэдээж зарчим дээр үндэслэж гарна. Би тэр талаар Тэмүүжин гишүүний, Бат-Үүл гишүүний хэлээд байгаа Нийслэл нэг статустай, хот нэг статустай, шал өөр ойлголтууд гэдэгтэй 100 хувь санал нэг. Гэхдээ хууль, нөгөө нэг гарч байгаа зарчим дээр үндэслэхээс гадна яг бодит байгаа проблемоо суурилж гарах ёстой шүү дээ. Монгол Улсын хувьд, бид нарын хувьд бодох юм бол нийслэлийг нэг  тусад нь, хотыг нэг тусад нь гаргах юм бол заваарсан юм болж дуусна шүү. Энэ бодит байдлаа хараач гэх гэж байна. Би юутай холбож хэлэх гээд байна вэ гэхээр бид нар төв дээрээ өнөөдөр Их Хурал, Засгийн газар, Ерөнхийлөгч гурвын эрх мэдлийн асуудлууд дээр. Бид нар асуудал шийдэхэд вакумдчихаад байгаа шүү дээ. Бүгд бие биенээ гацаагаад ерөөсөө гарч чаддаггүй, хэн нэг нь ачаа үүрч чаддаггүй, энэ вакумаа бид нар төв дээрээ хамгийн дээд түвшиндээ шийдэж чадаагүй байж байгаад энэ вакумаа одоо Улаанбаатар хот руу, нийслэл рүү оруулаад ирэх юм бол ёстой заваарсан юм бол. 

Яагаад гэвэл хотын бүх нийтээр сонгогдсон захирагч нэг юм ярина, нийслэлийн Засаг дарга бас нэг юм ярина. Тэгээд ерөөсөө энэ хоёр чинь нийслэл нь гэдэг нь төрийн байгууллагууд байрлаж байгаа Сүхбаатар дүүргээ хэлж байгаа юмуу, эсвэл Чингэлтэй, Сүхбаатар хоёрыг хэлэх юмуу, эсвэл Улаанбаатар хотыг хэлэх юмуу, эсвэл Налайх, Багахангай, Багануураа хасах юмуу гээд энэ асуудлууд өөрөөр хэлбэл, хот гэдэг статус дотор нь бид нар ерөөсөө зохицуулалтаа хийгээгүй, нэг мөр ойлгоогүй байгаа энэ онолын маргаан дээрээ бид нар хуулийн зөв зарчим яриад энэ амьдралаа яачих юм бол энд ямар ч мэргэч, төлөгч, үзмэрч байх шаардлага байхгүй. Хот дээрээ ерөөсөө шийдвэр явахаа болино. Нийслэлийн Засаг дарга, хотын захирагч хоёр бол хоорондоо шувтан үзэлцсээр байгаад дуусна. Энэ бол яг нөгөө Ерөнхийлөгч, Ерөнхий сайд хоёр хэн байхаасаа үл хамаараад асуудалд ороод байдагтай яг адилхан. Ерөөсөө Нийслэлийн Засаг дарга, хотын захирагч хоёр нэг нь нөгөөгөө ажил хийлгэхгүй, яг хөлийг нь дөнгөлөөд, гарыг нь бариад ерөөсөө ийм юм руу орчихно. Энэ бол Монгол орны өөрийн онцлог шүү дээ.

Тийм учраас бид нар Үндсэн хуулийн нэмэлтээ хийж байж, энэ нэг Их Хурал, Засаг, Ерөнхийлөгч энэ гурван институц, Цэц эд нарыгаа янзалж байгаад бид нар хот руу орохгүй бол одоо энд байгаа архагшсан бронхитоо аваачиж Улаанбаатар руу тавина гэдэг бол ерөөсөө биш болно. Тийм учраас би энэ концепцоор энэ хуулийг чөдөрлөх үндэслэл нь битгий болоосой гэж харж байгаа юм.

Нөгөө нэг үндэслэл нь би түрүүнд хэлсэн шүү дээ, миний хэлж байгаа гол санал. Энэ дээр дарга нарын статусыг адилтгах асуудал ерөөсөө сонирхолтой сэдэв нь биш, гол асуудал нь биш. Ерөөсөө аймаг, сум руу үзүүлж байгаа нийгэм, эдийн засгийн, нийгмийн бүх үйлчилгээ Улаанбаатар хотын дүүрэг, хороон дээр яг адилхан авчрах тэр үндсийг нь бид нар хуульчилж өгөх нь чухал. Тэр томъёоллыг би эхний хэлэлцүүлгийн үеэр орж санал хураалгана гэсэн ийм бодолтой байгаа юм. Энэ хоёр зүйл дээр гол анхаарлаа хандуулаачээ гэж хувь хүнийхээ хувьд хүсч байна. Эхний асуудал яг үнэхээр монгол орныхоо онцлогийг бодоорой гэж хэлэх гээд байгаа юм.

Ө.Энхтүвшин:-Мөнх-Очир гишүүн.

Э.Мөнх-Очир:-Би мэдээжийн хэрэг хотод ажиллаж байсан, хотын төлөө бас санаа зовдог нэг хүний хувьд ийм хууль орж ирж байгаад баяртай байгаа юм. Яагаад гэвэл хотын статус гэхээсээ гадна нийслэл хотын статус гэж явах ёстой юм. Нийслэл хот. Бид нар бас хот, нийслэл гэж салгая гэж яриад байна. Уг хот дотроо энэ нийслэл хот гэж явах юм. Тийм болохоор цогцоороо цаашаа явах асуудал маань юу гэхээр хүмүүсийн ярьж байгаа, санаа зовж байгаа юмтай нэг адил Үндсэн хууль дээр өөрчлөлтүүд орох ёстой, нэгжийн хуулиудад өөрчлөлт орох ёстой, хот, суурин, тосгоны тухай хуулинд өөрчлөлт орох ёстой. Бүгд засаг захиргааны энэ бүх юм нэгдэж байж энэ еще сайхан болно. Тийм болохоор энэ ямар ч байсан хэлэлцүүлэг явуулсан. Нөгөө хуулиудыг нь манайхан араас нь залгаад барьж байгаа гэсэн бариад цуг шийдэх юм бол энэ болно гэж бодож байна. Цогцоор еще нэлээн дэлгэрэнгүй юм оруулж өгөхгүй бол бас мэдээжийн хэрэг зарим нь хоцрогдож, тодорхой хуулиндаа баригдаж, Үндсэн хуулинд баригдаж хийгдээд байгаа зүйлүүд байна. 

Гол нь нэг юм байна, сая тэр ярианы дундуур Мөнх-Оргил гишүүн яриад байгаа юм зөв шүү дээ. Та нар хуулиа буруу, өөрөө хуулийн хэлтсийн дарга гэлүү, хуулиа буруу ярьж, тайлбарлаж уншаад байх юм. Газрын хуулин дээр дүүргийн дарга ч тэр, хотын дарга ч тэр адил газар олгоно шүү дээ. Иргэдийн төлөөлөгчдийн хурлаар батлагдсан төлөвлөгөөний дагуу аль ч шатны Засаг дарга энэ эрхийг хэрэгжүүлнэ. Бид нарыг дүүргийн дарга хийж байхад яахав дээ зарим нь тэрний өгүүлбэрийг дундаас нь авч бид нарыг далдалдаг байсан болохоос таныг хэлээгүй шүү, даргаа. Ерөнхийдөө тийм шүү, наад хуулиа үзэцгээ. 21.2.3 дээр чинь тодорхой заачихсан байгаа. Дүүргийн даргын бүрэн эрхэд бас энэ асуудал байгаа. Нийслэлийн иргэдийн төлөөлөгчдийн хурлаар ингээд шийдчихсэн бол энэ эзэмшүүлэх, өмчлүүлэх асуудлыг шийдвэрлэнэ гээд байгаа шүү. Та нар тэрнийг дүүргийн дарга, хотын дарга гэж ялгаж болохгүй. 

Тийм болохоор саяны Мөнх-Оргил гишүүний хэлээд байгаагаар та нарын оруулж ирж байгаа заалтын 10.7.9, 10.7.10 хоёрыг хоёулангий нь сайн үзэж найруулгыг нь өөрчилж оруулж ирэхгүй бол Газрын хуультай ч тэр зөрчилдөөд бүр илүү юм болно шүү. Энийг бид нар яг үнэхээр гарын үсэг зурж, ажил хийж байсны хувьд энийг хэлэхгүй бол болохгүй байна. Яагаад гэвэл та нарын хэлсэн дээр дүүргийн дарга 10.7.10-т зааснаас бусад газрыг эзэмшүүлэх, ашиглуулах шийдвэр гаргана гэчихсэн мөртлөө 10.7.10 чинь шал ондоо байгаа шүү дээ. Холбогдох хуулийн дагуу нийслэлийн оршин суугч Монгол Улсын иргэнд газар өмчлүүлэх гэж байгаа. Тэгэхээр дүүргийн дарга яасан, Монгол Улсын иргэнд газар өмчлүүлж болохгүй. Эсвэл нийслэлийн оршин суугчтай харьцаж болохгүй байгаа юмуу, газрын асуудлаар гэх мэтчилэн юмнууд яваад байгаа юм л даа. Энийгээ сайн хараарай гэж хэлэх гэсэн юм.

Ө.Энхтүвшин:-Тэмүүжин гишүүн

Х.Тэмүүжин:-Над нэг нь жаахан болгоомжлол, нэг нь санал байгаад байна. Болгоомжлол нь юу вэ гэхээр би хотод маш олон асуудлууд шийдэгдээгүй байгаа, хот өөрийн гэсэн эрх мэдэлтэй, санхүүгийн нөөцтэй, асуудлуудаа шийдэх хүсэл эрмэлзэлтэй байгааг маш сайн ойлгож байгаа. Гэхдээ хууль санаачлагч, хууль боловсруулагчид өөрсдөө өөрсдийнхөө амбицийг хязгаарласан  хуулийн нэрээр санаачлаад оруулаад ирчихэж байгаа байхгүй юу. Хэрвээ нийслэлийн эрх зүйн статус гэж байх юм бол өөрийн удирдах ёсны болон хотын эрх мэдлээс нэлээдгүй эрх мэдэл тийшээ шилжинэ. Та нар өөрсдөө хязгаарлагдана, оролцоо чинь багасна. Эрх мэдэл чинь багасна. Газар олголт дээр хүртэл та нарт эрх мэдэл байхгүй болно гэсэн үг.

Тийм учраас Үндсэн хуулийн 13.2-оор гэж харахаас илүүтэйгээр 57.2-оор юм явуулсан бол хотын чинь статус өргөжөөд эрх мэдэл чинь тэлэгдэх байсан юм. Ийм ийм асуудал хөндөгдөж байна. Шинэчилсэн найруулгаар ороод ирэхээр одоо УИХ, Засгийн газар хүссэн хүсээгүй газар олголт, шийдвэр гаргалтан дээр эрх мэдлүүдийг чинь татаж авна. Одоогийн төсөөлж байгаагаас чинь их эрх мэдэл татагдана шүү. Тэгэхээр өөрсдийнхөө амбицийн эсрэг  хуулийн нэрээр хуулийн хэрэгслээр санаа бодлоо илэрхийлээд ороод ирчихсэн учраас та нарт би энэ чинь ийм юм байгаа юм биш үү гэж хэлээд байна. Энэ чинь болгоомжлол.

Ний нуугүй хэлэхэд өөрийн удирдах ёсоо бэхжүүлье, оролцоогоо нэмэгдүүлье, эрх мэдэлтэй байя гэж байгаа бол Хот, тосгоны эрх зүйн байдлын хуулиар орж ирэх байсан юм. Тэгж байж энийгээ дэлгэж авч нийслэлийн статусыг хязгаарлаж, танай гортиг энэ дотор байгаа, эрх мэдэл чинь энд байгаа гээд тэгээд хот, тосгоны эрх зүйн байдлаар эрх мэдлээ авчихаад нийслэлийн статус манайд байгаа учраас та нар нэмж бидэнд энийгээ өг гэж мөнгөө нэмэх ёстой байсан байхгүй юу. Гэтэл тактикийн хувьд хуульчийн нүдээр харахад ийм л асуудал хөндөгдөж байгаа юм.

Татварын асуудал дээр чинь нэг юм бодогдоод байна. Сая Мөнх-Оргил гишүүн ч хэллээ. Үнэхээр эдийн засгийн хөгжлийн том хөшүүрэг бол хот. Тэндээ татвартай, тэндээ юутай. Хот бол татвараар хөшүүрэг хийдэг юм. Нийслэл бол зөвшөөрлөөр хөшүүрэг хийдэг юм. Зарчмын ийм хоёр том зөрүү байгаа учраас та нар зарчмын зөрүүтэй юман дээрээ өөр санал оруулаад ирсэн байхгүй юу. Нийслэл дотор хаана юу байгуулах вэ, бизнесийн олон олон орчны тухай ярихад хүссэн хүсээгүй захиргааны арга хэмжээ авах зөвшөөрөл орж ирнэ. Яагаад гэвэл энэ дотор байгаа төрийн байгууллагуудыг хамгаалахын тулд. Татвар ерөөсөө нөлөөлөхгүй, зөвхөн зөвшөөрөл. Гэтэл та бүхэн хот мөнгөтэй болохын тулд, эрх мэдэлтэй болохын тулд гээд аягүй олон хөшүүрэг барьж ирсэн мөртлөө оруулж ирсэн хуулийн чинь багц гарчиг нь өөрөө та нарын хүсэл бодлын эсрэг явж байгаа шүү гэдгийг анхааруулчихъя.

Ө.Энхтүвшин:-Загджав гишүүн

Д.Загджав:-Хуульчийн нүдээр харахад Монгол Улсын Үндсэн хууль үндсэндээ хүний нийгмийн харилцааг зохицуулахтай холбоотой бус, 1992 онд яагаад ингээд шийдчихсэн юм. Ерөөсөө хөдөө аж ахуй, газар тариалангийн бүсүүд байгаа. Тухайлбал, тухайн нэгдэл сангийн аж ахуй хаана байна түүнийг дагасан, энэ мал аж ахуй,  газар тариалангийн ажлыг зохицуулахтай холбогдсон ийм хууль болчихсон юм шиг байна. Өнөөдөр та нар бодоод үз дээ. Монгол Улсын нийслэлд хүн амынх нь бараг 50 хувь нь амьдарч байна шүү дээ. Өнөөдөр  нийслэлийн хүн ардад нийслэлийн нийгэм, эдийн засгийг хөгжүүлээд, тэнд төрийн үйлчилгээг хүргэхэд энэ хууль өөрөө их гацаа болж байгаа юм. Үүнээс болж Улаанбаатар хотын оршин суугчдын үр хүүхэд ямар орчинд сурч хүмүүжиж байна гэдгийг хараарай. Баян-Өлгий аймгийн аль нэг сумын сургууль, нийслэлийн төвийн аль нэг сургуулийн сургалтын орчинг очоод үзэхэд харьцангуй өөр, өдөр шөнө шиг байгаа. Энд 50, 60 оны үеийн ширээ сандалтай байж байхад тэнд орчин үеийн өнөөдрийн хэрэгцээ шаардлагад нийцсэн ийм ширээ сандлаар сургалтынхаа орчныг тохижуулсан ийм байдал харагдаж байгаа юм. Өвчтөн эмчлүүлж байгаа эмнэлгийн эмчилгээ, оношлогоо явуулж байгаа багаж, тоног төхөөрөмж, эмнэлгийн ор, эмнэлгийн орчинг бас үзэхэд мөн адилхан ийм зөрүү харагдаж байгаа юм.

Яадаг вэ гэвэл ерөөсөө 2000 хүнтэй аймаг байна уу, сая хүнтэй хот байна уу гэдэг адилхан учраас тэр лүү хандаж байгаа төрийн зохицуулалт өөрөө яг нэг мөр явж байгаа байхгүй юу. Аймаг, нийслэл гээд дандаа явчихдаг.  Энэ утгаараа маш олон эрх ашиг зөрчигдөж, ажил үйлчилгээ чирэгдэж, энэ дээр олон асуудлын чинь зангилаа бий болоод байгаа юм. Тэгээд яахав энэ манай хуулийн төслийг санаачилсан улсууд харин өнөөдөр байгаа эрх зүйн орчиндоо зохицож, тодорхой хэмжээний ажил хэрэгч санал, хуулийн төслийг оруулж ирсэн байна. Энийг бид нар бас өнөөдөр болж бүтэхгүй байгаа зүйлээ, зангилаа асуудлыг шийдэх гэж байна гэдэг үүднээс нь дэмжих  нь зүйтэй байна гэдэг саналтай байна.

Ө.Энхтүвшин:-Бат-Үүл гишүүн

Э.Бат-Үүл:-Улаанбаатар хот нь нийслэлийн чиг үүрэг хэрэгжүүлэхтэй холбогдсон асуудлыг нь хүн амдаа үйлчлэх хотын чиг үүрэгтэй холбогдсон асуудал хоёрыг ялгаж өгөх нь зарчмын асуудал болчихоод байгаа юм. Ер нь их олон зүйл дээр нийслэлийн Засаг дарга, төрийн төв байгууллагын үйл ажиллагааг хэвийн явуулах тэр үүрэгт ажлаа гүйцэтгэх тийм хүч хэрэгсэл, төсвийн хөрөнгө дайчилж чадахгүй явж байсан тохиолдол зөндөө бий. Энэ дээр харин нэг зүйл ороод ирсэн байгаа юм. Энд Улаанбаатар хот нийслэлийн чиг  үүрэг хоёрыг ялгасан байна лээ энэ дээр. Эхний тохиолдолд нь. Улаанбаатар хот нийслэлийн чиг үүрэг хэрэгжүүлэхтэй холбогдуулан гарах зардлыг улсын төсөвт тусган төсвийн ерөнхийлөн захирагчийн захиалгат бүтээгдэхүүний санхүүжилт хэлбэрээр олго гээд бүр заачихсан байхгүй юу.

Энэ бол төсвөөс заавал олгох ёстой зүйл байхгүй юу. Тэрнээс хотын төсөвтэй хольж ойлгож болохгүй. Энэ бол заавал нийслэлийн Засаг даргын, ерөнхийлөн захирагчийн төсөвт тусгайлан заах ёстой зүйл байхгүй юу. Хотын төсөв гэдэг бол Улаанбаатар хотын төсвийн дэмжлэг гэж ойлголт тусдаа бий. Одоо бид нар аливаа улс оронд байдаг орон нутгийн төсвийн дэмжлэгийг уг нь бусад улс оронд хүн амын коэффициентээр үржүүлээд олгодог юм байна лээ. Томъёолдог юм. Манайд Их Хурлын гишүүнээр нь хуваарилдаг томъёотой байхгүй юу. Өөрөөр хэлбэл, орон нутгийн төсвийн дэмжлэгийг нь. Энэ олгох ёстой дэмжлэг байхгүй юу. Тэгэхдээ Их Хурлынх нь гишүүдийг тоолж байгаад өгчихдөг байхгүй юу. Одоо энийг нь хүн амынх нь тоонд харьцуулаад өгдөг энэ төсвийн дэмжлэг бол хотын төсвийн дэмжлэг байхгүй юу. Энэ хоёр холилдож болохгүй шүү дээ, тийм биз дээ, Энхболд сайд аа. Холилдож болохгүй байхгүй юу.

Тэгэхээр энийг бид одоо тодруулж өгөх ёстой. Энэ хуулин дээр би хувьдаа нутгийн удирдлагын дэд хорооны гишүүний хувиар энэ хуулин дээр хэд хэдэн зүйлийг хийвэл дараа нь бусад нутгийн эрх мэдлээ өргөжүүлсэн хуулинд хийх бололцоо гараад байгаа учраас дэмжээд байгаа юм. Одоо энэ төсвийн дэмжлэг гэдэг зүйлийг ерөнхийлөн захирагчид нь шууд өгье. УИХ-ын гишүүдээр аргаа бараад хуваарилсан тэр мөнгийг аймгийн Засаг дарга л, нийслэлийн Засаг дарга л захиран зарцуулах ёстой байхгүй юу. Шууд өөрөө. Их Хурлын гишүүдээс асуухгүй байх ёстой. Тэгэхээр  ийм байдлаар асуудлыг ажлын хэсэг гаргаад миний санал бол ажлын хэсэг гаргаад энийг сайн сууж хэлэлцүүлмээр байна. Харин Улаанбаатар хот радио, телевизтэй байна гэдэг тэр хуулийг зөрчсөн заалтыг авч хаяхаас өөр замгүй шүү. Ийм байж болохгүй шүү.

Ө.Энхтүвшин:-Очирбат гишүүн

Д.Очирбат:-Өнөөдөр би бас энэ нийслэлийн эрх зүйн байдлын тухай хуулийг орж ирж байгаад нийслэлд ажиллаж, амьдарч байсан хүний хувьд бас дэмжиж байгаа юм. Би бас дүүргийн удирдлагаар ажиллаж байсан. Энэ дотор энэ парламент дотор ялангуяа манай Төрийн байгуулалтын байнгын хороонд нийслэл, дүүргийн удирдлагаар ажиллаж байсан улсууд их байгаа. Ийм хуулийг орж ирэхийг бас тэсэн ядан хүлээж байсан гэж хэлэхэд болно гэж. Энэ хуулийг бас хотын нөхдүүд маань ажлын хэсгийнхэн нэлээн сайн ажилласан юм, Бат-Үүл гишүүн ээ. Түрүүнд тааруухан ажилласан байна гэж хэлэх шиг болно лээ. Яах вэ хувь хүний үнэлэлт, дүгнэлт яаж өгөгдөх нь хамаагүй. Тэгэхдээ ерөнхийдөө би сайн ажиллаж байхыг, нухаж байхыг, илүү бүр няхуур, нямбай оролдож байхыг би бас мэдэх юм. Хэлэлцүүлэг хийгээд, Чимид доктор, бусад хуулийн  нөхдүүдтэй бас өдрийн ярилцлага хийлгэж, Их Хурлын гишүүдийг тэнд аваачиж, бас энэ хуулийн хэлэлцүүлэгт оролцуулж байсан юм. 

Тийм учраас би бас тэгж онцолж хэлж байгаа юм гэдгийг анхаараарай. Энэ Төрийн байгуулалтаар хэлэлцэж байгаа бас Нутгийн удирдлагын дэд хороогоор бас орно биз дээ. Байнгын хорооны даргаа. Энэ асуудлыг ороод бас нутгийн удирдлагын дутуу байгаа оруулах санал, энэ юмнуудыг Нутгийн удирдлагын дэд хороогоор оруулж болох уу? Болно тиймээ. Тэрэн дээр  жишээлбэл, нэлээн оруулах санал зүйлүүд бас байна л даа. Тэгээд яах аргагүй өнөөдөр хэлэлцэх, эсэх асуудлаа бид нар хийж байж бид нар хэлэлцье гэдэг асуудал дээрээ хүрч байгаа гэж ойлгож байна. Бүх хуулийн асуудлуудыг дэмжиж байна. Дээрээс нь хорооны, дүүргийн асуудлыг бас аймаг, нийслэлийн хэмжээндээ өсгөж өгсөн ийм маш дэвшилттэй асуудлыг бодитой, нухацтайгаар анхан  шатан дээр нь харж байгаа ийм хуулийн төсөл болжээ гэж би ойлгож байгаа.

Яах аргагүй өнөөдөр дүүргийн дарга, дүүргийн даргын эрх мэдэл, дүүргийн тэр 100 гаруй, 200 гаруй мянган хүн амдаа хэрэгжүүлэх эрх мэдэл нь, тэр иргэддээ, орон нутагтаа иргэдийнхээ төлөө хийх тэр эрх нь хязгаарлагдмал байсан байхгүй юу. Тийм учраас энэ дээрээ, энэ хуулийн төслүүд дээрээ нэлээн чамбай ажиллажээ гэж байна. Тэгээд хэлэлцэх эсэх асуудлыг би дэмжиж байна.

Ө.Энхтүвшин:-Мөнх-Оргил гишүүн

Ц.Мөнх-Оргил:-Хэлэлцэх эсэхийг дэмжиж байгаа. Нэг гуйх юм, хүсэх юм бол шуурхайлж, яарч, заавал хаврын чуулганаар ч гэдэг юмуу ингээд цаг хугацаа тогтоож битгий хэлэлцүүлж, битгий батлуулаарай гэдэг хүсэлт байна. Еще олон юмтай тулгаж, харах үзэх янз янзын юмнууд гарна, засвар нэлээн орно, тэр Хот, тосгоны эрх зүйн байдлын тухай хууль байна. Шаардлагатай бол орон нутгийн бондын тухай хуулийг ч гэсэн тусад нь маш хурдан боловсруулаад оруулаад механизмуудыг нь тодорхой болгоод оруулчих ч ийм бололцоо байна. Тийм учраас хэлэлцье. Тэгэхдээ шуурхайлахгүй шүү. Яаравчилж яг энүүгээрээ оруулаад, хурдавчилсан, түргэвчилсэн журмаар батлахгүй шүү гэдэг саналыг хэлж байна даа.

Би нэг юм хэлэхээ мартжээ. Яагаад гэвэл энэ хуулиас хотын нийслэлийн иргэд маш их юм хүлээж байгаа. Тэр хүлээлтэнд нь бид нар бодитой хариултууд өгөх хэрэгтэй. Түрүүнд тэр Сайханбилэг хэлээд байна шүү дээ. Зүгээр хоёр статусыг адилхан болгосноор тэр асуудлууд шийдэгдчихгүй шүү дээ.

Ө.Энхтүвшин:-Батболд гишүүн

Су.Батболд:-Энэ хуулийг хараад байхад маш их зөрчилтэй юмнууд харагдаад байгаа юм. Яг уншаад, нэмэлтүүдийг нь харьцуулаад үзэхээр жижигхэн жижигхэн хотын амбиц орж ирчихсэн байгаа байхгүй юу. Жишээлбэл, Нийслэлийн Засаг дарга тодорхой чиг үүрэг хариуцсан орлогч, зөвлөхтэй байна гээд энийг заавал ч үгүй хуулинд оруулж байх ч ямар хэрэгтэй юм, гэх мэтчилэнгийн. Ийм юм харагдаад байгаа юм. Энэ яг үнэхээр Мөнх-Оргил гишүүний хэлдгээр хотын иргэдийн хүсэн хүлээсэн тийм юм гарах уу, үгүй юу гэдэг дээр би эргэлзээтэй байгаа юм. 

Хоёрдугаарт, концепцийн хувьд би Тэмүүжин, Бат-Үүл гишүүнтэй санал нэг байгаа юм. Уг нь бид нар энийг л өөрчлөх юм бол хот тосгоны эрх зүйн байдлын тухай хуультай, Засаг, захиргаа, нутаг дэвсгэрийн нэгжийн хуультай иж бүрнээр нь өөрчлөөд, үнэхээр энэ хотууд нь статусынхаа хувьд ямар байх ёстой юм, нийслэл нь ямар байх ёстой юм, аймгууд нь ямар байх ёстой юм гэдгээ иж бүрэн шинэчлэхгүй бол нийслэл гэдэг нэг юм, нийслэлд л байвал илүү байдаг ч гэдэг юмуу, илүү байх ёстой гэсэн тийм ойлголт төрүүлээд. Би яг энэ хуулийн араас аймгууд дахиад ийм юм гаргана гэж би найдвартай. Одоо бид нар энэ хуулийг яг энэ чигээр нь гаргах юм бол Засаг захиргаа, нутаг дэвсгэрийн тухай хуулийг шинэчлэхэд маш хэцүү болчихно. Хот, тосгоны эрх зүйн байдлын тухай хуулийг шинэчлэхэд аягүй хэцүү болчих байхгүй юу. Энийг дагалдаж хийх гээд байна шүү дээ.

Хууль зүйн яам яаж ажилласан юм, эдний хуулийн хэлтэс нь яаж ажилласан юм бэ би гайхаад байна. Би түрүүнд Засгийн газар дээр энийг хэлэлцсэн юмуу, үгүй юмуу гээд. Монгол Улс засаг захиргааны хувьд, Монгол Улсын засаг захиргааны нэгж гээд нэг нэгжтэй. Нийслэлийн буюу Улаанбаатар хотын засаг захиргааны нэгж гээд тусгай нэгжтэй байх юм шиг томъёолчихсон байгаа байхгүй юу. Энэ хуучин хуулийн 3 дээр нийслэлийн засаг захиргааны хувьд дүүрэг, дүүрэг нь хороонд нь хуваагдана гэчихсэн юмыг нь байхгүй болгоод, ард нь ийм байдлаар оруулчихсан байгаа байхгүй юу. Нийслэлийн дүүрэг нь хүн амын байршил, эдийн засгийн чадавхи, газар зүйн байршил, зам харилцааны нөхцөлийг харгалзан байгуулсан нийслэлийн засаг захиргаа, нутаг дэвсгэрийн нэгж мөн. Тэгэхээр би нийслэл гэдэг засаг захиргаа, нутаг дэвсгэрийн тусгай нэгжтэй ийм статустай байгууллага. Монгол Улс гээд бас тусгай засаг захиргаа, нутаг дэвсгэрийн нэгжтэй байх юм шигээр ийм ойлголт гарч байгаа байхгүй юу. Гэх мэтчилэнгийн ийм зөрүүтэй юмнууд байгаад байхад нь Засгийн газар энийг яагаад хардаггүй юм бол гэж харж байгаа юм. 

Нийслэлийн иргэдийн төлөөлөгчдийн хурал жилийн турш орон тоогоор ажилладаг болчихож. Монгол Улсын төрийн албан хаагч жишээлбэл хэдэн мянгаараа нэмэгдэнэ шүү дээ. Өнөөдөр 120-130 мянга байж байгаа. Энэ хүмүүсийн статус, цалин хангамж, унаа тэрэг гээд энэ их зардлыг чухам яая гэж байгаа юм бэ? За яахав нийслэл ингээд Загджав гишүүн сая хэлж байна л даа, нийслэл 40 хэдэн хүний цалин гаргачихаж чадна шүү дээ гээд. Гаргаж чадах их олон аймаг, нийслэл гарна л даа. Гэхдээ энэ олон улсуудын статус ямар албанд хамаарах, яах юм, цалин пүнлүү гээд аягүй олон асуудал гарах байхгүй юу. Тэгээд нийслэлд өдөр тутам, Монгол Улсын парламентад бараг өдөр тутам хэлэлцээд байх асуудал байхгүй байхад, нийслэл дээр өдөр тутам хуралдаад шийдээд байх асуудал тийм их байдаг л юм байхдаа. Энэ мэтчилэнгийн юмнуудыг эргэж харахгүй бол их төвөгтэй байдал үүсч байна.

Би Сүхбаатар гишүүний саналтай бас нэг байна. Үнэхээр засаг захиргааныхаа хувьд Үндсэн хуулиараа заачихсан сум, дүүрэг гээд адилтгачихсан байгаа шүү дээ. Би түрүүнд яагаад дүүрэг хэдэн орон тоотой байдаг юм бэ гэж асуусан. Үнэхээр хүн амын ачаалал их. Би ойлгож байна. Тийм бол энэ эдийн засгийнхаа тал дээр авах арга хэмжээгээ л авах хэрэгтэй л дээ. Тэгэхгүй бол дүүрэг ийм учраас аймгийн даргатай адилхан байх ёстой гэсэн байдлаар энд ингэж хуульчилж оруулах нь бид нар засаж болшгүй алдаанд оруулах юм. Би энэ энэ ярьж байгаа юмнуудыг манай нийслэлийнхэн, нийслэлээс сонгогдсон гишүүд бас зөвөөр ойлгоосой гэж хүсч байна. Би ямар нэгэн нутаг дэвсгэрийн амбиц ч юмуу, эсэргүүцээд байгаа юм ерөөсөө байхгүй шүү. Энэ маань өөрөө ийм байдлаараа явчих юм бол бид нар эрх зүйн хувьд дахиад засаж болшгүй юмнууд руу чирж ороод байгаа байхгүй юу. Хэрэв нэгэнт хэрэгжүүлээд эхэлчих юм бол дараа нь засахад нэлээн төвөгтэй шүү дээ. 

Би нутгийн удирдлагын холбоонд ажилладаг хүний хувьд ч, орон нутгийн эрх мэдлийг нэмэгдүүлэхийн хувьд ч би нийслэлийн зовлонг ойлгож байна. Үнэхээр хэцүү байгаа. Энэ бол Монгол Улсад тулгарчихаад байгаа зовлон шүү дээ. Энийгээ шийдвэрлэхдээ ийм байдлаар биш, арай өөр байдлаар шийдвэрлэх нь зүйтэй юм. Энийгээ бид нар ойлгохдоо нийслэлийн эрх зүйн статус, аймгийн эрх зүйн статус, дүүрэг, сумынх, хотын статусуудыг тус тусад нь. Хэдийгээр монгол орны өнөөдрийн онцлог ч гэсэн бид нар бас нийтлэг тэр юмаар нь онолынх нь үүднээс ойлгож ялгаж, салгаж явахгүй бол. За яахав өнөөдөр ийм байгаа юм чинь гээд гал унтраах маягаар эрх зүйн юмнуудаа ингэж яваад байх нь өөрөө маш  төвөгтэй байдалд оруулна шүү гэдгийг хэлмээр байна.

Тийм учраас би яахав энийг хэлэлцээд эхлэх байх, хэлэлцүүлгийн явцад  манай Байнгын хороо томхон ажлын хэсэг гаргаад нэлээн сайн нухацтай хэлэлцээд энийг хэлэлцэж байх явцад нь Хот, тосгоны эрх зүйн байдлын тухай хуулийн асуудлыг ч юмуу оруулж ир гээд цуг явбал яасан юм бэ Энхтүвшин даргаа. Тийм саналтай байна.

Ө.Энхтүвшин:-Батбаяр гишүүн

Ц.Батбаяр:-Энэ хууль бол үндсэндээ зайлшгүй гарах шаардлагатай хууль л даа.  Өнөөдөр манай зарим гишүүд болохоор ганцхан эдийн засаг тал дээр нь хотыг болохоор дүүрэгтэй нь, дүүргийг аймагтай нь харьцуулсан гэдэг утгаас хандаад байна гэж байна, энэ биш. Эдийн засгаас гадна төрийн үйлчилгээний байгууллага иргэддээ яаж хүрэх вэ гэдэг талаасаа илүү байгаа юм. Тэрнээс биш өнөөдөр төсөвтэй байна уу, байхгүй юу, тэр нь нэг их онц шаардлага бишээ. Яг төрийн үйлчилгээний байгууллага иргэдэд яаж хүргэж чадах юм, тэр хүн өнөөдөр 2000 хүнтэй ажиллах нэг ондоо, 20000 хүнтэй ажиллах нэг ондоо шүү дээ. Өнөөдөр хөдөө орон нутаг, сум бол үндсэндээ хамгийн дээд талын сум нь 5, 6 мянган л хүнтэй. Ганц нэг нь 7, 8 мянга хүрч байгаа байх. Үндсэндээ дундажаар 4000 орчим хүнтэй байгаа шүү дээ. Гэтэл хороо өнөөдөр манай Улаанбаатар хотын хороодууд, ялангуяа Баянзүрх дүүргийн хороо гэхэд дор хаяж 12 мянга, 15 мянган хүнтэй. Энэ чиглэлээр бас бид нар  төрийн үйлчилгээ хүргэх талаасаа илүү ярихгүй бол ганцхан эдийн засгийн ач холбогдол дээр, эрх мэдэл, дүүргийн Засаг даргад нь, аймгийн Засаг даргын эрх мэдэл олгох гэдэг талаас нь битгий ойлгоосой гэж би гишүүдээсээ гуймаар байна.

Нийслэл өнөөдөр  хоёр үүрэг гүйцэтгэж байгаа, нийслэлийн Засаг дарга бол хоёр үүрэг гүйцэтгэж байгаа. Нэгдүгээрт, улс төрийн үүрэг гүйцэтгэж байгаа, нөгөөдөх нь аж ахуйн үүрэг гүйцэтгэж байгаа. Зарим гишүүд яриад байна л даа, аж ахуйн үүрэг энэ хоёр бараг нийслэлдээ хамаатай ч юмуу, үгүй ч юмуу асуудал яриад байна. Энэ тэрэндээ биш. Тийм учраас энэ чиглэлээр нэлээн тодорхой энэ хоёрыг сая зарим нэг гишүүд зааг ялгаа гаргая гэсэн, тэрэн дээр байхыг үгүйсгэх газар байхгүй. 

Нөгөө нэг асуудал бол нийслэлийн иргэн байна гэдэг бол тусгай үүрэгтэй, эрхтэй байх ёстой. Бусдаас давуу байх ёстой. Энийг энэ хуулинд оруулж өгөх ёстой юм. Өнөөдөр Бээжин хотын иргэн, Сөүл хотын иргэн, Москва хотын иргэн гэдэг бол үнэхээр бусад юунаасаа давуу эрхтэй. Өөрөө тэндээ амьдрах эдийн засгийн чадавхитай байх ёстой, мэдлэгтэй, боловсролтой юу байдаг юм, тэр чиглэлийнхээ юмнуудыг нэлээн сайн оруулж өгөх ёстой юм болов уу гэсэн ийм асуудал байна.

Нөгөө нэг асуудал бол, энэ дээр бонд зээл гаргах асуудал байгаа юм л даа. Эдийн засагтай холбоотой. Энийг үндсэндээ би тусдаа хуулиар гаргавал зүгээр юм болов уу гэж бодоод байгаа юм л даа. Нийслэлийн эрх зүйн байдлын хуулинд ороод хэрэггүй. Энэ бол тусдаа хотод, ялангуяа энэ хаврын чуулганаар батлуулаад, батлаад өгчих энэ талаасаа илүү ажиллах ёстой юм болов уу гэсэн бодол санаа байна. 

Нөгөөдөх нь төсөвтэй холбоотой асуудал ярьж байна. Өнөөдөр дэлхийн улс орнууд хүн амынхаа тоонд харьцуулж байж өнөөдөр төсвөө ярьдаг. Өнөөдөр энэ дээр Улаанбаатар хот үндсэндээ 1 хүнд ноогдох төсөв бол хуваарилсан төсөв дээр 60 хэд, 70 хэдхэн мянга байгаа шүү дээ. Тэгэхэд аймагт бол сая төгрөгний төсөв, нэг хүн дээр дундажлаад аймгийн төсвийг хуваахаар сая төгрөг оногдож байгаа шүү дээ. Тэгэхээр энэ хоёрын зааг ялгааг хүртэл гаргаж өгөх асуудлыг эдийн  засгийнх нь чиглэлээр оруулж өгөх ёстой юмаа гэсэн ийм л байр суурьтай байна.

Энийг Мөнх-Оргил гишүүн битгий хурдан хийчихээрэй гэж байна, би бол еще хурдан хийчихмээр байна, бараг анхны хэлэлцүүлгээр батлуулчих юмсан гэсэн бодолтой байгаа, нуух юм алга, тэрний төлөө ч явна.

Ө.Энхтүвшин:-Энхболд гишүүн

Н.Энхболд:-Улаанбаатар хотыг яагаад нийслэл гээд байгаа юм бэ гэдэг юмнаасаа эхлээд бодох хэрэгтэй байх гэж бодож байна. Нийслэлийнх нь хувьд тусгай статус байна уу гэхээс хүн ам олонтой хот гэдгийнх нь хувьд тусгай юмнууд байж болохгүй байхаа. Улаанбаатар хотын чинь төрийн төв байгууллагууд байнга оршдог хотыг нийслэл гэнэ гээд заачихсан. Яг тэрэнтэй холбоотой статус, эрх үүрэг, хариуцлага тэр талынх нь юман дээр л тусгай хууль байна уу гэхээс биш олон хүнтэй учраас бусад газраас өөр давуу эрхтэй ч гэдэг юмуу ийм асуудал байж таарахгүй болов уу гэж бодож байна. Ер нь ялангуяа Улаанбаатарт ажиллаж байсан, эндээс сонгогдсон улсуудын яриад байгаа үнэн л дээ. Үнэхээр олон хүнтэй учраас төрийн үйлчилгээ болдоггүй, төсөв мөнгө нь хүрдэггүй. Бүтэц зохион байгуулалт нь хөдөөнийхөнтэй харьцуулахад хамаагүй цөөхөн хүнтэй угаасаа юм хүрэхгүй байгаа нь үнэн. Энийгээ зохицуулах асуудал бол тусдаа асуудал гэж бодох юм.

Нийслэлийн эрх зүй, нийслэлийн статус гээд яривал энэнээс арай өөр хууль гарах байхаа. Хэлэлцэхийг нь бол тэртээ тэргүй Үндсэн хуулиар нийслэлийн эрх зүйн байдлын тусгай хуулиар зохицуулна гээд гарчихсан болохоор бид нар ийм хууль ярьж таарах байх. Яг энэ дотроо, энэ энэ заалтуудтай энэ байдлаар дэмжлэг авахад их л хэцүү байх болов уу гэж бодож байна. Тэгэхээр миний саяны хэлснийг бас хэрэв хэлэлцэх эсэх нь дэмжигдээд цаашаа явбал энэ дотроосоо том хоттой холбоотой гэдэг утгаараа явж байгаа заалтууд нь ээ дээ мэдэхгүй явахгүй байхаа. Олон хүнтэй зохицуулах гэдэг юмнуудыг өөр юмаар зохицуулах бололцоотой байх гэж бодоод байх юм.

Ө.Энхтүвшин:-Бат-Үүл гишүүн.

Э.Бат-Үүл:-Иргэдийн төлөөлөгчдийн хурлыг орон тооны болгоно гэдэг юмаа битгий яриарай, татаад авчих тэр заалтаа. Тэгэхгүй бол аймгийнхан бид нар дээр очихоор одоо сонгууль болох гэж байдаг. Одоо та нар наадахаа орон тооны болго гэнэ шүү дээ.

Ө.Энхтүвшин:-Одоо санал хураалт явуулна. Их ярилаа. Маш их асуулаа. Маш олон санал хэллээ. Ингээд санал хураалт явуулъя. Засгийн газраас өргөн барьсан нийслэлийн эрх зүйн байдлын тухай хуулийн шинэчилсэн найруулгын төслийг хэлэлцэж эхэлье гэж үзэж байгаа гишүүд гараа өргөнө үү. 17-гоос 15. За ингээд хэлэлцэнэ.

Энэ асуудлыг Их Хуралд Ц.Батбаяр гишүүн танилцуулъя.

Дараагийн асуудал. Төрийн хяналт шалгалтын тухай хуульд нэмэлт, өөрчлөлт оруулах тухай хуулийн төсөл. Хэлэлцэх эсэх байгаа. 

Энэ хуулийн төслийн талаархи танилцуулгыг УИХ-ын гишүүн Энхболд хийнэ.

Ажлын хэсэгт ийм хүмүүс орсон байна. Улсын мэргэжлийн хяналтын ерөнхий газрын дарга Содбаатар, Мэргэжлийн хяналтын ерөнхий газрын дэд дарга Гүньбазар, дэд дарга Ганбат, Тамгын газрын дарга Гантөмөр, тус газрын стратеги төлөвлөлт, бодлого, зохицуулалтын  хэлтсийн дарга Лхагвадорж ийм хүмүүс ирнэ гэсэн байна. Одоогоор хоёр нь ирээгүй байна.

Ингээд ажлын хэсгийн ахлагч, Монгол Улсын шадар сайд Энхболдыг танилцуулгаа хийхийг урьж байна.

М.Энхболд:-Төрийн байгуулалтын байнгын хорооны эрхэм гишүүд ээ,

Монгол Улсын Мянганы хөгжлийн зорилтод суурилсан үндэсний хөгжлийн цогц бодлого, төр хувийн хэвшлийн түншлэлийн талаар төрөөс баримтлах бодлого, бизнесийн орчны шинэтгэлийг хэрэгжүүлэх бодлого зорилтын хүрээнд хяналт, шалгалтын үйл ажиллагааг олон улсын жишигт ойртуулж, боловсронгуй болгох үүднээс аж ахуйн нэгж байгууллагын дотоодын хяналтын тогтолцоог бүрдүүлэх, хяналт шалгалтын үйл ажиллагааны ил тод нээлттэй байдлыг  хангаж, эрсдлийн үнэлгээнд тулгуурласан хяналт шалгалт хийх, шалгуулагч этгээдийн эрх ашгийг хамгаалахад чиглэсэн харилцааг зохицуулсан Төрийн хяналт шалгалтын тухай хуульд нэмэлт, өөрчлөлт оруулах тухай хуулийн төслийг боловсруулан Монгол Улсын Засгийн газраас УИХ-д өргөн бариад байна.

Монгол Улсын Засгийн газраас 2010 оныг бизнесийн орчны шинэтгэлийн жил болгон зарласантай холбогдуулан хяналт шалгалтын тоо давтамжийг бууруулах, уялдаа холбоог сайжруулах, эрх зүйн орчинг боловсронгуй болгох, стандартын шинэчлэлийг гүнзгийрүүлэх, тусгай зөвшөөрлийг цэгцлэх чиглэлээр хийгдэж байгаа бодит ажлын нэг нь энэхүү хуулийн нэмэлт, өөрчлөлтийг  хийсэн явдал юм. 

Хуулийн төсөлд зарчмын шинжтэй хэд хэдэн тодорхой заалтуудыг нэмж оруулсан байгаа. Үүнд: 1.Улсын байцаагчийн хяналт шалгалтын үйл ажиллагааг зөрчлийг илрүүлж захиргааны шийтгэл оногдуулахад биш, харин уг зөрчлийг арилгаж, зөрчлийн шалтгаан нөхцөлийг тогтоож, дахин зөрчил гаргахаас урьдчилан сэргийлэх, тэдэнд мэргэжил, арга зүйн туслалцаа үзүүлэхэд чиглүүлэх зорилгоор хяналт шалгалтын арга хэлбэр, хугацааг тодорхой болгосон байгаа.

2.Хүний амь нас, эрүүл мэнд, хүнсний аюулгүй байдал, байгаль орчинд учруулах хохирол, үр дагаварыг хязгаарлан тогтоосон эрсдлийн үнэлгээнд тулгуурлан хяналт шалгалтыг хэрэгжүүлэх асуудлыг хуулийн төсөлд тусгасан. Эрсдэлд тулгуурлан  хяналт шалгалтыг хэрэгжүүлснээр бүх аж ахуйн нэгж байгууллагын үйл ажиллагааг хяналт шалгалтанд хамруулах биш, зөвхөн эрсдэл ихтэй аж ахуйн нэгжийн үйл ажиллагаанд хяналт шалгалтыг чиглүүлэх боломжтой болох бөгөөд хяналт шалгалтын төлөвлөлт бодитой болж, бага болон дунд эрсдэлтэй бизнесийн үйл ажиллагааг хийх хяналт шалгалт эрс багасч, давхардал арилж, хяналт шалгалтад зориулагдсан төсвийн хөрөнгийн хэмнэгдэл, үр дүн гарах ийм боломжтой юм.

3.Хяналт шалгалтанд хяналтын хуудас хэрэглэх асуудлыг хуулийн төсөлд шинээр тусгасан байгаа. Хяналтын хуудсыг нэвтрүүлснээр дараахь үр дүн гарна гэж бид тооцож байгаа юм. Хяналт шалгалтыг хэрэгжүүлэх үйл ажиллагааг тодорхой болгох бөгөөд хэн шалгаж байгаагаас үл хамааран хяналт шалгалтыг тогтсон нэг арга хэлбэрээр явуулж, асуудалд бодитой хандах, хөндлөнгийн нөлөөллөөс ангид байх боломж бүрдэнэ.

Мөн хууль нийтээр дагаж мөрдөх эрхийн актын уялдаа холбоог хангаж, эрх зүйн давхардал хийдэгдлийг багасгах боломж нөхцөл бүрдэх юм. Шалгуулагч этгээдийн эрх зүйн мэдлэг сайжирч, хууль дүрмийг нэг мөр ойлгон сахин биелүүлэхэд эерэг нөлөө үзүүлнэ. Хяналт шалгалтын ил тод нээлттэй байдлыг хангаж, шалгагч мэдээллийн нэг түвшинд байх нөхцөл бололцоо бүрдэнэ гэж үзэж байгаа.

4.Захиргааны хариуцлагын тухай хууль, Төрийн хяналт шалгалтын тухай хуульд хяналт шалгалтын үйл ажиллагааг нарийвчлан зохицуулаагүйгээс мэргэжлийн хяналт шалгалтын зарим үйл ажиллагааг мэргэжлийн хяналт шалгалтын ерөнхий шаардлага стандартаар зохицуулж байна. Гэтэл мэргэжлийн хяналтын улсын байцаагч хуульд заасан бүрэн эрхийнхээ хүрээнд бусдын эрх, эд хөрөнгө, өмч, өмчид халдах эрхтэй байдаг тул цаашид хяналт шалгалтын үйл ажиллагааг хуулиар нарийвчлан зохицуулах нь зүйтэй гэж үзэж энэ талаар тодорхой зохицуулалтыг хуулийн нэмэлт өөрчлөлтөд оруулсан байгаа. 

5.Хувийн хэвшлийн аж ахуйн нэгж байгууллагуудын дотоодын хяналтын тогтолцоог сайжруулах, мэргэжлийн хяналтын тодорхой чиг үүргийг төрийн бус байгууллагад шилжүүлэхтэй холбогдсон зохицуулалтыг хуулийн нэмэлт, өөрчлөлтөд тусгасан байгаа. 

Эдгээр өөрчлөлтүүдийг тусгасан хуулийн нэмэлт, өөрчлөлттэй холбогдуулж хэд хэдэн хуулиудад нэмэлт, өөрчлөлт оруулах төслийг боловсруулан УИХ-д өргөн барьсан байгаа. Та бүхнийг хэлэлцэх эсэхийг шийдвэрлэж өгөхийг хүсье. Ажлын хэсэгт орсон хүмүүс ирсэн байна.

Ө.Энхтүвшин:-Асуулттай гишүүн байна уу? Сүхбаатар гишүүн

Ж.Сүхбаатар:-Одоо хэлэлцэх эсэхийг нь ярих гэж байгаа учраас сүрхий танилцаж чадаагүй. Төлөвлөгөөт бус болон төлөвлөгөөт хяналт шалгалтын тухай асуудлыг тусгайлан шинээр зохицуулж оруулж ирж байгаа юм байна. Тэгэхээр энэ дээр тусгайлан шинээр төлөвлөгөөт хяналт шалгалт, төлөвлөгөөт бус хяналт шалгалтыг задалж, төлөвлөгөөт хяналт шалгалтыг ингэж ингэж хийнэ гэж оруулж ирэх шаардлага, шалтгаан юу байсан бэ? ач холбогдол нь тэр шалгалтыг үр дүнтэй хийх талаасаа байна уу, эсвэл иргэдийн зүгээс хяналт шалгалтын байгууллагатай харилцахад өөрсдийнхөө эрх ашгийг хамгаалах талаас нь ач холбогдолтой байна уу?

Хоёрдугаарт, гүйцэтгэлийн хяналт шалгалт гэчихсэн байна л даа. Гүйцэтгэлийн хяналт шалгалт гэдэг нь нэр томъёогоороо болж байна уу, үгүй юу. Энэ чинь өмнөх хяналт шалгалтынхаа илэрсэн зөрчлийг биелэлтийг хянах зорилгоор явж байгаа юм байна шүү дээ. Нэг асуудлаар хяналт шалгалт явуулчихлаа. Тэрнийхээ араас. Тэгэхээр энэ гүйцэтгэлийн хяналт шалгалт гэдэг бие даасан ийм төрөл болж байна уу, өмнөх хяналт шалгалтынхаа үргэлжлэл юм бол энэ чинь гүйцэтгэлийнх нь шалгалт хийгдэж байгаа бол заавал энэ нь энд хуулиар  нэмж өгөх шаардлага байгаа юмуу, энэ чинь өмнөх хяналт шалгалтынхаа хүрээнд л хийгдэх ажил байна шүү дээ.

Гуравдугаарт, шинээр нэлээн олон зүйлүүдийг нэмж өгчээ. Бүрэн эрхээс гадна улсын ахлах байцаагч, ерөнхий байцаагчийн бүрэн эрх, тавьж шийдвэрлүүлэх гээд. Би энэ дээр нэг зүйл л байна л даа. Ерөөсөө өнөөдөр мэргэжлийн хяналтын байгууллагын хууль орж ирэхэд гол юм бол мэргэжлийн хяналтын байгууллагын хяналт шалгалтанд өртөж байгаа хуулийн этгээд иргэдийн эрх ашгийг нэмэгдүүлэх талаасаа яг энэ оруулж ирж байгаа энэ зүйлүүд чинь яг ямар зүйлүүд байгаа юм бэ? өнөөдөр мэргэжлийн хяналтын байгууллагатай  холбоотой асуудал дээр төвөгтэй байдаг гэж ярьдаг шүү дээ. Би энд харахдаа Содбаатар дарга байж байна, энэ оруулж ирж байгааг би эерэг талаас нь ингэж харахыг хичээж байна л даа. Жишээлбэл, иргэд мэргэжлийн хяналтын үйл ажиллагаа урьдчилан тааварлахуйц биш, тодорхойгүй байдаг гэж ярьдаг. Яг энэ хуулийн заалтууд ороод ирэхээр урьдчилан тааварладаг, тодорхой байдаг, дарамт учрахгүйгээр төлөвлөгөөтэй учраас ажил төрлөө зохицуулах бололцоог үүсгэж чадаж байна уу, үгүй юу?

Дөрөвдүгээрт, яг энэ ярьсан зүйлтэйгээ холбогдуулаад асуух гэж байгаа юм, ерөөсөө мэргэжлийн хяналтын байгууллагын шинэчлэлийн асуудал гээд энэ дотор танилцуулганд байна л даа, их олон асуудлууд, баримт бичгүүдэд тусчихсан гээд. Мэргэжлийн хяналтын байгууллагын одоогийн тогтолцоо чинь яг одоо ингээд яваад байх нь зөв байна уу, энэ асуудал ороод ирлээ. Би жишээ нь, Энхболд даргад ч гэсэн хэлдэг л байсан асуудал байдаг. Байгаль орчны хяналт, эрүүл мэндийн хяналт, тэгээд хөдөө аж ахуйн хяналт бол ерөөсөө шуурхай хяналтын систем учраас төвлөрсөн системд байх бололцоо их муутай байдаг. Өнөөдөр амьдрал дээр байгаль орчны хяналт гэхэд өнөөдөр ой мод багасаад янз бүр болоод ирэхээр шадар сайдтай хариуцлага ярих уу, их зовлонтой байгаа байхгүй юу энэ чинь.

Тэгэхээр энэ асуудлууд дээр ямар бодолтой байгаа вэ? концепцийн хувьд энд бас концепцийн юмнууд хөндөгдөж орж ирээгүй л байна л даа. Дотоод ажлынхаа юмыг сайжруулахтай холбоотой асуудлууд би оруулж ирсэн байна гэж бодож байгаа. Энэ дээр ерөөсөө энэ бол энэ бүрэн эрхийн хугацаанд манай мэргэжлийн хяналтын асуудлыг шадар сайд хариуцаж байгаа, энэ асуудал дээр концепцийн  хувьд энүүгээрээ зүтгэсээр байгаад 12 онд дуусах уу, яахав? Энэ бол бүр зарчмын асуудал байгаа. Ер нь үр дүн бол мэргэжлийн хяналтын ерөнхий газрын Содбаатар даргын учирлаж байсныг ойлгож байгаа. Нэгдсэн төвлөрсөн юмыг юу юугүй тараагаад хаячих нь буруу. Гэхдээ л хамгийн шуурхай удирдлага нь өнөөдөр сайд гэдгийг чинь гаднын орнууд, ямар ч улсуудтай ярихад сайд чинь бодлогын төлөөгөөсөө гадна бодлогын биелэлтэд хяналт тавьж байгаагийн төлөө хариуцлага хүлээх ёстой байтал Эрүүл мэндийн сайд хариуцлага хүлээдэггүй, Байгаль орчны сайд хариуцлага хүлээдэггүй, Хүнс, хөдөө аж ахуйн сайд хариуцлага хүлээдэггүй болчихоод байгаа байхгүй юу. Энийг юу гэж үзэж байгаа вэ?

Ө.Энхтүвшин:-4 асуулт байна, хариулъя.

М.Энхболд:-Ер нь энэ хуулийн нэмэлт, өөрчлөлт оруулж байгаа хамгийн  гол учир шалтгаан юу вэ гэхээр зэрэг бизнес эрхлэгчдэд энэ мэргэжлийн хяналтын байгууллагаас учирч байгаа тэр дарамт гэдэг юмуу, шахалт гэдэг юмуу гэнэтийн цочроо гэдэг юмуу, энэ юмыг л жаахан алга болгоё гэж байгаа юм. Гэнэтхэн нэг орой нэг баар ч байдаг юмуу, нэг үйлчилгээний газар ажиллаж байхад очоод хаалга үүдийг нь балбаад шалгаад стол савыг нь түнхэж ухаад ингэж хяналт хийх юм бол больё. Ер нь дэлхий нийтийн мэргэжлийн  хяналтын байгууллагуудын жишиг жаяг ч бас тийм тийшээ явж байгаа юм байна. Ер нь ил тод байя. Бие биенийхээ өмнө итгэлцэл хариуцлага хүлээдэг ийм тогтолцоо руу явъя гэсэн ийм байдалтай байгаа юм. 

Тийм ч учраас олон улсын санхүүгийн корпорациас бас тодорхой хөрөнгө санхүү гаргаж Монгол Улсад мэргэжлийн хяналтын байгууллага, улсын байцаагчийн ажиллах энэ ажлын нөхцөл байдлын талаар судалгаа тооцоо хийж, өөрчлөх, шинэчлэх томоохон хөтөлбөр төсөл хэрэгжүүлж байгаа. Ерөөсөө улсын байцаагч хийдэг хүн Энхтүвшин гэдэг хүн байна уу, Мөнх-Оргил гэдэг хүн байна уу тэрнээс үл хамаараад энэ гурван улсын байцаагч юу гэдэг юм ойн улсын байцаагч бол энэ гурван хүн ямар ч характертай бай, ямар ч нөхцөл байдалд асуудлыг шийдэх чадвартай, чадваргүй бай, ерөөсөө л улсын байцаагч хүн бол ийм ийм зүйлүүдийг л шалгах ёстой гэдгийг нь маш тодорхой зааж өгье. Тэрнийг бизнес эрхлэгчид өөрсдөө мэддэг байя. Цаад Энхболд чинь ирэх юм бол стол сав ухаад баллана шүү, Мөнх-Оргил нь ирвэл ч гайгүй цаадах чинь тэгээд явчихдаг юм гэдэг. Байцаагч нарыг яг үнэнийг хэлэхэд үндсэн мэргэжлээр ингэж хандаж байгаа. Тэгэхээр ийм юмыг больё. Байцаагч ирсэн Энхболд, Мөнх-Оргил хоёрын хэн нь ч ирсэн байсан бидний шалгадаг хэмжээнд шалгаад энэ асуудлыг явдагаараа явна гэж.

Тийм учраас энэ төлөвлөгөөт, төлөвлөгөөт бус гэдгийг бүгдийг нь шалгах хугацаатай, бизнесийн нөхдүүд нь зарлачихсан, ил тод энэ оны 3-р сар, 4-р сард манай байгууллага дээр улсын мэргэжлийн хяналтын байгууллагын төлөвлөгөөт шалгалт ирнэ гэдгийг мэдэж байдаг. Төлөвлөгөөт бус шалгалтыг хийх юм бол тодорхой хугацааны өмнө танай байгууллага дээр очиж төлөвлөгөөт бус шалгалт хийх шаардлага гарлаа. Ийм эрсдэлтэй нөхцөл байдал, мэдээлэл ирлээ. Ингээд харилцан ойлголцож, асуудалд зөвлөдөг ийм байдлаар эрх зүйн орчныг нь нөхцөлдүүлж бүрдүүлье гэдэг утгаар хийгдсэн юм.

Гүйцэтгэлийн хяналт шалгалтын тухай асуудал үгний хувьд магадгүй гүйцэтгэлийн хяналт шалгалт гэдгээс илүү оновчтой үг хэрвээ Их Хурлын гишүүд олбол энэ дээр өөрчилж сольж болох байх. Ерөнхий утгаараа бол зайлшгүй хийх ёстой ийм л зүйл байгаа. Энэ харин ч зүгээр хийдэг хяналт шалгалтаасаа илүү үнэхээр хүний эрүүл мэндэд, тухайн орон нутгийн ч юмуу, улс орны аюулгүй байдалтай холбогдолтой асуудлаар урд нь шалгагдаад тэгээд учир дутагдалтай байсныг нь хэлж өгсөөр байтал түүнд ямар нэгэн байдлаар буруу зөрүү хандаж байгаа юмыг бас тодорхой энийг шалгаж байх ёстой гэж ингэж үзэж байгаа.

Шалгуулагчийн эрх ашгийг хамгаалах талаар энд нэлээн тодорхой зүйл заалтууд орсон. Би сая энэ танилцуулган дээрээ ч бас хэлсэн байгаа. Эндээс нэлээн ойлгомжтой болно. Бизнес эрхлэгчид зарим нэг хүмүүс олон улсын санхүүгийн корпорацийн хэрэгжүүлж байгаа хөтөлбөр төслийн хүрээнд бизнесийн төлөөлөл бас тэр удирдах зөвлөлд нь байгаа, тэр хүмүүсийн санаа оноо бас энэ дотор орж хэрэгжсэн байгаа юм. 

Мэргэжлийн хяналтын байгууллагын шинэчлэлийн тухай асуудлаар бол бас нэлээн тодорхой хийгдэж байгаа ажлууд бий. Энийг Содбаатар дарга ярина биз. Ер нь би мэргэжлийн хяналтын байгууллагын өнөөгийн тогтолцооны хувьд бас хэд хэдэн давуу чанар байна гэж харж байгаа. Манайх чинь яам яаман дээрээ байж байгаад нэгдсэн ийм тогтолцоотой болоод их үр дүнд хүрч байгаа ийм улс орнууд байгаа юм байна лээ. Тэрний жишиг жаягаар араас нь судалж, тооцож үзэж явж байгаа зүйлүүд бий. Энэ бол бизнес эрхэлж байгаа нөхдүүдад хяналт шалгалтын давхардлыг их багасгасан, эмхтэй, цэгцтэй, журамтай болгосон. 

Нөгөө талаасаа шалгаж байгаа хүмүүс нь мэргэших, дадлагаших ийм нөхцөл бололцоо нь нэлээн сайн олгогдож өгч байгаа. Нөгөө талаас төрийн захиргааны төв байгууллага болгоны хамаарал нэлээн багасч байгаа. Нэг сайдын гаргасан шийдвэрийн хэрэгжилт, биелэлтийг тухайн яамны мэргэжлийн хяналт хянадаг, шалгадаг байх тэр байдал маань одоогоос 6 жилийн өмнө тийм л байсан шүү дээ. Энэ тийм оновчтой биш байсан гэж үзэж байгаа. Тийм учраас ямар ч байсан өнөөгийн Засгийн газрын хувьд энэ сонгуулийн бүрэн эрхийн хугацаанд энэ тогтолцоогоороо мэргэжлийн хяналтаа үргэлжлүүлнэ  гэсэн ийм байр суурьтай байгаа. 

Байгууллагын шинэчлэлтэй холбогдсон асуудлаар Содбаатар дарга нэмэх зүйл байвал.

Я.Содбаатар:-Манай Төрийн хяналт шалгалтын тухай хуулийн нэмэлт, өөрчлөлтийг хэлэлцэж байгаа явдалд талархаж байна. Тэгэхээр мэргэжлийн хяналтын байгууллага бол 2003 онд нэгдсэн тогтолцоонд орж, нийтдээ тухайн үед 13 агентлаг нэгдэж байж энэ байгууллага байгуулагдаж байсан л даа. Тэрнээс хойш нэлээн хийгдсэн алдаатай, авууштай зүйл нэлээн олон байгаа. Олон зүйлүүд хийгдэж, нааштай үр дүнгүүд гарсан. Шалгалтын давхцал нэлээн арилсан, салбар хоорондын уялдаа холбоо сайжирсан гээд зүйлүүд байгаа. Хяналтын байгууллагын шинэчлэлийн асуудлыг бид нар энэ оноос нэлээн эрчимтэй хийе гэж байгаа. Энэ бол зөвхөн би ирээд хийж байгаа зүйл биш, бас НҮБ, дэлхийн банк, хэд хэдэн байгууллагуудаас сүүлийн хоёр жил нэлээн томоохон төслүүд хэрэгжсэн. Ер нь энэ мэргэжлийн хяналтын байгууллагыг олон улсын жишиг рүү нийцүүлэхийн тулд тодорхой арга хэмжээнүүд авч хэрэгжүүлэх ёстой гэсэн ийм зүйлүүд байсан юм. Тэр хүрээндээ бол сая энэ Төрийн хяналт шалгалтын хуулинд нэмэлт, өөрчлөлт орж байгаа юм. Нэг ёсондоо шалгуулагч, шалгагч хоёр нэг түвшинд очих. Шалгалт өөрөө эрсдэлт суурилсан хяналт шалгалт гэдгийг дэлхий нийтээр хэрэгжүүлж байгаа.

Энийг л монголд хэрэгжүүлж эхэлж, яг тэр эрсдлээ зөв тодорхойлдог. Тэгээд тэр эрсдлээр нь ангилдаг, тэгээд тэр ангилсан эрсдэлтэй хэсгүүдээ төр нь хянадаг. Эрсдэл багатай хэсгийг нь зарим нь хяналт шалгалтаас болиулдаг, заримыг нь мэргэжлийн  холбоодууд руу оруулж өгдөг. Тэгээд хяналтын хүний өмч рүү орж байгаа их том эрх, үүрэгтэй улсын байцаагч байдаг. Тийм учраас тэр байцаагчийн эрх, үүрэг гэдгийг их тодорхой болгож өгье гэж байгаа юм. Тэр хүний өмч рүү орсон бол, тэр улаан шугам давсан бол тэрнээс цааш та тоглоомын дүрэм чинь хяналтын хуудас гэдэг энэ хүрээнд л явна. Тийм учраас салбар болгон дээр хяналтын хуудсыг хэрэгжүүлье гэдэг энэ чиглэлээр явж байгаа. 

Мэргэжлийн  хяналтын байгууллага дээр шинэчлэлийн хүрээнд хийгдэж байгаа хэд хэдэн томхон чиглэл байна. Ялангуяа боловсон хүчнийхээ чадавхийг дээшлүүлэх ёс зүйн асуудлыг нэлээн өндөр авч үзэж байгаа. Тийм учраас сая ёс зүйн дүрэм батлаад, ёс зүйн хороотой болгож байна. Мөн мэргэжлийн хяналтын стандартын хэрэгжилт, улсын байцаагчийн түвшин тогтоох үзлэгийг сая явууллаа. Улсын хэмжээнд төрийн байгууллагуудаас анх удаа энэ төрийн үйлчилгээнийхээ стандартаа шалгалт явуулж байгаа.

Ө.Энхтүвшин:-Товчхон, яг л асуултандаа хариулъя.

Я.Содбаатар:-Хөрөнгө оруулалтын чанартай юмнууд бид нар бас нэлээн гол анхаарч байна. Гол бидний гар зэвсэг бол лаборатори байдаг. Монгол Улс, Хятадын Засгийн газар хоорондын 7.5 сая долларын өртөгтэй, нэгдсэн төв лаборатори барих ажил хийгдэж байна.

Ж.Сүхбаатар:-Ойлголоо. Гүйцэтгэлийн хяналт шалгалтыг яагаад хэлсэн юм бэ гэхээр зэрэг ер нь контроль инспекшн гээд хэд хэдэн янзын үгнүүд байгаа. Оросоор бол проверка, контроль гээд янз янзаар бичиж байгаа. Тэгэхээр гүйцэтгэлийн хяналт гэдэг чинь захиргааны өөрийнх нь шийдвэрийн биелэлтийг хангуулах хүрээнд гаргасан шийдвэр юм чинь энэ тогтчихсон нэр томъёо тэгж явдаг юм. Танай энэ дээр би мэдэхгүй байна. Гүйцэтгэлийн хяналт шалгалт гээд ингээд явчихаар чинь энэ хяналт шалгалт биш байх. Хяналт шалгалтын явцад ирсэн албан шаардлагын биелэлтийн хянах зорилгоор явуулдаг юмыг энийг хэллээ гэхэд би энийг бие даасан төрөл гээд ийм тусдаа зүйлчлээд байх шаардлагагүй гэж хэлээд байгаа юм. Тэгэхгүй бол хууль зүйн юман дээр төөрөгдөл бий болгохгүй бол одоо энэ Энхтүвшин дарга эд нар сайн мэдэж байгаа. Засгийн газрын хүрээнд, захиргааны хүрээнд явуулж байгаа юман дээр гүйцэтгэлийн хяналт гэдэг чинь өөр байхгүй юу. Өөрөө шийдвэр гаргачихаад шийдвэрийн биелэлтээ хянадаг асуудал чинь. 

Танай шалгалтын хүрээнд явж байгаа юман дээр шалгалт явуулчихаад хяналтын зорилгоор шалгалт явуулчихаад тэгээд тэр биелэгдсэн албан шаардлагын биелэлтийг хянах тухай асуудал гэдэг чинь бие даасан шалгалт мөн үү гэдэг чинь биш байхгүй юу, энийг л хэлэх гэсэн юм.

Ө.Энхтүвшин:-Тэмүүжин гишүүн

Х.Тэмүүжин:-Миний асуух гэж байсан асуултыг бараг Сүхбаатар асуугаад заримыг нь хариулчихлаа л даа. Би тодотгоод бас нэг юм асуучихмаар санагдаад байна. Өргөн барьсан хуулийг би дэмжиж байна. Чиглэлтэй болох гэж байгаа юм байна, тодорхой болгох гэж байгаа юм байна, хил хязгаарыг нь зааж өгч байгаа юм байна, процедуруудыг нь тавьж өгч байгаа юм байна. Ийм болсноороо хяналтанд өртөж байгаа хүмүүс эрх ашгаа хамгаалуулах боломж нээгдэх юм байна. Нөгөө талаас хяналт явуулж байгаа байгууллага өөрөө ил тод хариуцлагатай болох юм байна гэдгийг би ойлголоо л доо. Гэхдээ сүүлийн асуулт нь мэргэжлийн хяналтын байгууллагын чиг хандлага нь цаашаагаа ямар байгаа юм бэ? гэдэг дээр ийм байр суурьтай байгаа нь шадар сайдын хэлж байгаа байр суурь нь Засгийн газрын байр суурь уу? 

М.Энхболд:-Ер нь УИХ-аар төрийн захиргааны байгууллагын бүтцийн өөрчлөлтийн асуудлыг Засгийн газраас оруулж батлуулаад, тэр баталсан бүтцийн дагуу жил гаруйн хугацаанд ажиллаж байгаа. Тухайн үед бол Засгийн газар энэ бүрэн эрхийн хугацаандаа бид нар ийм бүтцээр ажиллана гэж өргөн барьж байсан. Тэгээд тэр батлагдсан. Энэ бол Засгийн газрын байр суурь гэж хэлж болно.

Х.Тэмүүжин:-Би бол энэ дээр мэргэжлийн хяналтын байгууллага цаашаагаа үр ашигтай, зохистой байдлаар байя гэж бодож байгаа бол хоёр чиглэлийн концепц байх ёстой юм байна гэж харсан юм. Нэгдүгээрх нь, яах аргагүй стандарт, тодорхой хэмжээний ил тод байж байгаа тэр стандартыг мөрдүүлэх хяналтууд бол энэ дээр төвлөрсөн байдлаар байж болох юм. Гэхдээ Засгийн газрын түвшингээс салбаруудын түвшинд боловсон хүчин, бодлого, бодлогын хэрэгжилт хоёроо бүрэн хянаж байж, хариуцлагаа хүлээдэг сайдууд байхгүй бол Засгийн газар чинь жаахан кабинетгүй сонин болчихоод байна. Эрүүл мэндийн салбар нь ч тэр, боловсрол нь ч тэр, хүнс, хөдөө аж ахуйн хууль нь ч тэр. Яагаад гэвэл бодлогоо гаргачихаад, бодлогоо тусдаа өөр байгууллагаар хянуулна гэх юм бол тэр бодлогынхоо чиглэлээр эд нарт бас жил болгон мэдээллийг шинэчилж сургалт явуулдаг технологи шаардаж эхэлж байгаа байхгүй юу. Тэр мэргэжлийн хяналтанд ажиллаж байгаа албан хаагчийн стандартаа хянаж чадахаас биш бодлогыг бол хянаж чадахгүй шүү дээ. Тийм бололцоо ч хязгаарлагдмал.

Хоёрт нь, Содбаатар даргын үгнээс гарчихлаа л даа. Хяналтын объектуудыг гурав хувааж байгаа юм, эрсдлээр тооцоод гээд. Би тэр үгнээс танайх тодорхой хэмжээний хяналтын чиг үүргүүдээ иргэний нийгэм рүү, мэргэжлийн байгууллага руу шилжүүлэх тийм тенденцитэй байна гэж ойлгож байна гэж ойлгож болж байна уу?

Ө.Энхтүвшин:-Товчхон хариулъя. Содбаатар дарга.

Я.Содбаатар:-Ер нь энэ хуульд орж байгаа нэг том өөрчлөлт бол хяналт шалгалтын зарим чиг үүрэг, ер нь хяналт шалгалтанд олон нийтийн оролцоог нэмэгдүүлэх, тэрнийгээ дагуулаад иргэний нийгмийн байгууллагууд, ялангуяа мэргэжлийн холбоодууд, мэргэшсэн байгууллагууд руу хяналт шалгалтын зарим чиг үүргийг шилжүүлэх асуудлыг бид бас үзэж байгаа. 294 чиглэлийн хяналтын чиглэл байдаг. Тэр хяналтын чиглэлээс бас бид нар олон улсын байгууллагууд дотоодын мэргэжлийн хүмүүс, бизнес эрхлэгчтэйгээ ярьж байгаад 30-аад чиглэлийг хяналтаас гаргая гэж байгаа юм. Эд нар энэ эрх зүйн зохицуулалт талаасаа энэ дээр нэлээд сайн тусч өгсөн гэдгийг хэлэхийг хүсч байна.

Ө.Энхтүвшин:-Очирбат гишүүн

Д.Очирбат:-Би сая энэ хуулийн танилцуулгыг харлаа, сонслоо. Мэргэжлийн хяналтын байгууллага дээр нэлээдгүй бас томоохон өөрчлөлтүүд, реформ хийгдсэн ийм хуулийн төсөл болох гэж байгаа юм байна гэж ойлгож байна. Хуучин нэг хэсэгтээ дүүрэг дээр байтугай нийслэл дээр ч эрх мэдэл байхгүй, дээшээ их төвлөрчихсөн, мэргэжлийн хяналтын байгууллага нь нийслэл, дүүрэг дээрээ давхардаж нэг баахан дарамт үүсгэдэг, бөөн бөөн байцаагч нар ямар ч зорилгогүйгээр гэж хэлэхэд хаашаа юм, бөөн бөөнөөрөө орж ирээд аж ахуйн нэгжийг дарамталдаг. Тийм байсан энэ асуудлуудыг нэлээн цэгцэлж, мэргэжлийн хяналтын газар нэлээн цэгцэлж байгаа юм байна гэж ойлгож байна. Мэргэжлийн хяналтын байцааг нар нь ч бөөн эрх мэдэлтэй, юунд ч дийлдэггүй нөхдүүд байдаг гэсэн ойлголтыг бас мэргэжлийн хяналтынхан маань халж байгаа юм байна гэж би бас ойлгож байна. Тайлан дээр нь. Жишээлбэл, мэргэжлийн хяналтын улсын байцаагчийн ёс зүйн дүрмийг шинэчлэн баталж, ёс зүйн хороог шинээр байгуулаад, ёс зүйн хороогоороо нэлээн олон асуудлуудыг хэлэлцэж, нэлээн байцаагч нарт арга хэмжээ тооцож байгаа асуудлууд бас дүүрэг дээр яригдаж байна лээ, бас анхан шатан дээр хийгдэж байгаа ажлуудын нэг чинь юм байна гэж ойлгож байна.

Энэ хууль маань бизнес орчны шинэтгэлийн жилийн хүрээнд бизнесийн орчныг сайжруулсан, бизнес эрхлэгчид аятай, таатай орчинг бүрдүүлж өгсөн ийм хуулийн өөрчлөлт гол өөрчлөлтүүд орж байгаа юм байна гэж ойлгож байна. Хоёр, гурван асуулт байна. Хяналтын хуудас нэвтрүүлэх, хяналтын хуудсыг  нэвтрүүлж байгаа талаар тодруулга хийж өгөөч. 

Хоёрдугаарт, түрүүний ярьсан аймаг, нийслэл, дүүрэг, ялангуяа дүүргийн түвшиндээ мэргэжлийн хяналтынхныгаа бэхжүүлж байгаа, эрх мэдлийг нь өгч байгаа тэндэх байцаагч нарынхаа ажиллах орчинг бүрдүүлж байгаа тал дээр. Хуучин дүүрэг болгон дээр мэргэжлийн хяналтын эрүүл ахуй, ариун цэврийн хяналтын газар гээд байдаг. Тэндээ бас өөрийн лабораторитой, тэндээ дүүргийнхээ хэмжээний мах, сүү, цагаан идээ, худалдаалж байгаа юмнуудаа бас ариутгал, цэвэрлэгээ, хяналтыг хийчихдэг ийм байсан шүү дээ. Одоо тийм юм нэгж рүүгээ жижигрүүлээд тийм тогтолцоонд юу хийж байгаа вэ, энэ тал дээр мэргэжлийн хяналтын даргаас асуулт асууя гэж бодож байна.

Ө.Энхтүвшин:-Содбаатар дарга

Я.Содбаатар:-Эхний зүйл дээр хяналтын хуудасны асуудал байна. Хяналтын хуудсыг ер нь энэ хуулиар бас нэг томоохон шийдэх гэж байгаа зүйл бол хяналтын хуудас нэвтрүүлэх асуудлыг хуульчилж өгч байгаа, салбар болгон дээр. Тэгэхээр энэ аж ахуйн нэгж байгууллагууд дээр хяналт хийж байгаад байцаагч буюу хүнээс хамаарал их багасна. 

Хоёрт, байцаагч очихоос өмнө тэр аж ахуйн нэгж өөрөө энэ хяналтыг хуудсыг боловсруулаад гаргаад нийтэд ил болгочих учраас аль ч салбар дээр бизнес эрхлэх гэж байгаа хүн эхнээсээ төр намайг ийм л 10 үзүүлэлтээр хянах юм байна, эхнээс нь мэддэг. Тэрнийгээ өөрөө бодож, тэрэндээ стандарт, норм нормативаа мөрдүүлж явдаг. Тэгээд намайг хянах юм байна, тэгэхээр энэ үзүүлэлтүүд нь эхнээсээ их ойлгомжтой байдаг. Өнөөдөр манай дээр удирдамж батлуулаад удирдамжаар хийж байгаа нь тухайн удирдамж боловсруулж байгаа байцаагчийн асуудлаас нэлээн шалтгаалаад байгаа учраас энэ хяналтын хуудсыг олон оронд, бараг ихэнх оронд хэрэгжсэн байгаа. Энийг хэрэгжүүлэх нь их зүйтэй юм байна.

Нөгөө талдаа бас шалгуулагч, шалгагч этгээд хоёр яг нэг түвшинд очиж байгаа юм. Нэг ёсны илүү юм шаардах ямар ч боломж байхгүй. Илүү юм шаардвал манай энэ салбарын энэ юмыг хянах гэж байгаа юм бол энэ хуудсанд байхгүй юм та шаардах эрх байхгүй гээд шалгуулагч нь нөгөө талаас өөрийгөө хамгаалах боломж бүрдэнэ. Энэ утгаараа энэ бол нэлээн нүсэр ажил болно. Энийг дагаад мэдээллийн сан үүсгэх, IT-гийн чиглэл рүү нэлээн хөрөнгө оруулалт хийх шаардлага гарна. Гэхдээ эцсийн дүндээ хяналт шалгалтанд нэлээд томоохон өөрчлөлт гарах байхаа гэж ойлгож байгаа.

Хоёрдугаар асуултын хувьд дүүргийн мэргэжлийн хэлтсийг бид нар 2008 онд байгуулсан. Нэг ёсны ерөнхий газар дээр 384 орон тоотой байсан. Өнөөдөр манай ерөнхий газар 140 гаруй орон тоотой байгаа. Бусдыг нь дүүрэг рүүгээ өгсөн, дүүрэг нь бие даасан хэлтэстэй болсон. Дараагийн процесс бол дүүргийн мэргэжлийн хяналтын газруудыг бие даалгаж, бэхжүүлэх асуудлыг ярьж байгаа. Одоо бол нийслэлийн хяналтын газраасаа харьяатай явж байгаа. Цаашдаа дүүргүүдийг санхүүгийн хувьд, боловсон хүчний хувьд гол ачааллаа өгөөд нийслэл дээр хүн амаа цөөлж, зөвхөн бодлогын зохицуулалтын түвшинд, яг иргэдэд аж ахуйн нэгжүүдтэй шууд харьцдаг, дүүргийн хэлтсийг томруулж, гол нь ачааллыг нэмье, төвлөрлөө тэр лүү өгье гэж байгаа. 

Ер нь энэ шийдвэр гаргаж байгаа процессийг ил тод болгох төвлөрлийг сааруулах чиглэлээр манай шинэчлэлийн хүрээнд нэлээд том ажил хийгдэж байгаа гэж хэлж болно. Хамгийн сүүлд гэхэд улсын комисс гэж манайхаас ажиллуулдаг л даа, барилга  техникийг хүлээж авах. Энийг аймаг, дүүрэг рүү нь өгчихсөн байж байгаа. 10 давхар байшин барилаа гэхэд тэрнийг аймаг, нийслэл, дүүрэг нь шийддэг, 10 квт-ын цахилгаан шугам барилаа гэхэд тэрнийг аймаг, нийслэл, дүүрэг нь шийддэг. Ерөнхий газар дээр  шийдэхгүй. Нэг ёсондоо ерөнхий газар өөрөө объектын хяналт шалгалтаас болиод бодлого тодорхойлох хяналтын ерөнхий менежментээ бариад тэгээд анхан дунд шат руугаа ачааллаа өгч байгаа ийм зүйл байгаа юм гэдгийг хэлье.

Ө.Энхтүвшин:-Энхболд гишүүн

Н.Энхболд:-Миний асуух гэсэн юмыг түрүүнд Тэмүүжин асуучихсан. Энэ дээр нэг ийм юм тодруулмаар байна. Би тэр хяналт шалгалтын зарим ажил чиг үүргийг мэргэжлийн төрийн бус байгууллагуудад, мэргэжлийн холбоодод шилжүүлнэ гэдгийг их дэмжээд байгаа юм. Энэ шат дараатай хийх ажил байх. Энэ хуулин дээр нэг ийм заалт орсон байна. Мэргэжлийн хяналтын байгууллагын тодорхой чиг үүргийг буюу улсын байцаагчийн бүрэн эрхэд хамаарахаас бусад бүрэн эрхийг төрийн бус мэргэжлийн байгууллагад шилжүүлж болно гээд заачихсан байна. Тэгэхээр улсын байцаагчийн бүрэн эрхэд хамаарахаас бусад гэдэг дотор чухам юу орж байгаа юм бол товчхон хэлчих боломж байна уу?

Энэ чинь зөвхөн торгох, баривчлах, саатуулах тэр эрхийг нь хэлээд байна уу? улсын байцаагчийн бүрэн эрх дотор шалгадаг, хянадаг эрх нь баймаар юм. Тэрнээс бусад гэхээр тэр шалгадаг хянадаг эрх нь нөгөө төрийн бус байгууллагад очихгүй юм шиг нэг ийм томъёолол болчихсон юм биш байгаа, эсвэл би буруу ойлгоод байна уу? 15-р хуудасны хамгийн доод талын 9.6 гээд байна.

Я.Содбаатар:-Энэ хуулиар орж байгаа томоохон зүйл бол улсын байцаагч гэж хэн бэ, улсын ахлах байцаагч гэж хэн бэ, салбарын, бүсийн байцаагч гэж бас гаргаж ирж байгаа. Байцаагч нарын эрх үүргийг их тодорхой болгож өгч байгаа. Мэргэжлийн холбоодууд руу шилжүүлэх бас Захиргааны хариуцлагын тухай хууль, бусад хуулиудаар зарим зүйлүүд байгаа юм. Бид нар одоо орон тооны бус улсын байцаагч 300 гаруй ажиллаж байгаа. Тэгэхдээ тэр хүмүүс устгал хийдэг, хүний хөрөнгийг хураадаг лацаддаг гээд зарим эрх үүрэг тийшээ шилждэггүй байдаг. Тэр эрх үүргүүдийг улсын байцаагчийн давхар юун дээр бид нар тухайн салбарт байгаа улсын байцаагчийн зарим эрх үүргийг шилжүүлье гэсэн ийм байдлаар л томъёолж оруулчихаад байгаа.

Ер нь төрийн бус байгууллагууд руу шилжүүлнэ, гэхдээ таны хэлдгээр үе шаттай шилжүүлэх хүрээнд аажмаар тодорхой юмнууд нь яваад  ирэх байхаа гэсэн ийм. Тэгэхгүй бол бас зарим нэг аж ахуй, өнөөдрийн төрийн бус байгууллагуудын төлөвшил, чадавхийн хувьд сайжруулах шаардлагатай юмнуудтай уялдаад ийм томъёоллоор орж ирчихээд байгаа юм л даа.

Ө.Энхтүвшин:-Ингээд асуулттай гишүүд дууслаа. Санал хэлэх хүн байна уу? Мөнх-Очир гишүүн.

Э.Мөнх-Очир:-Хуулинд надад нэг таалагдаад байгаа юм нь юу гэхээр ёс зүй гэж нэг юм орж ирээсэй, байцаагч нарын. Аливаа дүрэм журмыг хэрэгжүүлэхэд хүн чухал байдаг. Нэн ялангуяа манай монголд дүрэм, журам, хууль хангалттай шүү дээ. Би манай хуулиуд гайгүй байдаг гэж бодоод байна. Цоорхойтой гэж яриад байдаг, цоорхойг эрж хайж байвал хүн олдог. Тийм болохоор хүнээс шалтгаалаад байх шиг байгаа юм. Тийм болохоор ёс зүйн асуудлыг нэлээд сайн оруулж өгч байгаад би их дэмжиж байгаа юм. Тэгэхдээ энд нэг юм байна. Та бүхэн цаашид анхаараачээ. Ёс зүйтэй холбоотой, хийж байгаа шалгалттайгаа холбоотойгоор нэг юм л тодорхой байдаг шүү дээ. 5.4 дээр байгаа юм. Шалгаж байгаа хугацаа нь 10-аас дээшгүй гэчихсэн хоног заачихсан байдаг. Дүгнэлтээ гаргах  хугацаа нь болохоор тодорхойгүй байгаад байгаа юм. Тэгэхээр хүн яадаг вэ гэхээр очоод 3 хоног зовоодог, 4 хоног зовоодог, 5 хоног, 10 хоног зовоо. Зовоож болно. Гаргачихаад эргээд хүлээлтийн шаналгаа гэдэг юм руу оруулдаг, дүгнэлтээ гаргаж өгөхгүй, ажлыг нь явуулахгүй, лацаа авдаггүй, ингээд үйлийг нь үздэг ийм л юм байдаг байхгүй. Энэ бүх шатанд байдаг. Том үйлдвэр гэнэ үү, жижиг аж ахуй гэнэ үү ямар нэгэн өвчин гарна уу, зовлон гарна уу хамаа байхгүй, шалгачихаад дүгнэлтээ өгдөггүй.

Тэгэхээр энэ дээр яг нөгөөх чинь хэвээрээ яваад байгаа юм. Юу гэхээр шалгалтыг ажлын 10-аас дээшгүй өдөр гэчихсэн мөртлөө шалгалтын дүнг гаргах хугацаагаа хамаарахгүй гэчихсэн байгаа юм. Тэгэхээр бид нар шалгалтыг бүр сайн шалга гээд хугацааг нь уртасгаад, дүгнэлтээ гаргахыг тодорхой богино хугацаа байх ёстой гэж би хувьдаа үзэж байгаа. Тийм болохоор энэ дээр та бүгд маань цаашаа хуулийн юм явахад би энийг чуулганаар хэлэлцэх юм бол саналаа өөрөө томъёолоод өгье. Ер нь цаашид та бүгд маань энэ дээр анхаараад өгөөчээ. Яагаад гэвэл дүрэм, журам сайн байж болно, муу ч байж болно, гол нь хүн өөрөө их муу байдаг байхгүй юу, дандаа. Хэрэгжүүлж байгаа хүн нь. Тийм болохоор тэрэн дээр бид нар энэ цаасан дээр хүний ажлыг л сайн анхааруулж өгвөл сайн юм болов уу гэсэн юм. Дэмжиж байна.

Ө.Энхтүвшин:-Мөнх-Оргил гишүүн

Ц.Мөнх-Оргил:-Ганц санаа хэлэх гэсэн юм. Нэгдүгээрт, манай мэргэжлийн хяналтын нөхдүүд миний бодлоор тун гайгүй хуулийн төсөл оруулж ирж байгаа юм. Энэ дээр ялангуяа Содбаатар дарга энэ ажлыг авснаас хойш энэ хуулийн төсөл их хурдтай явж байгаа юм. Энэ чинь бараг 2, 3 жил олон улсын санхүүгийн корпорацтай яригдаад, Засгийн газраа яригдаад ингээд удаашраад байсан асуудал байхгүй юу. Содбаатар дарга энэ ажлыг аваад аргагүй залуу хүний хувьд сайн урагшлуулж байгаа юм. Их зөв ажил хийж байгаа юм.

Энийг нэгдүгээрт тэмдэглээд, одоо Содбаатар даргаа хууль батлагдахыг хүлээлгүйгээр ерөнхийдөө нэг ийм хууль батлагдах байх гэдэг ойлголттойгоор бэлтгэл ажлаа хангаж эхлэх хэрэгтэй байхаа. Хөрөнгө, мөнгөө тооцоод яг яаж хэрэгжүүлэх вэ, ямар шат дараалалтай хэрэгжүүлэх вэ гэдгээ бэлдэж эхлэх хэрэгтэй байх. Яагаад гэвэл энэ хуулийн төслийг бүхэлдээ гишүүд дэмжиж байгаа юм шиг байна. Сая Мөнх-Очир хэлээд байна. Ерөөсөө л хүн шүү дээ. Тиймээ. Бид нар нэг тийм зовлонтой болчихлоо үү дээ. Юм л болохгүй бол нөгөө хуулиндаа өөрчлөлт оруулна гээд. Хуулийн хэрэгжилтэн дээрээ мартчихдаг. Ялладаг юм нь хууль болчихдог. Энэ дээр хуулиа засчихлаа, одоо хүнээ бэлтгэх ажил дээр анхаараарай, тэр хөтөлбөрүүдээ сайн хэрэгжүүлээрэй гэж хүсмээр байна.

Ө.Энхтүвшин:-За ингээд санал хэлэх гишүүд дуусч байна. Би ганцхан юм хэлье. Засгийн газрын ХЭГ-ын даргаар ажиллаж байх үед тэр үеийн Ерөнхий сайдтай санал нэгдэж байгаад иргэдийн шүүмжлэл маш их байна, шил шилээ дарсан ийм шалгалтууд ирээд бизнес эрхлэгчдэд ялангуяа маш их хүндрэл учруулж байна. Нэг өдөр эрүүл мэндийнх, дараагийнх нь юу байдаг юм дэд бүтцийнхээ, дараагийнхад нь хотоос гээд ингээд ирээд ирээд тэгээд энэ ерөөсөө ийм дарамтан дунд байна гэж. Эндээс үндэслээд 13 билүү агентлагийг нийлүүлж байгаад тэр үед 57 агентлагтай байна гээд түрүүчийн 97 оны юугаар чинь шийдчихсэн байсан юм. Тэрнийх чинь сайд сайдыгаа дагасан хяналтын агентлагууд байсныг нь бүгдийг нь нийлүүлээд сайд нар бол үнэхээр дургүй байсан л даа. Тэр үеийн сайд нар ёстой энэ бол маш буруудаа, гэхдээ юм хэлэхгүй. Бас нэг сайхан нь нэг их эсэргүүцдэггүй. Дургүй ч гэсэн эсэргүүцдэггүй, тэгж байгаад нийлүүлээд явсан юм. Энэ нь бид нар дэлхийн жишиг ямар байна вэ гэдгийг ч хараагүй ийм хяналтын юм байдаг юмуу, үгүй юмуу гэж үзээгүй. Ерөөсөө л дотооддоо монголын амьдралаас аргагүй нэг ийм л юм урган гарлаа гэж үзээд хийсэн зүйл. 

Дараа нь харин дэлхийн жишиг ямар байдаг юм бэ гээд үзсэн чинь яг ингээд төвлөрүүлчихсэн ийм тогтолцоотой нь Хорватад билүү нэг улсад л байдаг юм байна лээ. За тэгээд манайх бол 2 дахь нь байгаа байх. Тэр бол хамаагүй. Заавал дэлхийг дуурайж байх ёстой биш. Ерөөсөө л монголын өөрийнх нь амьдралд л нийцэж байвал тэр тогтолцоо өөрөө гол юмаа гэж. 

Тэрний дараа энэ бас амаргүй замаар явсан. Сайд сайд маань буцаад гарах гэж их тэмүүлсэн эндээс. Янз янзын Засгийн газрын үед эндээсээ гарах гээд тэгсээр байгаад миний санаж байгаагаар санхүүгийн хяналтыг гаргасан шиг санаад байгаа юм. Баяртсайхан сайд их айхтар хөөцөлдөж байсан юм даа. Санхүүгийн  хяналт байхгүй бол болохоо байлаа. Тэгээд тэндээ зэрэгцүүлээд нэг юм байгуулчихсан. Эндээс гаргах гэж байгаад тэндээ болохгүй болохоор нь дахиад санхүүгийн дотоод хяналт гэдэг юмыг бий болгоод ингээд гарчихсан. Ер нь салах гэдэг юм. Тийм учраас энэ бол бэрхшээлтэй явж ирсэн. Зөв байна гэж үзэж байгаа юм байна. 6 жилийн ерөнхий туршлагаасаа үзэхэд зөв байна гэж үзэж байгаа юм байна. Харин жаахан дутагдалтай, еще чамбайруулахад ийм ийм зүйл хийе гэдэг дээр өнөөдөр энэ хуулийн төслийг өргөн барьж байгаа юм байна. Энийг дэмжиж байна.

Ерөнхийдөө аль болохоор олон нийтийн тэр нэг яриад байгаа зүйл, мэргэжлийн хяналтын байгууллагын талаар гараад байгаа юмнууд бас сүүлийн жилүүдэд нэлээд бий. Тэрнийг гол нь хардлага, сэрдлэг, тэрнийг зарим талаар дургүйцсэн ч юмнууд байдаг. Аль болохоор бууруулсан багасгасан чиглэл  рүүгээ энэ явж байгаа биз дээ гэж бодож байна. Яахав төлөвлөгөөтэй болгож байгаа юм байна, хяналтуудыг төлөвлөгөөтэй болгож байгаа юм байна. Гэхдээ нөгөө нэг иргэдийн зүгээс шууд мэдээлээд танайх хийх ёстой, тэр юм маань харин багасчих вий гэж бодогдоод байгаа юм. Болоогүй. Тэр байгууллагад чинь 6 сарын дараа шалгалт хийх юм, наана нь бид боломжгүй гээд ингээд байхгүй л харин байх вий. Шуурхай ажиллах юм бол бас арга байхгүй шаардлагатай гэж бодож байна.

Ингээд санал хураалтыг явуулъя. Төрийн хяналт шалгалтын тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэж үзэж байгаа гишүүд гараа өргөнө үү. 17-гоос 17. Энд гишүүд саналаа өгчихөөд явсан байна. 6  гишүүний санал байна. Ингээд хэлэлцэх нь зүйтэй гэж үзлээ.

УИХ-д танилцуулга хийх нь Мөнх-Оргил гишүүн хийнэ.

Ингээд Төрийн байгуулалтын байнгын хорооны хурлаар хэлэлцэх асуудал өнөөдөр дуусч байна. Байнгын хорооны гишүүдэд талархаж байна. Хуралдаанд оролцсон бусад хүмүүст бас талархалаа илэрхийлье.

Соронзон хальснаас буулгасан:

ХУРАЛДААНЫ ТЭМДЭГЛЭЛ
ХӨТЛӨГЧ







Ц.НАРАНТУЯА
PAGE  
21

